
1 
1 Dá li bárudisá Juda ja Jerusalema birra majt Jesaja, Amosa bárnne, vuojnij 
gå Ussia, Jotam, Achas ja Hiskia ráddijin Judan. 

Härrá guoddal ietjas álmmugav 
2 Gulá, almme, gulldala, ednam! 
Härrá hoallá. 
Mánájt lav bajedam ja sujttim, 
mavas dálla li muv vuosstálasstám. 
3 Vuoksá båndis dåbddå 
ja oassná ietjas äjgáda kruppov, 
mavas Israel ij härrás dåbdå, 
muv álmmugin älla jierme. 

 
4 Vuoj dáv suttulasj álmmugav, 
suttojs låseduvvam, 
dát bahás máddo, dá sjiertalasj máná. 
Härráv li guodám, 
Israela Ájllisav li álbedam, 
hárddov sunji jårgijdam. 
5 Ehpit la gus dij nuohkásit tsabmedallam 
gå ájn vuosteldihpit? 
Oajvve l tsuovkkanam, 
vájmmo smållånam. 
6 Juolggevuodos oajvvetjåhkkåj ij mige la varrásin – 
sáhpe, irdudagá, vardde háve, 
älla båtjeduvvam, älla gurppiduvvam, 
älla åljujn vuojdaduvvam. 
7 Dijá ednam la ávtas, dijá stáda li boaldeduvvam. 
Dijá áhkkarij tjuohppusav vierruha bårri. 
Le dåssjånibme, nåv gåktu dalloj gå Sodom ávttaduváj. 

8 Dåssjå Sion la báhtsám 
degu lasstagoahte vijnnagárden, 
degu gáhttárgoadásj gurkkaáhkkarin 
– degu birástahtedum stáda. 
9 Jus Härrá Sebaot ij lim 
mijás smålev guodám, 
de lulujma nåv gåktu Sodom, 
Gomorra muoduga. 

 
10 Gulldalihtit Härrá bágov, 
dij Sodoma fursta! 
Gulldalihtit mav Jubmelimme hoallá, 
dij Gomorra álmmuk! 
11 Majt galgav gájkka dijá njuovvamväroj? 
Härrá hoallá. 
Lev gallánam boalldemvärroviertsajs 
ja buojddodimgálbij buojdes, 
iv málev sidá 
vuovsájs, lippajs jalik hábrrájs. 
12 Guhtis dijás la dáv rávkkam 
gå muv åvddåj boahtebihtit, 
dij gudi muv åvddåsjaljojn nággibihtit? 
13 Allit boade ietjada dåssjedis vattáldagáj, 
mån värrosuovav vastahav. 
Ådåmánno, sábbát, bassetjåhkalvis – 
bähttogisvuodav ja ávvudimijt iv gierda. 
14 Dijá basijt ja ådåmánnoávvudimijt vasjodav, 
noaden li munji sjaddam, 
mav iv nagá guoddet. 
15 Gå dij råhkålvissaj giedajt bajedihpit, 
de ietjá guovlluj gehtjav. 
Vájku man ednagav råhkådallabihtit, 
de iv gulldala. 
Dijá gieda li varran. 

16 Basádihtit, rájnnijihtit ietjada! 
Iv sidá dijá bahádagojt vuojnnet. 
Hiejttit bahájt dahkamis 
17 ja oahppit buorev dahkat. 
Rahtjit rievtesvuodav, 
doarjjut duolmodum almatjav. 
Sárnnut áhtjedime åvdås, 
bälostihtit árbbátjav. 

 
18 De ságastallup ássjijimme birra, 
Härrá hoallá. 
Gå dijá sutto li skárlakruoppsada, 
máhtti gus de muohtavielggadin sjaddat? 
Gå li purpurruoppsada, 
máhtti gus de hullovielggadin sjaddat? 
19 Jus dij gisjugit muv jegadihpit 
de niektibihtit buorev ednamin, 
20 valla jus vuosteldihpit ja nádobihtit 
de svierde oassen sjaddabihtit. 
Härrá l hållam. 

Siona luodjomlávludis 
21 Gåk sån la huorrán sjaddam, 
åskåldis stáda, 
riektás lij dievva, 
rievtesvuoda viesso – 
dálla l almasjgåddij årromsadje. 
22 Silbbat la skárttan sjaddam, 
vijnnat tjátjijn slájvviduvvam. 
23 Duv stardigis oajvemusá li suollagij rádna. 
Gájka duolgojt iehttsi, 
agev gähttjali åmijt åttjudit. 
Áhtjedime åvdås e sárno, 
árbbátja ássjev e bälosta. 

24 Danen Ráddijiddje Härrá Sebaot hoallá, 
Israela Fábmogis: 
Vuoj sidjij! 
Muv vasjulattjajs galgav hattov rávkkat, 
muv vasjugijt haddudit. 
25 Duv vuosstij galgav giedav bajedit. 
Duv bádásijt galgav suddadimvuobnen boalldet 
ja skártajt gádodit. 
26 Dakkir duobmárijt, gudi åvdebut lidjin, galgav dunji vaddet 
ja rádediddjijt nåv gåktu dålen. 
De dån galga gåhtjoduvvat »rievtesvuoda laddnen«, 
»åskåldis stádan«. 

 
27 Riektá baktu Sion galggá gádjusit, 
rievtesvuodajn sij gudi danna årru. 
28 Valla bahádahkke ja suddogisá galggi dåssjiduvvat, 
gudi Härráv guodi galggi jábmet. 

 
29 De galggabihtit terebintajs skábmádit 
majt åvdebut nåv hálijdijda, 
sjattadagájda bähtádallat, 
majt nåv iehtsijda. 
30 Galggabihtit degu terebinta ássnam giera sjaddat, 
degu sjattadahka tjátje dagi. 
31 Gievrra galggá lijnnasjádnjen sjaddat 
ja suv dago tjuonamin. 
Aktan galggi buollet dålån 
mav aktak ij buvte jáddadit. 

2 

Siona boahtteájgge 
1 Dát la báhko Juda ja Jerusalema birra mij bigoduváj Jesajaj, Amosa 
bárnnáj. 

2 Biejvve boahtá 
gå Härrá tiempelvárre 
nannusin tjuodtju, 
várijs alemus, allagisájs bajemus. 
Gájkka álmmuga galggi dåhku gålgådit, 
3 moadda almasjtjerda boahtet, 
ja sij galggi javllat: 
»Badjánup Härrá várráj, 
Jakoba Jubmela tiemmpelij. 
Sån gäjnojdis midjij galggá åhpadit, 
bálggájdis sihtap tjuovvot.« 
Sionis galggá láhka sárnneduvvat, 
Härrá bágo Jerusalemas. 
4 Sån galggá álmmugij gaskan duobbmit, 
rievtesvuodav ásadit gájkka álmmugij gaskan. 
Sij galggi smirjjit svierdijdisá sálannjunnjen, 
ja sájtijdisá vijnnagárddenijbben. 
Álmmuk ij galga álmmuga vuosstij svierdev bajedit 
ja sij e dasti galga dårruj hárjjidallat. 
5 Båhtit gájka Jakoba máttos, 
vádtsup Härrá tjuovgan! 

Härrá biejvve 
6 Dån la guodám Jakoba máttov, álmmugat, 
danen gå Lulle tsoavttsoålmmåjs lij dievva, 
dijdastallijs dievva nåv gåktu Filistean – 
juohkka sajen vierojalmatja! 
7 Ednam lij gålles ja silbas dievva, 
lågodis dávverijs. 
Ednam lij hestajs dievva, 
lågodis vávnajs. 
8 Ednam lij boajtojubmelgåvåjs dievva, 
almasjdago gávnij åvddåj sij luobddelin, 
dago ietjasa giedajs. 

9 Dan diehti almasj vuoleduváj, 
dan diehti bággiduváj buolvaj nali luobddelit. 
– Ale sijáv ándagis luojte! 

 
10 Báhtara báktáj, tjiehkáda ednamij, 
Härrá tjervas fámos, 
suv allavuodas. 

 
11 Mihástalle galggi gehtjastagáv vuoledit, 
almatja stuorástallam galggá vuoleduvvat. 
Härrá aktu vuojtten sjållert 
dan biejve. 
12 Härrá Sebaot la duobbmobiejvev mierredam 
badjel gájkka mij stuorástallá ja mihástallá, 
badjel gájkka mij sjaddá ja bivtjudallá, 
13 badjel gájkka Libanona cedermuora, 
allaga ja fábmogisá, 
ja gájkka Bashana ájka, 
14 badjel gájkka alla váre 
ja gájkka fábmogis alladisá, 
15 badjel gájkka mihás tårna 
ja gájkka rádes muvra, 
16 badjel gájkka merrahávsa 
ja gájkka härvvás hávsa. 
17 Dalloj almatja mihástallam galggá vuollánit, 
suv stuorástallam vuoleduvvat. 
Härrá iesj sjållert 
dan biejve. 
18 Boajtojubmelijt galggi muorrodit. 

 
19 Báhtarihtit báktesluokkojda ja ednamsluokkojda 
Härrá tjervas fámos, 
suv alla stuorravuodas, 
gå tjuodtján ja väráldav doargestahttá. 

20 Dan biejve almatja galggi håjggådit 
jubmelijt silbas ja gålles 
majt ietja li dahkam 
ja maj åvddåj luobddelam, 
håjggådit sjnjierájda ja skoaddetsitsijda 
21 ja báktesluokkojda ja gursjojda báhtarit 
Härrá tjervas fámos, 
suv alla stuorravuodas, 
gå tjuodtján ja väráldav doargestahttá. 

 
22 Ale almatjis majdik vuorde, 
dát åniájggásasj viessok. 
Mij la suv árvvo? 

3 

Lágadisvuohta Judan 
1 Ge, Ráddijiddje Härrá Sebaot 
Jerusalemav ja Judav galggá gåppsådit 
dårjas ja doarjodiddjes: 
gájkka biebbmoluohkos ja tjáhtjeluohkos, 
2 jállogisájs ja doarroålmmåjs, duobmárijs ja profejtajs, 
tsoavtsodiddjijs ja boarrásijs, 
3 doarroåjvijs ja åskåldisájs, 
rádediddjijs, dijdastallijs ja runoslåhkkijs. 
4 Bárnijt mån galgav sidjij oajvemussan biedjat, 
gájmar máná galggi sijáv stivrrit. 
5 Gájka galggi nubbe nuppev givsedit, 
nuora vuorrasijt vuosteldit, 
äbddásabmusá árvvogisáj vuosstij. 

6 Jus de gávnná soabmásav suv ájttekhäjmmaguovlon ja javllá: »Duv äjgon 
la ålgoldisgárvvo, dån midjij fursstan oattjo sjaddat ja dáv dármedis rijkav 
ráddit«, 7 de sån galggá vásstedit »Iv la lájddistiddje. Mujna ij la biebbmo 
dåben ij ga ålgoldisgárvvo. Ale muv fursstan álmmuga badjel dagá!« 

8 Jerusalem snugurmasstá, Juda rávggá. 
Bágoj ja dagoj Härráv hástedi 
bihkusit suv allavuodav vuosteldi. 
9 Sijá bällásasj duobmo sijá vuosstij vihtanassti, 
suttosa tjuorvvu nåv gåktu Sodom tjuorvvu, 
e dajt tjiega. 
Vuoj sidjij! 
Allasisá li bahávuodav gässám. 
10 Vuorbálasj rievtesferduk, loabdde l, 
ietjas dagojs oadtju buorev niektit. 
11 Vuoj jubmelahttáj, bahán 
oadtju ruoptus dagojstis. 
12 Duolmodiddje álmmugam biehtti, 
biednikdárrára dan badjel ráddiji. 
Álmmugam, lájddijiddje duv mållådi 
duv gäjnov juorrulahtti. 

 
13 Härrá låjdås guoddalittjat, 
gergas la álmmugis duobbmitjit. 
14 Härrá buktá riektá åvddåj 
álmmuga boarrásijt ja oajvemusájt. 
»Didja lihpit vijnnagárdev spedjam, 
häjoj rievvomoame dijá dåbijn gávnnuji. 
15 Majna riektájn álmmugam oajttebihtit 
ja häjos almatjijt måjvven jåråldihtit?« 
Härrá Jubmel Sebaot hoallá. 

Siona niejdaj duobbmo 
16 Härrá hålaj: 
Dan diehti gå Siona niejda li stuorrása 
njunnje bajás váttsatji, 
birra gehtjasti 
giehppis lávkij sjuohttuli, 

17 dan diehti Härrá galggá sijáv buolljisoajvven ráhkkidit 
ja sijá gudnedisvuodav buottsostit. 

18 Dan biejve Härrá galggá válldet gájkka herlukvuodav sijás: 
juolggeriggasijt, biejvvehervajt ja mánnohervajt, 19 gåjkudishervajt, 
giehtariggasijt ja sjádnjasijt, 20 gurpasgahperijt, juolggesválldasijt ja avijt, 
amulehtajt ja sjielajt, 21 suormmasijt ja njunnjeriggasijt, 22 gilldegárvojt ja 
njálmmefáhttagijt, lijnijt ja káhpajt, 23 bárggeldum avijt ja lijnnegárvojt, 
lijnátjijt ja skådijt. 

24 Njálga hapsa sadjáj guohtsa, 
ave sadjáj doahke, 
bárvagis vuobda sadjáj buolljisoajvve, 
gilldegárvo sadjáj hårså, 
fávrrudagá sadjáj skábmo. 

 
25 Duv ålmmå galggi svärddáj gåddut, 
jállogisát doaron dåssjånit. 
26 Duv uvsa galggi vádjat ja luodjot, 
aktu allasit ednamin dån galga tjåhkkåhit. 

 

4 
1 Dan biejve gietjav nissuna galggi 
avtav ålmmåv doahppit ja tjuorvvot: 
»Mij åttjudip iehtjama biebmov 
ja ietja ásadip gárvojt, 
jus dåssjå oadtjop dunji gullut! 
Gájo mijáv gudnedisvuodas!« 

Gádjusiddjij boahtteájgge 
2 Dan biejve Härrá sjatto galggi sjaddat härvvan ja guddnen sidjij gudi li 
gádjusam Israelan, ja ednama tjuohppusa mihásvuohtan ja guddnen. 3 Ja 
guhti l Sionij guodeduvvam, guhti l Jerusalemaj báhtsám, galggá 
gåhtjoduvvat ájllisin, fert guhtik sijás Jerusaleman guhti l tjáleduvvam sijá 
sähkáj gudi li viesutjit. 4 Valla vuostak Härrá galggá duobmo vuojŋŋanisájn 
ja rájnnima vuojŋŋanisájn bassat Siona niejdaj duolvajt ja dåjddet 

Jerusalemav rájnan varájs. 5 Ålles Siona váre ja ávvudallamtjoaggulvisá 
bajelt Härrá galggá balvav sjivnnjedit biejven, ja suovav ja sjnjibttjo dålåv 
iján. Ja juohkka sajen suv herlukvuohta l suodje, 6 táhttja sähkásijn biejve 
báhkas, rásjos ja rássjoriemos dårvvo ja suodje. 

5 

Vijnnagárddelávla 
1 Sidáv iehttselis rádnav lávllot, 
rádnav ja suv vijnnagárdev. 

 

Allagisán sjaddelis buoldan 
lij rádnám vijnnagárdde. 
2 Spáddij dav ja giergijt tjåkkij 
ja ájvan vijnav sáddjij. 
Gáhttártårnav tsieggij, 
vijnnaduolmudagáv tjuolaj. 
Hálmes vijnnamuorjijt vuordij, 
mavas vijnnagárdde suvrrásijt vattij. 

 
3 De dal, Jerusalema ålmmå ja Juda álmmuk, 
duobbmijihtit muv jali muv vijnnagárdev! 
4 Majt luluv vil vijnnagárddáj máhttet dahkat, 
mav iv la juo dahkam? 
Hálmes vijnnamuorjijt vuorddiv – 
manen de suvrrásijt munji vattij? 
5 Bessabihtit dal gullat 
majt vijnnagárdijn ájgov. 
Gárdev galgav gajkkot, 
vaj späddju, 
muvrav lággadav, 
vaj duolmmas. 
6 Galgav dibddet dav bäjsstanit: 
ij tjuohpaduvá, ij smájvvidalá, 
tistela ja tjiesskisbiesstaga galggi dav äjggut. 

Balvajt galgav buorggot 
dan badjel rássjodahttemis. 

 
7 Härrá Sebaota vijnnagárdde l Israel, 
Juda álmmuk suv iehttselis sjattadahka. 
Rievtesvuodav vuordij mavas vierre vieldev gávnaj, 
rievtesvuodav vuordij mavas rievtugahtesvuodav gávnaj. 

Luodjomtjuorvas 
8 Vuoj didjij gudi dåbev dåhpåj tjoaggebihtit 
ja áhkkarav áhkkarij, 
dasik ednam ij dasti gávnnu 
ja aktu rijkav äjggubihtit! 
9 Dáv Härrá Sebaot la munji bigodam: 
Sáddnán, da moadda dåbe galggi ávttasin báhtset, 
stuore ja tjáppe, mavas guorrusa. 
10 Vijnnagárdde lågen sálanednamin 
dåssjå skielov vijnas galggá vaddet, 
ja jårbbå duddno sájos 
dåssjå ájnna mihtodievav bivges galggá vaddet. 

 
11 Vuoj sidjij gudi árrasjielan ruohtasti 
garra juhkusav åttjutjit 
gitta iehketidjaj tjåhkkåhi 
buollemin vijnas! 
12 Danna lijrro ja hárppa gulluji, tamburijnna ja sjnjurgun, 
madin vijnas la vallje sijá ávvudallamin. 
Mavas Härrá dagojt sij e vuojne, 
mav dahká e ielve. 
13 Dajnas galggá álmmugam ierit doalvoduvvat, 
danen gå ij la jiermme. 
Oajvemusá galggi nielges jábmet, 
stubbme fuovva gåjkos soaggot. 
14 Dajnas jábbmekájmmo njálmes rahpá, 
gåbdes njálmev tsakkas, 

ja stáda stuorrása galggi dåhku vierrat, 
dat jieddnás, stubbme fuovva, 
gudi stádan vuolludalli. 

 
15 Dajnas almasj vuoleduváj, 
dan diehti buolvaj nali bággidaláj, 
mihá vierttijin vuolus gähttjat. 
16 Valla Härrá Sebaot stuorravuohtan vuojnnusij bådij 
gå duobbmij, 
Jubmel, Ájlis, ájlisvuohtan bådij 
rievtesvuodav ásadit. 

 
17 Dåppe galggi lippajt gietten guododit, 
gåttedallamij gierggebátsidisáj gaskan gihtse galggi guohtot. 

 
18 Vuoj sidjij gudi åttjudi stráffav gällása dågijn 
ja stráffaduobmov sválskudagá báttijn, 
19 sidjij gudi javlli: 
»Gáhtjadis sån, 
dahkis ruvva ietjas dagov, 
vaj dav oadtjop vuojnnet. 
Båhtus, sjaddus dat, 
mav Israela Ájlis la mierredam, 
vaj oadtjop dav vásedit«. 

 
20 Vuoj sidjij gudi adni baháv buorren ja buorev bahán, 
gudi dahki sjievnnjedav tjuovggan ja tjuovgav sjievnnjedin, 
suvrrásav hálmugin ja hálmugav suvrrásin! 

 
21 Vuoj sidjij gudi vijsugin ietjasa adni 
ja ietjasa adni jiermmán! 

 
22 Vuoj sidjij gudi li jállogisá juhkat 
ja gievra ietjasa vijnav sägodit! 

23 Duolgujn sij siválattjav gádju 
ja sivádimes rievtesvuodav vuornnu. 
24 Valla nåv gåktu sjnjibttjo hálmmahájkov bårrå 
ja suojnne dålån gáhtu, 
sijá ruohttsasa galggi miesskat 
ja lasta nåv gåktu måjve háledit. 
Härrá Sebaota lágav li guodám, 
Israela Ájllisa bágov li álbedam. 

 
25 Dan diehti Härrá ietjas álmmugij moarádij, 
bajedij giedav ja tsábmij. 
Váre doargestin 
ja jámiguttja degu ruge gahttunin jalkkahin. 

Valla suv moarre ittjij någå, 
suv giehta l ájn bajeduvvam. 

Vasjulasj mälggadis 
26 Galggá doarroslávgáv bajedit álmmugij mälggadin, 
ja sijáv värálda gietjes diehki loagget. 
Hähkkat ruosáda boahtá, 
27 ij aktak la vájbas jalik snågurmaste, 
ij aktak sujbo, ij aktak oade. 
Ij aktak avve luovvana, 
ij aktak gámasnuorri boarkkana. 
28 Sijá njuola li basstela, 
juovsa rávddása. 
Hesta guohpera li tjallusa nåv gåktu didno, 
vávnnaviera nåv gåktu biegga gärssuli. 
29 Sijá sjärggom la nåv gåktu lädjána, 
nåv gåktu nuorra lädjána sjärggu. 
Hará sij doahppiji sállahav 
ja ierit giessi, 
ja ij aktak máhte dav gádjot. 

30 Dan biejve galggi sjärggomav gullat 
nåv gåktu merra harrá. 
Jus rijkav gehtjas, 
de l sjievnnjet ja nieda, 
tjuovgga suvvulis sjevnjuduvvá. 

6 

Härrá Jesajav profäjttan gåhttju 
1 Mån Härráv vuojnniv dan jage gå gånågis Ussia jámij. Alla aledum 
tråvnån tjåhkkåhij, ålgoldisgárvvogesun tiemmpelav dievdij. 2 Seráfa suv 
badjelin tjuodtjun, juohkkahattjajn guhtta soaje: guovtijn såjijn árudijáv 
tjiehkin, guovtijn rubmahav tjiehkin, ja guovtijn háledin. 3 Guhtik 
guojmmásisá tjuorvvun: 

Ájlis, ájlis, ájlis 
la Härrá Sebaot. 
Ålles värált la suv herlukvuodas dievva. 

4 Uksasjielmá doargestin tjuorvvasis, ja tiempel suovas dievaj. 5 Javlliv: 
Vuoj munji! Lev gájodagi, 
danen gå mujna li báddum baksima 
álmmuga siegen årov majna li báddum baksima, 
ja muv tjalme li vuojnnám 
Gånågisáv, Härráv Sebaotav. 

6 Akta seráfajs muv lusi háledij rádde giedan mav lij bastajn álltáris 
válldám. 7 Dajna duohtadij njálmám ja javlaj: »Gå dát baksimijdát duohttá 
de duv vierredago gádoduvvi ja duv suddo såbaduvvá.« 8 Gulliv Härrá 
jienav. Hålaj: »Gev galgav rádjat, guhtis mijá sáhkaguodden sihtá årrot?« 
De javlliv: »Mån, rája muv!« 9 De hålaj: 

»Maná javla dán álmmugij: 
’Galggabihtit gullat mavas ehpit dádjada, 
galggabihtit vuojnnet mavas ehpit buojkká.’ 
10 Garrastuhte dáv álmmugav, 
buodo sijá bieljijt, 
gåbtjå sijá tjalmijt, 

vaj e majdik vuojne, 
e majdik gulá, 
e majdik dádjada, 
e máhtsada e ga buorrána.« 

11 Gatjádiv: »Man mälggadav, Härrá?« Sån vásstedij: 
»Dasik stáda li bátsidissan sjaddam 
ja ij aktak dajn åro, 
dasik dåbe li ávttasin báhtsám 
ja áhkkara li guodeduvvam.« 

 
12 Härrá galggá almatjijt mälggadij doalvvot, 
ja ednam ávttasin sjaddat. 
13 Gå almatjijs lågådis ájn la danna, 
de dat aj galggá dåssjiduvvat, 
nåv gåktu jalŋŋáv ruoddiji 
terebintas ja ájkas. 
– Ájlis máddo l dat jalŋes. 

7 

Sága gånågis Achasij 
1 Dan ájge gå Achas, Jotama bárnne, Ussia bárnne, lij Juda gånågis, de 
Arama gånågis Resin ládaj Jerusalemav aktan Israela gånågisájn Pekach, 
Remalja bárnne, valla ejga vuorbástuvá stádav oajttet. 2 Gå Davida máddo 
guláj arameaga lidjin Efraiman, de gånågis balláj aktan álmmugis nåv 
gåktu vuovde muora biekkan doargesti. 3 De Härrá Jesajaj hålaj: »Válde 
bárnát Shear Jashuv, ’Bátsidis máhttsá’, ja maná Achasav duostutjit Bajep 
buodo kanállagietjen, Bassamsjaljo gäjnon, 4 ja javla sunji: »Gáhttiju då 
jasskavuodat! Ale balá, ale dármeduvá dájs goappásj tsavnna 
muorratjiesskasijs, Resina aktan arameagij ja Remalja bárne åvdån, vájku 
gåk oassjoba. 5 Arameagijn li ájggomusá duv vuosstij, aktan efraimeagij ja 
Remalja bárnijn, ja sij li javllam 6 galggi Judav ládat. Sihti rijkav 
suorggidahttet, dav oajttet ja Taveala bárnev gånågissan dahkat. 

7 Valla návti Härrá Jubmel hoallá: 
Ij galga vuorbástuvvat, 
ij nåvti sjatta. 
8 Aram Damaskusis ráddiduvvá 
ja Damaskus Resinas. 
Guhttalåkvihtta jage ájn, 
ja Efraim álmmugin dåssjiduvvá. 
9 Efraim Samarias ráddiduvvá 
ja Samaria Remalja bárnes. 
Jus dijá jáhkko ij biso, 
de dij ehpit galga bissot. 

Immanuelmärkka 
10 Härrá vil Achasij hålaj: 11 »Ánoda merkav Härrás, Jubmelistát, vuollet 
jábbmekájmos jali baddjet alladisás.« 12 Valla Achas vásstedij: »Iv. Iv sidá 
Härráv gähttjalit.« 13 Jesaja de javlaj: »Gulldalihtit dal, Davida máddo! Ij gus 
didjij la nuoges gå almatjij máhttudagájt gáddebihtit, gáddebihtit gus aj 
Jubmelam máhttudagájt? 14 De Härrá iesj galggá didjij merkav vaddet: 
Nuorra nissun la iesselissan ja bárnev la riegádahtátjit, ja sunji galggá 
vaddet namáv Immanu El, ’Jubmel la mijájn’.« 15 Gabás ja miedas bárnne 
galggá viessot gå l oahppam bahájt hilggot ja buorev válljit. 16 Dajna gå 
åvddål bárnne l oahppam bahájt hilggot ja buorev válljit, de ednam man 
goappásj gånågisájs dån balá galggá ávttasin sjaddat. 17 Härrá galggá 
dibddet duv ja álmmugat ja áhtját máttov bijnástuvvat dakkir ájgij ma älla 
årrum dat rájes gå Efraim tjoavdeduváj Judas – Assyria gånågisás. 

Doaro håhkkidibme 
18 Dan biejve Härrá galggá loagget tjirugijt boahtet Egypta mälggadamos 

änojs ja miedahublojt Assyrias. 
19 Ålles muojdde galggá boahtet ja 
ganugit gårsåjda ja gursjojda, 
tjiesskislánjátjijda ja ávtsojda. 
20 Dan biejve Härrá galggá 
luojkkam nijbijn Eufrata nuppet bieles 
– Assyria gånågis – 

vuobdajt ráhkkit oajves ja sjierves, 
sjkávtjájt aj tjuohppá. 

 
21 Dan biejve galggá juohkka avtan gussa ja guokta sávtsa. 22 Daŋgas diehti 
oadtju nåv edna mielkev vaj gabás máhttá viessot. Gabás ja miedas gájka 
viessu gudi li ednamij ájmon báhtsám. 

23 Dan biejve ednam, gånnå dálla li tuvsán vijnnamuora ja man árvvo l 
tuvsán sjehkala silbas, galggá tistelijs ja tjiesskislánjátjijs dievvat. 24 Njuolaj 
ja juovsaj dåhku galggi mannat, danen gå rijkka tistelijs ja tjiesskislánjátjijs 
dievvagoahtá. 25 Várijt gånnå dálla rábjájn barggi, garvvet galggi tistela ja 
tjiesskislánjátjij diehti. Gusájt galggi guodutjit luojttet ja sávtsa malggiji. 

8 

Profejta máná märkkan Jubmelis 
1 Härrá munji hålaj: »Válde stuorra táblov ja rissti almatja pennajn: gullu 
bárnnáj Maher shalal hash bas, ’Aktiga rievvum, aktiga oadtjusin’.« 2 Mån 
ássiv åskåldis vihtanijt: härrá Uria, ja Sakarja, Jeverekja bárnne. 3 Maŋŋela 
aktan lidjiv nissunprofejtajn, iesselissan sjattaj ja riegádahtij bárnev. Härrá 
munji hålaj: »Vatte sunji namáv Maher shalal hash bas. 4 Dajna gå åvddål gå 
bárnne máhttá javllat áhttje ja ieddne, de Damaskusa boanndudagá ja 
Samaria oadtjusa galggi guotteduvvat Assyria gånågisá åvddåj.« 

5 Härrá vaden munji hålaj: 6 »Dát álmmuk hilggu Siloa tjátjev mij nåv 
loattjet gålggå, ja Resina ja Remalja bárne åvdån sij dármeduvvi. 7 Dajnas 
Härrá galggá dibddet Eufratav ietjas tjervas gålgådagájn sijáv dåjdedit – 
Assyria gånågis ålles fámujnis. Sjaddá ädnon mij dulvvat gájkka gáttijt ja 
gájkka buodoj badjel gålggå, 8 Juda miehtáj bårssju ja rissjal nåv gåktu 
bårssjodulvve dasik tjátje gitta tjiebedij jåvsåt. – Suv luoppo soaje galggi 
gåbttjåt duv rijkav ålles vijddudagán, Immanu El.« 
 

9 Álmmuga, tjåhkanihtit 
– huoman dåssjånihpit. 
Gulldalihtit, gájkka rijka mälggadin! 
Gárvedihtit – dåssjånihpit, 
gárvedihtit – dåssjånihpit. 

10 Dahkit ájggomusájt – e vuorbástuvá, 
vaddit gåhttjomijt – dajt e tjuovo. 
Danen gå Jubmel la mijájn. 

 
11 Dát la mav Härrá munji hålaj gå muv doahppij ja vágodij muv tjuovvot 
dav gäjnov degu dát álmmuk. 12 »Allit gåhtjo gájkka suolet rádudallamin 
mav dát álmmuk gåhttju suolet rádudallamin. Allit balá dassta massta sij 
balli, allit dassta balá. 13 Hähttubihtit buojkkát Härrá Sebaot la dijá vuosstij, 
suolet rádudallá – sujsta galggabihtit ballat, sujsta galggabihtit doargestit. 
14 Sån rádudallá Israela goappásj álmmugij vuosstij, gierggen sjattasj man 
vuosstij snågurmassti ja bákten mij duosstu, ja Jerusalema viesajdiddjijda 
giellan ja gillarin sjaddá. 15 Moaddása snågurmassti danna, ravggi ja 
dåssjåni, snårruji ja giddiduvvi.« 

16 Sidáv muv vihtanusáv goabrrit, sidáv muv åhpadusáv sinidahttet muv 
åhpadisålmmåjda. 17 Sidáv Härráv vuorddet, guhti árudijás tjiehká Jakoba 
álmmugis, ja sunji dårvustallat. 18 Ge, mån ja máná, gejt Härrá munji vattij, 
li sjaddam märkkan ja diedjimin Israelan Härrás Sebaotas guhti Sionváren 
årru. 

19-20 Didjij javlli: »Gatjádihtit jábbmegij vuojŋŋanisájs ja 
tsoavttsovuojŋŋanisajs, sijás gudi sjåhku ja mävrru!« – Ij gus álmmuk galga 
ietjas jubmelijs gatjádit, jábbmegijs ádnot rádev ja åhpadusáv viessogijda? – 
Nåvti sij ságasti gejn älla tjuovgudibme. 

21 Bijneduvvam ja nälggomin galggi rijkan gieverdit, ja nielgenisá 
rádamoarre badján, ja gånågisáv ja ietjas jubmelijt garrodi. Galggi alladissaj 
jårgijdit 22 jali ednama miehtáj gähttjat, mavas juohkka sajen la nieda ja 
sjievnnjet, goavgge idja, gebmudit tjuovgudime dagi. 

9 
1 Idja svahkas gånnå garra ballo dálla le. 
Jus vuostasj dåssjå val unnán tjaskij Sebulona ednamav ja Naftali 

ednamav, de maŋemus la ålles fámujn tjasskám alás, ednamav Jordanäno 
nuppen bielen, amás álmmugij dáfov. 

Ráfefurssta 
2 Álmmuk mij sjievnnjedin vájalt, 
stuorra tjuovgav vuojnná, 
sidjij gudi sjievnnjedis rijkan årru 
biejve tjuovgga bájttá. 
3 Dibdá sjålev badjánit, 
stuorra ávov dagá. 
Ávvusi duv åvdån 
nåv gåktu tjuohppama ájge ávvus, 
nåv gåktu sjållert gå oadtjusav juogat. 
4 Noadev mij sijáv låsedij, 
stákkov sijá ålgijn, 
givsediddje svitjov 
dån dådjala, 
nåv gåktu dan biejve gå Midjan vuojtádaláj. 
5 Doarrogáma mij aneduváj doaron, 
ja ålgoldisgárvvo báddum varás, 
gájkka dá galggi boaldeduvvat, dålås bårrut. 
6 Danen gå mánná l riegádam, 
bárnne l midjij vatteduvvam. 
Viellde l suv ålgijda biejaduvvam, 
ja dát la suv namma: 
Gájkvijses ráddijiddje, 
Jubmelasj jállogis, 
Ihkálasj Áhttje, 
Ráfefurssta. 
7 Viellde galggá stuorrot, 
ráfe buorissjivnnjádusá ráje dagi 
Davida tråvnnåj ja rijkkasis. 
Muvrriduvvá ja fámon nanniduvvá 
riektájn ja rievtesferdukvuodajn, 
dálla ja ihkát. 
Härrá Sebaota buosjesvuohta 
dáv dahká. 

Buorránahtes Israel 
8 Härrá Jakobij bágov rájaj, 
suv báhko Israelav dejvaj. 
9 Ålles suv álmmuk oattjoj dav vásedit, 
Efraima ja Samaria viesajdiddje. 
Mihásvuodajn ja goarssástallamin javllin: 
10 »Muvra digális li gahttjam, 
tjuoladuvvam giergijs ådåsijt tsieggidip. 
Tjårge sykomoras li doaddjum, 
cederav sadjáj válldep.« 
11 Härrá assjmadij sijá vuosteldiddjijt 
ja vasjulattjajt sijá vuosstij båstij, 
12 arameaga lullet, filisteaga allet, 
Israelav rattugit válldin. 

Huoman moarres ittjij suono, 
suv giehta l ájn bajedum. 

 
13 Valla álmmuk ittjij jårgijda suv guovlluj guhti tsábmij, 
ettjin Härráv Sebaotav åtså. 
14 De Härrá Israelas oajvev ja siejbev jaláj, 
máddagav ja hájkov avta biejve. 
15 Boarrása ja åskåldisá li oajvve, 
profejta gudi boasto gäjnov vuosedi li siejbbe. 
16 Gudi lájddijin dáv álmmugav sijáv mållådin, 
gudi lájddiduvvin sij tjádjánin. 
17 Dan diehti Härrá ittjij sijá nuorra ålmmåjt árjoda, 
ij lim ármmo áhtjedis mánáj ja árbbátjij vuosstij. 
Gájka lidjin jubmelahttá ja vierredahkke, 
gájkka sijá håla lidjin gájvvása. 

Huoman moares ittjij suono, 
suv giehta l ájn bajedum. 

 
18 Bahávuohta degu dållå buolij, 
tistelijt ja tjiesskisbiesstagijt båråj. 

Ávtsojt buollidij 
ja suovva almmáj bårgestij. 
19 Härrá Sebaota moares ednam boaldeduváj, 
ja álmmuk sjattaj nåv gåktu dålå bårrusin, 
nubbe ittjij nuppev árjo. 
20 Oalges bielen gásskin 
mavas ájn nielgen lidjin, 
gåro bielen hávddin 
mavas ettjin gallána. 
Gájka nubbe nuppev råbmun: 
21 Manasse Efraimav, Efraim Manassev, 
ja goappátja aktan Judav. 

Huoman moares ittjij suono, 
suv giehta l ájn bajedum. 

 

10 
1 Vuoj sidjij gudi ásadi rievtugahtes lágajt 
ja tjálli duolmmo njuolgadusájt! 
2 Fámodis almatjij rievtesvuodav buorggu, 
álmmugam häjos almatjijs riektáv rievudi. 
Árbbátja sijá gåppsemoamen sjaddi, 
áhtjedis mánájt ribádi. 
3 Majt duobmo biejven dahkabihtit, 
gå håhkkånibme mälggadis boahtá? 
Gen lusi báhtarihpit viehkev åttjudit 
ja majt ietjada åmij dahkabihtit? 
4 Ij la ietjá gå fáŋgaj siegen vuollánit 
jali gåttedallam almatjij sähkáj gahttjat. 

Huoman moarres ittjij suono, 
suv giehta l ájn bajedum. 

Assur nävvon Härrá moarráj 
5 Vuoj Assur, muv moare soabbe, 
muv oasjo moare sjvihtjo! 
6 Jubmelahtes álmmugij suv rájav, 
sidjij gudi muv moarev li båktåm, 
rievudittjat ja ribádittjat 
ja sijáv degu rahte sjtäntjov duolmmot. 
7 Valla sån ij nåvti dádjada, 
sujna l ietjá ájádus. 
Mav sihtá la dåssjidit 
ja álmmugav álmmuga maŋen gádodit. 
8 Hoallá: 
»Älla gus gájkka muv doarrooajve gånågisá? 
9 Kalnojn degu Karkemishajn manáj, 
Hamatijn degu Arpadijn, 
Samariajn degu Damaskusijn. 

10 Boajtojubmelrijkajt oajttiv, ja sijá jubmela lidjin gåjt buorebu gå 
Jerusalema ja Samaria. 11 Iv gus mån lulu Jerusalema boajtojubmelgåvåj 
máhttet dahkat nåv gåktu Samaria ja sijá boajtojubmelgåvåj dahkiv?« 

12 Gå Härrá ållidahttá dagos Siona váren ja Jerusaleman, de Assyria 
gånågis duobbmiduvvá dan åvdås mav la dahkam ietjas goarssástallamin 
ja mihástallamin ja ietjastallamin, 13 danen gå javllá: 

»Iehtjam gievrrudagájn dáv dahkiv, 
muv gietjedis vijsesvuodajn. 
Álmmuga rájijt sirddiv, 
ja sijá vuorkájt rievudiv, 
gájkväksásin ráddijiddjijt tråvnås gádodiv. 
14 Nåv gåktu giedav gálggi låttebässáj, 
de mån álmmugij dávverijt aŋádiv, 
ja nåv gåktu guodedum månijt tjoaggá, 
de mån gájkka värálda rijkajt tjoahkkijiv. 
Ittjij aktak åbbå såjijn säjvvula 
jalik njunjev rabá ja bitjo.« 

15 Galggá gus áksjo bivtjudallat suv vuosstij guhti tjuollá? 
Le gus såga buorep sujsta guhti sågi? 
Degu soabbe luluj suv guoddev anedit, 
Degu soabbe luluj guoddet suv guhti ij la muoras! 

 
16 Danen Ráddijiddje Härrá Sebaot galggá 
suv gievras ålmmåjda livvotdávdav rádjat, 
hieves háme duogen 
degu buolle dållå galggá buollet. 
17 Israela Tjuovgga dållån sjaddá, 
suv Ájlis sjnjibttjo sjaddá, 
suv tjiesskisbiesstagijt ja tistelijt boalldá ja bårrå, 
gájkka avtan biejven. 
18 Suv tjáppa vuovdijt ja sjattadagájt 
galggá ållu biejsstet. 
Sjaddá nåv goassa skihppe råjåt. 
19 Muora ma suv vuovden li ájmon 
li gallegattja vaj mánná dajt máhttá låhkåt. 

 
20 Dan biejve Israela bátsidis, Jakoba gájodum fuovva, ij galga dasti åskeldit 
sunji guhti sijáv åjtij ájnat sáddnán åskeldit Härráj, Israela Ájllisij. 21 Bátsidis 
máhttsá, Jakoba bátsidis, Jubmela lusi, Jállogisá lusi. 22 Ihkap vil álmmugat, 
Israel, luluj årrot degu ábe sáttoj, de dåssjå val bátsidis galggá máhttsat. 
Dåssjånibme l mierredum, rievtugisvuoda bårssjodulvve. 23 Härrá Jubmel 
Sebaot mierredum håhkkånibme miehtáj värálda ållidahttá. 

24 Návti Härrá Jubmel Sebaot hoallá: »Dån álmmugam mij Sionin åro, ale 
Assuris balá gå såppijn duv räjvvá ja soappev bajet duv vuosstij, nåv gåktu 
Egypta. 25 Ruvva, oanegattjat, stráffa ålliduvvá, ja muv moarreduobmo 
väráldin duohtan sjaddá. 26 De Härrá Sebaot galggá svitjos vädtsulit suv 
badjel, nåv gåktu Midjan vuojtádaláj Orevbávte guoran ja ábe vuosstij 
soappes bajedit, nåv gåktu Egyptan. 27 Dan biejve Assura noade galggá duv 
ålgijs váldeduvvat ja noade duv nisken doajeduvvat. 

Vasjulasj ládá Jerusalemav 

Pene-Shemenis vuolggá, 
28 Ajatav ládá, 
Migrona baktu manná, 
doarrovuorkájt Mikmasaj guodá. 
29 Bårkav vássá, 
ijáv Gevan luojttal. 
Rama doarges, 
Saula Giva báhtar. 
30 Tjuorvo, Gallim! 
Gulldala, Lajsha! 
Vássteda suv, Anatot! 
31 Madmena báhtar, 
Gevima álmmuk suojev åhtså. 
32 Juo uddni l Novan, 
gárves Siona várev oajttet, 
Jerusalema alladisá vuosstij. 
33 Valla de: 
Ráddijiddje Härrá Sebaot tjuollá 
gierragijt muorajs tjervas fámujn, 
njuoro vierdeduvvi, 
allaga tjuoladuvvi. 
34 Ávttso áksjujn ruoddiduvvá, 
Libanona stuorra vuovdde vierdeduvvá. 

11 

Rievtugis ráddijiddje 
1 Jishaja tjuollam máddagis oakse sjaddagoahtá, 
suv ruohttsasis urbbe luorkijt. 
2 Dievas la Härrá vuojŋŋanisás, 
vijsesvuoda ja dádjadusá vuojŋŋanisás, 
jiermmásvuoda ja fámo vuojŋŋanisás, 
máhto ja jubmelbalo vuojŋŋanisás. 

3 Ij ålgoldis hámes duobbmi, 
ij riektáv guloj milta ásada. 
4 Fámodis almatjijt rievtugit duobbmi, 
ednama häjos almatja rievtes láhkáj duobbmidalli. 
Suv báhko l soabben bahádahkkij tjavelgijda, 
suv vuojŋŋa jáddat baháj hekkajt. 
5 Rievtugisvuohta l suv avve, 
jáhkkogisvuodav guoddá ålema birra. 

 
6 Dalloj stálppe aktan lippajn årru, 
leopárdda gihtse guoran livvat. 
Gálbbe ja lädján aktan guohtoba 
ja bárnásj la tjiehttár. 
7 Gussa ja biernna aktan guohtoba, 
tjivga bálldalakkoj livvadi. 
Lädján suojnijt bårrå degu vuoksá. 
8 Njuorak stoahká gärmmaha råkke guoran, 
mánná giedav tsåggå sälggagärmmaha bässáj. 
9 Ij gånnåk muv ájlis váren 
juoga bahá jali dåssjididdje galga sjaddat, 
gå diehto Härrá birra rijkav dävddá, 
nåv gåktu merra l tjátjes dievva. 

10 Dan biejve álmmuga åhtsi Jishaja ruohttsasav, sån guhti l doarroslávggá 
gájkka álmmugijda, ja suv sadje tråvnån guddneduvvá. 

Härrá dibddá álmmugis máhttsat 
11 Dan biejve Härrá vat giedas galggá bajedit sijáv lånestittjat gudi 
álmmugis li báhtsám, gudi li báhtsám Assyriaj ja Egyptaj, Patrosij ja Kushaj, 
Elamij ja Shinarij, Hamatij ja merragádderijkajda. 

12 Sån galggá álmmugijda doarroslávgáv bajedit, 
aktidit gejt Israelas li hádjusam 
ja tjoahkkit ednama niellja tjiegas sijáv gudi li Judas 
hájedam. 

13 De Efraima udnodisvuohta gáhtu 
ja Juda vasjulasjvuohta nåhkå. 
Efraim ij dasti Judav udnoda 
ja Juda ij Efraimav vasjoda. 
14 Filisteagij báldev allen galggi oajttet, 
aktan rievudit álmmugav allen. 
Edom ja Moab sijá giedajda gahttjaba. 
Ammoneaga sijá vuollásasjálmmuk sjaddi. 
15 Härrá galggá Egypta merraluovtav tsoahkot, 
Eufratav sieldes biekkajn oajttet, 
änov gietjav jåhkåj juohket 
ja gåjkkegábmagij doalvvot rastá. 
16 Gejnudahka galggá sjaddat 
sidjij gudi álmmugis li báhtsám, 
sidjij gudi Assyriaj li báhtsám, 
nåv gåktu lij Israelaj 
dalloj gå Egyptas vuolggin. 

12 

Gijttemsálmma 
1 Dan biejve dån galga javllat: 
Gijtáv duv, Härráv. 
Ledji munji moaren, 
valla moarrát någåj 
ja munji jaskadusáv vaddi. 
2 Duodaj, Jubmel la muv gádjusibme, 
jaskugis ja balo dagi lav. 
Muv fábmo ja suodje l Härrá, 
guhti muv gájoj. 
3 Sjållerda galggabihtit tjátjev goajvvot 
gádjusime ádjagijs. 
4 Dan biejve galggabihtit javllat: 
Gijttit Härráv, råhkålihtit sunji, 

giehttut álmmugijda suv dagoj birra, 
sárnnedihtit suv aledum namáv! 
5 Hievedihtit Jubmelav ájmodis dagos, 
dahkit dajt dåbddusin värálda miehtáj! 
6 Sjållerdihtit jieddnát, 
dij Siona årro, 
stuorak la dijá siegen, 
Israela Ájlis. 

13 

Härrá biejvve ja Babylona håhkkånibme 
1 Sáhka Babylona birra mav Jesaja, Amosa bárnne, bárudisán vuojnij. 

2 Bajedihtit doarroslávgáv buolljis várráj, 
tjuorvudihtit sidjij, 
vaddit merkav tjåhkanittjat furstaj uvsaj guorraj. 
3 Mån ávttjiv válljim almatjijdám 
muv moarreduobmov dåjmadit, 
gåhtjov muv doarroålmmåjt, 
muv mihás, sjållerdiddje fuovajt. 
4 Gulldalihtit! Makkir dudna várijn, 
dudna stuorra fuovas. 
Gulldalihtit! Makkir jubma álmmugijs, 
gájkka rijkajs tjåhkani. 
Härrá Sebaot suv doarrofuovav gehtjat. 
5 Amás ednamijs båhti, 
mälggadis almmemáddaris, 
Härrá ja ietjas moare vädtsaga. 
Sij li dåssjidittjat ålles väráldav. 
6 Fuojkadihtit, danen gå Härrá biejvve l láhka, 
nåv gåktu håhkkidibme dat Gájkväksásis boahtá. 
7 Dalloj gájkka gieda gállnadi, 
gájkka jálosvuohta nåhkå. 

8 Suorggani, 
boahttuji goavggáj ja báktjasijda, 
nåv gåktu nissun riegádahtedijn. 
Dármeduvvam nubbe nubbáj gehtjadi, 
sijá muodo guovgudi. 
9 Ármo dagi Härrá biejvve boahtá 
mårijn ja buolle hármajn. 
Värált ávttasin sjaddá, 
suddogisájt sån dåssjijt. 
10 Almegoage gájkka náste 
hiejtti jillamis. 
Biejvve mårijdattijn sjevnjut, 
mánno ij dasti tjuovga. 
11 Ednamav bahávuodas galgav stráffut, 
surodimijt suttojisá diehti. 
Nierbigij stuorástallamav galgav vuoledit, 
givsediddjij mihástallamav gádodit. 
12 Almatja gålles vuorjjáj sjaddi, 
vuorjjáj gå Ofira gålle. 
13 Dan diehti almme galggá doargestit 
ja ednam sajestis skielbestit 
Härrá Sebaota rádamoares 
suv buolle moare biejven. 
14 Nåv gåktu bállám gasella 
jali sávtsa majt aktak ij tjoahken aneda 
sij galggi báhtarit, juohkkahasj ietjas álmmuga lusi, 
juohkkahasj ietjas rijkkaj. 
15 Guhti giddidallá, båskådallá, 
guhti jåvsåduvvá, svärddáj gåddu. 
16 Njuoraga murkkiduvvi sijá tjalmij åvdån, 
vieso rievuduvvi, nissuna illastuvvi. 

 
17 Mån galgav mediagijt sijá vuosstij båsstet. 
Sij e silbas berusta, 

e ga gålles loaggasa. 
18 Sijá juovsa nuorajt gåddåli. 
E mánájt ármmálaste, 
e ga unnagattjajt árjo. 
19 Babylonajn, rijkaj kråvnnå, 
kaldeagij härvva ja mihásvuohta, 
sjaddá nåvti gå Jubmel 
Sodomav ja Gomorrav hevadij. 
20 Ij aktak dasti dasi årru, 
dat la ávtas máttos mádduj. 
Beduijnna ij dasi goades tsieggi, 
räjnnuhiddje e danna älojt dibde livvadit. 
21 Valla návde galggi danna livvadit, 
dåbe idjalåttijs dievvat. 
Dasi lidno galggi årrut 
ja skuojve gärssulit. 
22 Miehttsebednaga galggi ladnijn årrot, 
sjakála tjáppa lanjájn. 
Ájgge ållån Babylonaj, 
dan biejve li nåhkåmin. 

 

14 
1 Härrá galggá Jakobav ármmálasstet, Israelav vaden válljit. Galggá 

álmmugav dibddet ietjas ednamin årrot. Sirdulahá gudi danna årru galggi 
sijáv tjuovvolit ja Jakoba álmmugijn aktánit. 2 Álmmuga galggi vaden sijáv 
ruoptus häjmmaj doalvvot, ja danna, Härrá ednamin, israelaga galggi sijáv 
dahkat ietjasa åbmudahkan, oarjjen ja oarjjenissunin. Sijá fáŋŋgagáhttára 
sjaddi sijá fáŋŋgan, sij härrán sjaddi ietjasa vájvediddjijda. 

Babylona gånågisá álbedimlávludis 
3 Gå Härrá duv vuojŋadahttá vájves ja muodes, ja garra oarjjebargos masi 
bággiduvvi, 4 de dájna lávllagijn dån galga Babylona gånågisáv álbedit: 

Vuoj, muorrum la givsediddje, 
nåhkåm la suv mårågis dåssjidibme! 
5 Härrá l doadjám jubmelahttáj soappev 
ja ráddijiddjij gånågissoappev 
6 mij moares álmmugijt tsábmij, 
tsábmij ja tsábmij, 
mij sijáv garravuodajn ráddidij 
ja ármodisát sijáv doarredij. 
7 Åbbå värált la sieddusin 
ja gájka sjållerdi. 
8 Cypressa aj duv vuorbev ávvudalli 
ja Libanona cedera: 
»Gå dån dal danna vällaha 
de ij aktak boade diehki mijáv njiejdátjit.« 

 
9 Vuollen jábbmekájmon råssåni, 
gå vuojnni duv boahtemin. 
Suojvvanisá badjáni oademis, 
ednama ráddijiddje. 
Álmmugij gájkka gånågisá 
vierttiji tråvnåjstisá tjuodtjánit. 
10 Dáj bágoj gájka duv buorástahtti: 
»Dån aj la dal fámoduvvam 
ja sjaddam mijá lágátjin. 
11 Jábbmekájmmuj gahtjaj duv herlukvuohta 
ja duv skilájdiddje hárpa. 
Mádo dunji láhtjon sjaddi, 
suovsa dunji gåbttjåsin.« 

 
12 Vuoj, almes dån la gahttjam, 
sjierris násste, guoksu bárnne, 
ednamij la tsuovkkiduvvam, 
dån guhti álmmugijt oajtti. 

13 Dådnå dat lidji guhti allasit javlli: 
»Almmáj galgav badjánit. 
Jubmela nástij badjel 
galgav iehtjam tråvnåv tsieggit 
ja jubmelváren tjåhkkåhit 
nuorttalabmusin. 
14 Balvaj badjel galgav badjánit, 
sjattav Alemusá lágátjin.« 
15 Mavas dån viera vuolus jábbmekájmmuj, 
vuolemus tjiegŋalisá tjiegŋalissaj. 

 
16 Gudi duv vuojnni duv gehtjadi, 
snivva duv váksjudi: 
»Dát ålmåj gus väráldav doargestahtij 
ja rijkajt sillnadij, 
17 ednamav dagáj sáttojmiehttsen 
ja stádajt dåssjidij, 
sån guhti ittjij goassak suv fáŋgajt luojte? 
18 Álmmugij gájkka gånågisá guddneduvvam vällahi, 
juohkkahasj ietjas vuojŋadimsajen, 
19 valla dån vällaha hávde dagi, 
nåv gåktu rummbo, 
gåbtjådum ålmmåjs gudi svärddáj gåddujin. 
Sij gierggehávdev oadtju, 
valla dån la jábbmek gev duolmmu, 
20 dån i oattjo iehtjádij siegen hávden vuojŋadit, 
danen gå la rijkat dåssjidam ja 
álmmugat gåddåm. 
Ij dasti goassak galga nammadit 
dáv bahás máttov.« 

 
21 Gárvvijihtit njuovvamsajev suv bárnijda, 
ájttegij suttos sij galggi stráffudallat. 

Sij e goassak galga väráldav vuojttet 
ja ednamav dievddet garra balujn. 

 
22 Mån galgav boahtet sijá badjel, Härrá Sebaot hoallá, ja dåssjidit Babylona 
namáv ja álmmugav ihkeven ájggáj, Härrá hoallá. 23 Stádav galgav dahkat 
dävgádahkan, årudahkan hájggárijda. Dibdáv dav dibágij vuodjot, Härrá 
Sebaot hoallá. 

Assyria Härrá rijkan håhkkåni 
24 Härrá Sebaot la vuornnájn hållam: 
Sjaddus dat mav lav ájggum, 
ålliduvvis majt lav mierredam. 
25 Assyriaga galggi muv rijkan dåssjiduvvat, 
muv várijn galgav sijáv duolmmot. 
De oalggemuorra muv álmmugis låggŋiduvvá, 
ja noade sijá ålgijs. 
26 Dát la märrádus mij ålles väráldav däjvvá, 
dát la giehta mij la gájkka álmmugij vuosstij bajeduvvam. 
27 Härrá Sebaot la mierredam, 
guhti máhttá dav fámoduhttet? 
Giedav sån la bajedam, 
guhti máhttá suv duosstot? 

Filisteagij håhkkånibme 
28 Dan jage gå gånågis Achas jámij dát sáhka bådij: 

29 Ale ávvudalá, Filistea, 
gå soabbe mij duv tsábmij la doaddjum. 
Gärmmaha ruohttsasis sälggagermaj galggá boahtet, 
dat galggá hálediddje hárjakgärmmahav bajedit. 
30 Muv giettijn häjo galggi guohtomav gávnnat, 
fámodime galggi jasskavuodan vuojŋastit. 
Valla nielgijn sån dijáv galggá oajttet, 
gudi báhtsi gådduji. 
31 Luojo, uksa! Fuojkada, stáda! 
Häso, Filistea! 

Nuorttalis givsediddje boahtá, 
ij aktak suv fuovas báhtara. 

 
32 Majt galggá vierruhij sáttakålmmåjda vásstedit? 
»Sion la Härrás vuododuvvam, 
suv häjos álmmuk suojev danna gávnná.« 

15 

Moaba håhkkånibme 
1 Sáhka Moaba birra. 

Håhkkidime iján 
Ar Moab slámaj. 
Håhkkidime iján 
Kir-Moab slámaj. 
2 Divona álmmuk badján 
bassebájkijda tjierutjit. 
Nebon ja Medevan 
Moaba luodjom gullu. 
Juohkka oajvvetjåhkkå l ráhkkiduvvam 
ja juohkka sjkávttjá bieskeduvvam. 
3 Gahttunin hårsåjn vádtsi, 
táhtjajn ja guovdon luodjom gullu, 
gadnjala gålggi. 
4 Heshbon ja Elale luodju, 
gitta Jahasij sijá tjuorvas gullu. 
Danen Moab garra balos doarges 
ja hessu. 

 
5 Vájmmum Moaba diehti gádjá. 
Báhtariddje båhti Soarij ja Eglat Shelishiaj. 
Luchita báltev 
almatja goarridi tjiero. 
Horonajima gäjnon 
luodjomtjuorvvasa gulluji håhkkånime diehti. 

6 Nimrima tjátje sáttojmiehttsen sjaddi, 
ráse buollni, giedde gållnå, 
ruodnudagás ij mige bátse. 
7 Gájkka majt li vuorkudam, gájkka vuorkájt, 
guoddi Sálljajågå rastá. 
8 Moaba birra luodjom gullu, 
luodjomtjuorvvasa gulluji Eglajimij, 
gitta Beer Elimij. 
9 Dimona tjátje dievvi varás. 
Ådå bijnojt mån galgav Dimonij rádjat, 
lädjánav sidjij gudi li Moabin gádjusam, 
dasi mij la Admas báhtsám. 

 

16 
1 Rája lippav rijka ráddijiddjes, 
sáttojmiehttsebávtes Siona várráj. 
2 – Nåv gåktu ballám låtte ma bieses báhtari 
Moaba niejda båhti 
Arnona gáládagájda. – 
3 »Vatte midjij rádev, vuoseda gäjnov! 
Dibde suojvvanisát biejvveguovddelin 
sjaddat ijá sjävnnjadisá suoje lágátjin. 
Tjiega sijáv gudi li hádjusam, ale báhtariddjijt bigoda! 
4 Dibde Moaba hádjusam álmmugav 
dårvov duv lunna oadtjot. 
Åro sijá suodjen dåssjididdjij vuosstij.« 
»Gå vahágahttem nåhkå, 
ja dåssjidibme l häjttám, 
gå sån guhti rijkav givset la gáhtum, 
5 de ármos tråvnnå galggá tsieggiduvvat, 
ja Jubmela jáhkkogisvuoda baktu 
duobmár galggá Davida ladnen ráddit, 

akta guhti åhtså rievtesvuodav 
ja diehtá majt riektá rávkká.« 

 
6 Mij lip vuojnnám Moaba stuorástallamav, 
– makkir stuorástallam! – 
suv stuoresvuodav, stuorástallamav ja mihástallamav. 
Skámodibme l suv goarssa. 
7 Danen moabeaga luodju, 
gájka Moaba badjel luodju. 
Suorgganam sij ájádalli 
Kir-Hareseta vijnnamuorjjegáhkojt. 
8 Danen gå bäjsstanam li Heshbona terrássa, 
gåjkkåm li Sivma vijnnamuora, 
man ájvan muorje 
álmmugij ráddijiddjijt oajttin. 
Oavse gitta Jaserij åledin, 
sáttojmähttsáj moalkodin 
ja åledin ábe badjel. 
9 Danen sidáv aktan Jaserijn tjierrot 
Sivma vijnnamuoraj diehti, 
gålgådav gadnjalijdám 
dijá badjel, Heshbon ja Elale. 
Gå tjuohpajda dijá muorjemijt ja dijá sájojt, 
de rievvárijda ládadalájda. 
10 Sjattadahka guorrunij ávos ja sjåles, 
ij aktak lávlo ja tjuorvo vijnnagárden. 
Ij aktak vijnav duolmo vijnnaduolmudagájn, 
tjuohpostjuorvvasa li nåhkåm. 
11 Danen vájmmum luodju Moaba diehti nåv gåktu lijrro, 
siellum luodju Kir-Heresa badjel. 

 
12 Gå moabeaga ietjasa vájbbadi bassebájken ja vuolggi ájlisbájkkásis 
råhkådalátjit, de e majdik åttjuda. 

13 Dát lij báhko mav Härrá dalloj Moabij hålaj. 14 De dal Härrá návti hoallá: 
Gålmå jage duogen, ma li nåv gåktu biejvvebargge jage, de Moab galggá 
ietjas almasjfuovajn vuoleduvvat. Dåssjå unna bátsidis báhtsá. 

17 

Damaskusa ja Efraima håhkkånibme 
1 Sáhka Damaskusa birra. 

Damaskus stádan galggá dåssjiduvvat 
ja gierggehårren sjaddat, 2 ávtastuhteduvvam ihkát. 
Guodi vuollásasjstádajt älojda, 
danna sieddusin livvadit. 
3 Efraim ietjas ladnev massá, 
Damaskus ietjas gånågisvieldev. 
Mij Aramis báhtsá 
manná degu Israela härvvásvuodajn. 
Dát la Härrá Sebaota báhko. 

 
4 Dan biejve Jakoba härvvásvuohta guovgut 
ja gájkka suv valjesvuohta gállná. 
5 Sjaddá degu tjuohppama bále: 
gimpov giedajn válldá 
ja gårnneoajvev tjuohppá. 
Sjaddá degu gårnneåjvijt tjoaggemin 
Refaimloamen. 
6 Bátsevtjuohpos la ájnna mij báhtsá, 
nåv gåktu gå olijvajt vuolus tjasská: 
Guokta gålmmå muorjema gierragin, 
niellja vihtta muoraj åvsijn. 
Dát la Härrá, Israela Jubmela, báhko. 

 
7 Dan biejve almatja galggi sjivnnjediddjáj jårgijdit ja Israela Ájllisa vuosstij 
gehtjastit. 8 Álltárijda e jårgijda, majt ietja li tsieggim, e gehtjasta ietjasa 
giedaj dagoj vuosstij, asheratjuoldajda ja suovasálltárijda. 

9 Dan biejve duv stáda li ávtastuhteduvvam degu stáda majt amoreaga ja 
hiveaga guodin gå israelaga båhtin. Gájkka ávttasin sjaddá. 

10 Dån la vajálduhttám Jubmelav, duv gádjusimev, 
dån illa ájádallam bávtev, duv dårvov. 
Dan diehti: 
máhtá sáddjit tjáppa sjattojt, 
sjaddadit amás jubmela urbijt, 
11 sjattojt allagin sjaddada 
dan biejve gå dajt sáddji 
ja duv sájojt dibdá 
juo idedis vuohtjet – 
bijno biejven tjuohpos gåjt vádnuna, 
dálkudibme ij báktjasij gávnnu. 

Härrá Israela vasjulattjajt hájet 
12 Makkir jubma lågodis álmmugijs, 
jubma degu merra jubmamin! 
Makkir sjåvva álmmugijs, 
sjåvva degu sieldes tjátje sjåvvamin! 
13 Valla gå Härrá sidjij ruodjá, 
de mälggadij báhtari 
degu tjuobmasa majt biegga hádjá várij badjel, 
degu tistelmuojse bieggan. 
14 Iehkedis la garra ballo, 
guoksun sij li gáhtum. 
Dát sjaddá rievvárij vuorbben, 
spädjárij vuorbedisvuohta. 

18 

Sáttakålmmå Kushas 
1 Dån, ednam gånnå soajálahá lådadi 
– ednam änoj duogen Kushan – 
2 dån guhti rája sáttakålmmåjt mera rastá, 
papyrushávsaj davás! 

Mannit, háhppelis sáttakålmmå, 
dijá várddás, gábbmismuodok álmmuga lusi, 
gässta loavggot balli, 
gievras ja vuojttelis álmmuk, 
gen rijkka l änojs dievas. 
3 Dij gájka gudi tsieggibihtit ja årrobihtit ednamin, 
gähttjit gå doarroslávggá várijn bajeduvvá, 
gulldalihtit gå basuvnna sjkádnjá! 
4 Návti Härrá munji hoallá: 
»Ájdá viesostam gehtjav, 
gå ájmmo biejvvelieggasis svarrá 
ja tjuohppamájge suollnu.« 
5 Åvddål gå sájo li ájn tjuohpaduvvam, 

gå vijnnamuora giedjek la gahttjam 
ja muorjem láddagoahtá, 
de urbijt nijbijn tjuohppá 
ja åvsijt tjuollá. 
6 Gájkka galggá guodeduvvat várij árnnasijda 
ja ednama juhtusijda. 
Nuoges la giesen ja dálven 
låttijda ja ednama gájkka juhtusijda. 

 
7 Gå dat ájgge boahtá, de vattáldahka galggá Härráj Sebaotaj guodeduvvat 
dat várddás, gábbmismuodok álmmugis, massta loavggot balli, gievras ja 
vuojttelis álmmuk, man rijkka l änojs dievas, galggá guodeduvvat Härrá 
Sebaota namá sadjáj, Siona várráj. 

19 

Härrá hiemsev Egyptaj rádjá 
1 Sáhka Egypta birra. 

Härrá rijddi háhppelis balvaj nanna, 
sån Egyptaj boahtá. 

Egypta boajtojubmela suv åvdån doargesti, 
egyptaga garra balos skielbesti. 
2 »Mån hasodav Egyptav Egypta vuosstij, 
vaj gájka dårru nubbe nuppe vuosstij, 
stáda stáda vuosstij, rijkka rijka vuosstij. 
3 Egyptaga mieladuvvi, 
sijá ájggomusájt mån dåssjidav. 
Vierttiji gatjádit boajtojubmelijs ja skuojvijs, 
jábbmegij vuojŋŋanisájs ja tsoavttsomvuojŋŋanisájs. 
4 Mån galgav egyptagijt guodet 
garra härrá välldáj, 
bahás gånågis galggá sijáv ráddit.« 
Dát la Ráddijiddje Härrá Sebaota báhko. 

 
5 Nijllaäno tjáhtje galggá nåhkåt, 
ädno råktjåt ja gåjkkåt. 
6 Välmmá galggi guohtsijdit, 
Nijllaäno njálmudahka tjátjes guorrunit. 
Stárro ja ruogo galggi tjáhpudit, 
7 ruohkulagá Nijllaäno njálmen. 
Gájkka mij la ädnogátten sáddjiduvvam 
gåjkkå, tsårot ja gáhtu. 
8 Gájkka guollára vádjadi ja luodju, 
gudi änon duorggiji. 
Gudi viermmiji 
häsodisvuohtaj gahttji. 
9 Lijnnabargge vuolláni, 
kárrijiddje ja gådåra guovgudi, 
10 lijnnegådåra hådjåni, 
gájkka biejvvebargge härdoduvvi. 

 
11 Soana fursta li oalle bieriga, 
vijsuga gájves rádijt farauj vaddi. 

Gåk máhttebihtit farauj javllat: 
»Mij lip vijses ålmmåj bárne, 
gierraga dålusj ájge gånågisájs.« 
12 Gånnå li dálla, duv vijsuga? 
Giehttusa ja diededisá dunji 
majt Härrá Sebaot Egyptajn la ájggum. 
13 Soana fursta degu bieriga dåmadi, 
Memfisa fursta bähtádalli, 
máttaroajve Egyptav mållådi. 
14 Härrá l sijáv tjáddjidimijn dävddám, 
danen egyptaga darttjuli 
vájku majt dahki, 
nåv gåktu vuoladalkos ietjas vuoksasin darttjul. 
15 Ij mige Egyptaj vuorbásta, 
ij oajves ij ga siejbes, 
ij máddagis ij ga hájkos. 

 
16 Dan biejve egyptaga sjaddi nissunij lágátjin, galggi doargestit ja ballat gå 
Härrá Sebaot sijá vuosstij giedav bajet. 17 Juda rijkka sjaddá egyptagijda 
ballon. Gå dat namma nammaduvvá, de galggi ballat märrádusás mav 
Härrá Sebaot sidjij la mierredam. 

Härrá álmmugijt buorissjivnnjet 
18 Dan biejve galggi Egyptan gávnnut vihtta stáda gånnå Kanaana gielav 
sárnnu ja gånnå Härráj Sebaotaj vuornnáv dahki. Akta dajs la Ir Haheres. 

19 Dan biejve galggá Egypta gassko gávnnut álltár ja rijka ráján tjuolos 
Härráj. 20 Dát galggá Egyptan årrot märkkan ja vihtanasstemin Härrá 
Sebaota birra. Gå sij Härráj tjuorvvu ja vájvediddjij diehti luodju, de sån 
galggá gájodiddjev rádjat guhti sijá åvdås rahtjá ja sijáv gádju. 21 Härrá 
galggá egyptagijda ietjas bigodit, ja dan biejve egyptaga Härráj 
oahpástuvvi. Sij galggi njuovvamvärojt ja biebbmovärojt Härráj guoddet, ja 
vuornádit majt galggi ållidit. 22 Härrá galggá egyptagijt tsábbmet, tsábbmet 
valla aj dálkudit. Gå sij jårggåli Härráj, de sån galggá sijá råhkålvisájt 
gulldalit ja sijáv dálkudit. 

23 Dan biejve galggá gejnudahka gávnnut Egyptas Assyriaj, ja assyriaga 
båhti Egyptaj ja egyptaga Assyriaj, ja egyptaga galggi aktan assyriagij 
råhkålit. 

24 Dan biejve Israel galggá årrot buohtaárvulattjan Egyptajn ja Assyriajn, ja 
väráldij buorissjivnnjádussan, 25 gå Härrá Sebaot buorissjivnnjet väráldav ja 
hoallá: 

Buorissjivnnjeduvvam lehkus Egypta, muv álmmuk, 
Assyria, muv giedaj dahko, 
Israel, muv åbmudahka. 

20 

Egypta ja Kusha merka 
1 Dan jage gå Assyria gånågis Sargon rájaj suv alemus doarrooajvev 
Ashdodij, guhti ládaj ja stádav birástahtij, 2 de Härrá Jesaja baktu, Amosa 
bárnne, hålaj: »Nuola hårsåv ålemis ja gábmagijt juolges.« Jesaja nåvti dagáj 
ja rihttsot ja rihtsojuolgij váttsij. 

3 Härrá hålaj: »Nåv gåk dievnáram Jesaja l gålmmå jage vádtsám rihttsot ja 
rihtsojuolgij märkkan ja diedjimin Egypta ja Kusha birra, 4 de nuora ja 
vuorrasa galggi rihttsot ja rihtsojuolgij vádtset gå assyriak gånågis 
egyptagijt doalvvu fáŋŋgavuohtaj ja kusheagijt oagot rijkkabáhtaribmáj. Sij 
vierttiji rihtso badáj vádtset, Egypta l buodtsot. 5 Dalloj gájka li häsodime, ja 
Kushas biehteduvvam masi dårvustallin ja Egyptas man badjel 
mihástallin.« 

6 Dan biejve galggi sij gudi dán merragátten årru javllat: »Nåvti manáj 
sijás gejda dårvustalájma, gejs viehkev ánojma gádjusittjat Assyria 
gånågisás! Gåktus midja de máhttep báhtarit?« 

21 

Babylon slábmá 
1 Sáttojmiehtses. Sáhka. 

Nåv gåk bieggavirro båssu Negevav, 
dan láhkáj dat boahtá sáttojmiehtses, 

suorggididdje rijkas. 
2 Bahás vuojnno l munji bihkusam: 
Biehtte biehtti, 
spädjára spedji. 
»Åvddålij, Elam! 
Láda, Media! 
Gájkka luodjomijt mån gádodav«. 

 
3 Danen ålles muv rumáj skielbes 
ja vájvástuváv nåv gåktu riegádahtte nissun. 
Gulojs skielbestav, 
vuojnojs baláv. 
4 Mujna oajve råhtu, 
garra ballo muv oajttá. 
Iehkedisguovsoj masi hálijdiv 
muv dálla balldá. 

 
5 Bievdev bårddi, 
bålsstårijt biedji, 
bårri ja juhki. 
»Tjuodtjánihtit, fursta! 
Vuojddit galbajt!« 

 
6 Návti Härrá munji hålaj: 
Bieja gáhttárav, 
guhti diedet mav vuojnná. 
7 Jus sån vuojnná vávnajt majt hesta giessi, 
oassnárijddijiddjijt, kamellarijddijiddjijt, 
de galggá gulldalit, 
snivugit gulldalit. 
8 Ja gáhttár tjuorvoj: 
»Gätjo biejvijt lav váksjumin, 
Härrá, ijás idjaj várdudallamin. 

9 Ge! Ålmmå båhti 
vávnaj majt hesta giessi.« 

 

De hålaj: 
»Slábmam la, Babylon la slábmam! 
Gájkka dan jubmelgåvå 
li ednamij tsuovkkiduvvam!« 
10 Muv álmmuk tjuolldemsajen tsábmeduvvam, 
mav lav Härrás Sebaotas gullam, 
Israela Jubmelis, 
dav lav didjij diededam. 

Duma, Dedan, Kedar 
11 Sáhka Duma birra. 

Tjuorvas munji Seiras boahtá: 
»Gáhttár, goassa idja nåhkå? 
Gáhttár, goassa idja nåhkå?« 
12 Gáhttár vásstet: 
»Idet la, 
valla huoman la idja. 
Jus sihtabihtit ienebuv gatjádit, 
de båhtit ruoptus.« 

 
13 Åjdåmiehtsen. Sáhka. 

Rådojn åjdåmiehtsen 
galggabihtit idjadit, 
kamellarájdo Dedanis. 
14 Buktit tjátjev gåjkkijda, 
dij gudi Teman årrobihtit, 
duostudihtit báhtariddjijt lájbijn! 
15 Danen gå sij svierdes báhtari, 
basstelis svierdes, 
rávdes juovsas, 
doaro bijnos. 

16 Návti Härrá munji hoallá: Jage duogen, mij la nåv gåktu biejvvebargge 
jahke, Kedara stuorravuohta l nåhkåm. 17 Kedara smidás juoksavuohttjijs 
dåssjå oasásj báhtsá. Härrá, Israela Jubmel, la hållam. 

22 

Bárudisáj vágge 
1 Bárudisáj vágge. Sáhka. 

Mij la dujna, 
manen gájka táhtjajda goarŋŋu, 
2 dån, stáda tjuorvvasis ja stuojmes dievva, 
dån, stáda ávos dievva? 
Duv gahttjam ålmmå ettjin svärddáj gåddu, 
ettjin ga doaron jáme. 
3 Gájkka duv fursta báhtarin 
rávdes juovsas, 
duv jálos doarrogievra mälggadij báhtarin. 
4 Danen mån hålav: 
Dibddit muv årrot, 
vierttiv tjierrot. 
Allit gähttjala muv jaskadit, 
gå álmmugam dåssjiduvvá. 

 
5 Dát lij Härrá Jubmela Sebaota biejvve, 
biejvve garra balos, stuojmes ja doasos. 
Bárudisá vákken muvrra gajkoduváj, 
váren tjuorvas ja luodjom gulluj. 
6 Elama vuohttje njuollaskuvdojt válldin, 
Kira doarroålmmå galbajt doahppijin. 
7 Duv tjáppa vákke 
vávnajs ja hestajs dievvin. 
Sij stáda uvsajt ládin 
8 ja Juda suojev buottsostin. 

Dan biejve dån dåssjå ájádalli 
Vuobmevieso värjojt. 
9 Dij vuojnijda moadda buodo lidjin 
Davida stádan, 
ja dåhku gålgådijda Vuolep buodo tjátjev. 
10 Dij riekknijda Jerusalema viesojt, 
gajkojda viesojt ja muvrav nannodijda. 
11 Muvraj gasskaj ásajda basseŋgav 
Oabme buodo tjáhtjáj. 
Valla ejda ájádalá sunji guhti dájt dagáj, 
ejda suv vuojne guhti dáv ådnå sjivnnjedij. 

 
12 Härrá Jubmel Sebaot 
dan biejve gåhtjoj tjierrusav ja luodjomav, 
ráhkkidum oajvev ja hårsåv ålemin. 
13 Ienni ávvo ja vuollo sjattaj, 
njuovadin vuovsájt ja lippajt, 
bårrin biergov, juhkin vijnav. 
»Bårrit ja juhkit, idet mij jábmep!« 
14 Härrá Sebaot la munji bigodam: 
Dát dijá suddo ij såbaduvá 
nåv guhkev gå viessobihtit, 
Härrá Jubmel Sebaot hoallá. 

Tjuottjodiddje Sjevna ja Eljakim 
15 Návti Härrá Jubmel Sebaot hålaj: 
Maná duon tjuottjodiddje lusi, 
Shevna lusi, gånågisá ministar, ja javla: 
16 Mij ja guhti vaddá dunji riektáv 
dánna allasit hávdev tjuollat, 
dån guhti allasit hávdev tjuola alladisán, 
viesov dagá báktáj? 
17 Härrá galggá dujsta dihkijt sjavnnjet, 
nåv gåktu biktasijt sjavnnjá. 

18 Galggá duv roahtton tjábrrit 
ja duv bálkestit mája ednamij. 
Dasi dån galga jábmet 
ja dasi duv härvvavávna sjaddat. 
Dån la skábmo härrát viessuj. 

 
19 Mån galgav dujsta ámmádat válldet, 
sajestat rádjat. 
20 Dan biejve galgav dievnáram gåhttjot 
Eljakimav, Hilkia bárnev. 
21 Galgav suv gárvodit duv biktasijda, 
tjavggit suv ålemij duv avev 
ja vaddet sunji fámov mij la dujna dálla. 
Áhttjen sån galggá sjaddat 
Jerusalema viesajdiddjijda ja Juda álmmugij. 
22 Suv huksuj mån guodáv 
tjoavddagav Davida gånågisviessuj. 
Majt sån rahpá ij aktak dahpa, 
majt sån dahppá ij aktak rabá. 
23 Galgav suv tsieggadit degu návlev 
mij la sajenis tjavgga gitta, 
ja suv ámmáda alla árvvo 
vaddá máddusis mihtosvuodav. 

24 Valla suv máddo galggá sunji givnjedit åbbå dettujn, máná ja árbulahá, 
gájkka lágásj lihtátja ja gáre ja juohkkalágásj ruvsa. 25 Dan biejve, Härrá 
Sebaot hoallá, galggá návlle, mij lij tjavgga gitta, luovvanit; dat doaddju ja 
gahttjá, ja gájkka mij danna lij givnnjahime smållån. Härrá l hållam. 

23 

Tyros ja Sidon ávtastuhteduvvi 
1 Sáhka Tyrosa birra. 

Luodjut, Tarshish-hávsa, 
dijá jasskis hámnna l ávttasin! 

Gå båhtin ruoptus kitteagij rijkas, 
de oadtjun gullat mij lij dáhpáduvvam. 
2 Gieladuvvit dij, gudi merragátten årrobihtit, 
oasestiddje Sidonis, 
stáda man sáhkaguodde 3 vijdes tjátjij milta mannin. 
Shichora sájujn ja Nijllaednama tjuohppusij 
oasástallin álmmugij 
ja bierggidagáv nåvti oadtjun. 
4 Makkir skábmo, vuoj Sidon, 
mera doarroladdne 
guhti viertti javllat: 
»Mujna älla máná, 
iv dasti riegádahte, 
iv bárnij bajássjaddamav vuojne, 
iv ga niejdajt bajeda.« 
5 Gå egyptaga dáv gulli, 
de doargesti nåv gåktu dalloj gå Tyrosa birra gullin. 

 
6 Mannit Tarshishij! 
Luodjut dij, gudi merragátten årrobihtit! 
7 Dát gus la dijá ávos stáda, 
mij álggodålutjis la gávnnum 
ja man álmmuk loavggot manáj 
ja årrun amás rijkan? 

 
8 Guhtis la dáv mierredam 
Tyrosa birra, drådnik, 
man oasestiddje lidjin fursta, 
man oasestiddje lidjin oajvemusá ednamin? 
9 Härrá Sebaot la dáv mierredam 
vaj nuktalit gájkka mihájt ja hävvásijt 
ja vuoledit ednama stuorrásijt. 

10 Sjaddada ednamat, 
danen gå Tarshish-hávsajda 
ij la dasti hámnna. 
11 Sån giedav gálggij meraj badjel, 
rijkajt vábbulahtij. 
Härrá gåhtjoj 
Kanaana doarroladne galggin dåssjiduvvat. 

12 Sån hålaj: 
»Gájkka duv ávvo l nåhkåm, 
Sidon, illastuvvam niejdda. 
Jus dån kitteagij rijkkaj maná 
de i danna ga ráfev oattjo.« 
13 Ge, kaldeagij ednam, 
álmmuk mij ij la dasti. 
Assyria l dav dahkam 
sáttojmiehtse juhtusijda. 
Tsieggijin ietjasa váksjumtårnajt, 
dåssjidin dan ladnijt, 
dahkin dav gierggehårren. 
14 Luodjut, Tarshish-hávsa, 
dijá jasskis hámnna l ávttasin! 

 
15 Gå dat ájgge boahtá, de Tyros vadjáluvvá gietjavlåhke jage, gånågisá 
ájgge. Gå gietjavlåhke jage li vássám, de Tyrosijn sjaddá nåv gåktu huorráj 
lávllagin: 

16 »Válde lijrov ja maná stáda birra, vuoras vadjáluvvam huorrá! 
Tjuojada tjáppagit ja lávlo duv lávllagijt, 
vaj duv vaden mujttáji.« 

17 Gå gietjavlåhke jage li gållåm, de Härrá galggá Tyrosa diehti måråstit. 
Bierggidagáv vaden oadtju gå huorrut gájkka värálda rijkaj, värálda birra. 
18 Valla majt huorrán vuojttá, galggá Härráj ájlistuvvat, ij 
dávverkámmárijda tjoahkkiduvvat. Vuojtto vatteduvvá sidjij gudi Härrá 
åvdån årru, vaj máhtti valjet bårråt ja tjävllát gárvvunit. 

24 

Ednamij duobmo 
1 Härrá galggá ednamav dåssjidit, 
galggá dav ávtastuhttet, 
åbbå vijddudagáv spedjat, 
viesajdiddjijt hádjet. 
2 De härrás manná nåv gåktu álmmugis, 
båndis nåv gåktu oarjes, 
iemedis nåv gåktu oarjjeniejdas, 
oasstes nåv gåktu vuobddes, 
lådnavaddes nåv gåktu luojkadiddjes, 
bårjjijiddes nåv gåktu velgulattjas. 
3 Ednam ávttasin sjaddá, skidárduvvam, 
spejaduvvam ja rievuduvvam. 
Dáv la Härrá hållam. 
4 Ednam vájat ja gållnå, 
åbbå värált gåjkkå ja buollná, 
ednama alladisá ássni. 
5 Ednam la illastuvvam sijás gudi danna årru: 
lágajt li doadjám, 
riektáv álbedam, 
ihkálasj lihtov doadjám. 
6 Danen garrodibme ednamav bårrå 
ja gudi danna årru vierttiji stráffas gierddat. 
Danen ednama viesajdiddje binnu, 
dåssjå bátsidisásj báhtsá. 

 
7 Vijnna vájat, 
vijnnamuorra ássná, 
gudi åvddåla ávvudallin, dal sjuohkedi. 
8 Tamburijna ávos jiedna la sjávvunam, 
ávvudallama ja sjutte li nåhkåm, 
lijro ávos tjuoja e gullu. 

9 Ij aktak lávlo jugádijn, 
vijnna l bihtjas. 

 
10 Stáda l späddjum ja ávtas, 
gájkka vieso li dahppasin. 
11 Ålggon luodjomtjuorvvasa gulluji, vijnna l nåhkåm. 
Ávvo l gáhtum, 
gájkka vuollo l ednamis báhtaram. 
12 Dåssjå håhkkånibme l stádaj báhtsám, 
uksa l ållu smållånam. 
13 Sjaddus ednamin, álmmugij gaskan, 
nåv gåktu gå olijva li skároduvvam 
ja maŋemus vijnnamuorje li tjoahkkidum. 

 
14 Ávvotjuorvvasijt aledi 
ja Härrá allavuodav sjållerdi, 
allen tjavgga tjuorvvu. 
15 Guddnedihtit Härráv lullne aj, 
guddnedihtit merragádderijkajn 
Härrá, Israela Jubmela, namáv! 
16 Värálda gietjes mij gullap hieveduslávllomav, 
guddnen rievtesferdugij. 

 

Mån hålliv: 
»Vuoj munji, dåssjånav, vuoj munji!« 
Biehttem! Biehtte bähttali! 
Biehtte bähttali! 
17 Vádá, rågge ja gillar 
vuorddá dijáv gudi ednamin årrobihtit. 
18 Guhti vádás báhtar 
galggá råggåj gahttjat, 
ja guhti råkkes bajás bässá 
galggá gillarij dähppot. 

Alme uvsa rahpasi, 
ednama vuodo doargesti. 
19 Ednam ráhká ja doarges, 
doargestallá ja skielbbi, 
skielbbi ja doargestallá. 
20 Ednam stimmbul degu vuolaoajvve, 
suvdustallá degu láblle kåddjå. 
Mäddo dav garrasit däddá, 
dat slábmá ja ij dasti badjána. 

 
21 Dan biejve Härrá galggá allagisán nuktalit allagisá fuovav ja ednamin 
ednama gånågisájt. 22 Sij galggi tjoahken fáŋŋgasluogguj bálkestuvvat, 
galggi lása ja hålgå duogen tjivvahit, ja gå guhkes ájgge l gållåm, de 
nuktalus álggá. 23 Mánno de galggá skábmádit ja biejvve guovgudit, danen 
gå dal Härrá Sebaot la gånågis Siona váren ja Jerusaleman, ja boarrása bessi 
suv herlukvuodav duosstot. 

25 

Härrá ietjas álmmuga vuoledimev hiejtet 
1 Härrá, dån la muv Jubmel, 
mån guddnedav duv ja rámpov namát. 
Dån la ietjat oavdos ájggomusájt dahkam, 
duv jáhto åvdep ájgijs nannusit bissu. 
2 Dån la stádav dahkam gierggehårren, 
ladnev bátsidissan. 
Vierruhij laddne l bäjsstanam 
ja dat ij goassak dasti tsieggiduvá. 
3 Danen gievras álmmuga galggi duv guddnedit, 
bahás hiedniga dujsta ballat. 

4 Oaggen dån fámodibmáj sjaddi, 
oaggen hedjuj ietjas niedan, 
suodjen rássjon, sähkásin báhkkan. 
Vahákdahkkij moarre l degu rádda rássjo 

5 ja degu báhkka sáttojmiehtsen. 
Dån vierruhij stuojmev gádoda 
ja vahákdahkkij lávllagav sjávvunahtá. 

 
6 Härrá Sebaot galggá dán váren 
ásadit gájkka álmmugijda guossemállásav, 
guossemállásav buojdes biebmoj ja garra vijnajn, 
buojdes, biektelis biebmoj ja garra, tjielgga vijnajn. 
7 Dán váren sån galggá dåssjidit 
sjádnjasav mij gájkka álmmugijt gåbttjå, 
lijnev mij gájkka álmmugijt tjiehká. 
8 Galggá jábmemav ihkeven ájggáj dåssjidit. 
Härrá Jubmel galggá gadnjalijt gájkka nierajs sihkkot 
ja álmmugis álbedusáv gádodit 
åbbå ednamin. 
Härrá l hållam. 

 
9 Dan biejve javlli: 

Gähttjit, dát la mijá Jubmel, 
lånestiddje gesi dårvustalájma. 
Sån la Härrá gesi dårvustalájma, 
sjållårdallup ávos, 
sån bådij mijáv gájutjit. 
10 Härrá giedav anet dán váre badjel. 

 

Moab galggá duolmoduvvat 
degu hálmma sjtunntjasládduj. 
11 Danna sån galggá giedajdis gálggit 
nåv gåktu vuojadiddje dahká. 
Härrá galggá suv stuorástallamav vuoledit, 
gieda delli. 
12 Duv alla doarroladdnemuvrajt sån gajkku, 
ednamij lábllat, 
sjárran dahká. 

26 
1 Dan biejve dáv lávllagav galggi Judan lávllot: 

Stáda l mijá fábmo, 
suodjen sån la dav midjij vaddám 
laddnediermij ja doarroåkkij. 
2 Rahpit uvsajt, 
luojttit rievtesferduk álmmugav sisi, 
álmmugav guhti åskåldissan bissu. 
3 Guhti stajgga tjuodtju, 
sunji dån dårvov vattá, 
sån dunji åskelt. 
4 Åskeldihtit agev Härráj, 
Härrá l ihkálasj bákte. 
5 Sån vierajdahttá sijáv gudi baddjen årru 
dan åledimahtes stádan, 
ednamij dav sjalli, 
dahká dav sjárran, 
6 vaj häjo ja gänodime 
dav máhtti juolgij duolmmot. 

 
7 Rievtesferduga bálges la njuolggat, 
dån gäjnov sunji jalggadin dagá, 
8 duv rievtuk duobmoj gäjnov. 
Härrá, nammat la mijá dårvvo, 
mijá vájnno l duv tjuorvodit. 
9 Siellum duv uhtjat iján, 
vuojŋŋanisám duv åhtså. 
Gå duv rievtugis duobmo ednamav diededi, 
de värálda álmmuga riektáv oahppi. 
10 Jus bahájuonagijt ármmálasstá de e goassak riektáv åhpa, 
ja rievtesvuohta bahádahkkijs vuoleduvvá, 
e Härrá allavuodav vuojne. 

11 Härrá, giehtat la bajedum, 
mavas sij e dav vuojne. 
Dibde sijáv danna skámujn tjuodtjot, 
gå duv buosjesvuodav álmmugij vuojnni. 
Dibde dålåv duv vasjulattjajda sijáv bårråt. 

 
12 Härrá, vatte midjij miehtemannamav, 
gájkka mav dahkap la duv dahko. 
13 Härrá, Jubmelimme, 
le gus miján årrum ietjá ráddijiddje gå dån? 
Dåssjå duv namáv sihtap dåbdåstit. 

 
14 Jábbmega e vas hekkav oattjo, 
suojvvanisá e badjána. 
Nåvti dån la sijáv stráffum ja dåssjidam 
ja sijá mujtov gádodam. 
15 Härrá, dån la álmmugav lassánahttám, 
dån la álmmugav lassánahttám, guddneduvvis dån, 
dån la vijdedam ednama rájijt. 
16 Härrá, niedan mij duv åtsåjma, 
tsamáda råhkådalájma 
gå dån mijáv nuktali. 

 
17 Nåv gåktu nissun riegádahtedijn 
dálldá ja luodju báktjasijs, 
nåvti dån dibddi mijáv sjaddat, vuoj Härrá. 
18 Lejma iesselissan, mij dáldajma, 
mavas biekkav riegádahtijma. 
Ij la miján viehkke ednamij. 
Ij aktak riegáda ednamin årutjit. 

 
19 Duv jábbmega galggi vas ällát, 
sijá rubmaha tjuodtjelit. 
Gåhttsåjihtit ja sjållerdihtit, dij gudi muldon vuojŋastihpit! 

Dajna gå duv suollne l tjuovga suollne, 
dav dällnodahtá sähkásij ednamij. 

 
20 Álmmugam, mannit ietjada kámmárijda 
ja dahppit uvsajt ietjada duogen. 
Tjiehkádihtit oanegattjav, 
dasik moarre l vássám. 
21 Danen gå Härrá huodnahis manná 
ednama álmmugijt suttojisá diehti stráffutjit, 
ja ednam galggá gålgådum varáv vuosedit, 
ij dasti tjiehkat gåddum almatjijt. 

 

27 
1 Dan biejve Härrá galggá svierdijnis, 
garra, fámulasj, basstelis svierdijnis, 
Leviatanav oajttet, háhppelis gärmmahav, 
Leviatanav, gissjvuriddje gärmmahav, 
sån galggá mera hárjakgärmmahav gåddet. 

Härrá vijnnagárdde 
2 Lávllut dan biejve herlugis vijnnagárdev! 
3 Mån, Härrá, dav sujttiv. 
Vissjalit dav tjáhttjiv, 
idja biejvve dat la muv háldon, 
vaj ij makkirik baháj boadádalá. 
4 Iv dasi moaráda, 
valla jus munji tistelijt ja tjiesskislánjátjijt vaddá, 
de dav doarov 
ja dålånoassen gájkka dagáv. 
5 Jali de munji dårvustallagåhti 
ja mujna ráfev åhtsågåhti, 
duodaj, ráfev åhtsågåhti. 

Härrá álmmugis tjoahkki 
6 Gå ájgge boahtá, de Jakob ruohttsot, 
Israel giedjegahttá ja ruonelt, 
ja muorjema väráldav dievddi. 

 
7 Tsábbmujin gus sij nåv gåktu sån guhti sijáv tsábmij, 
gåddujin gus nåv gåktu sij gudi sijáv gåddin? 
8 Ij, dån álmmugav duobbmiji 
sijáv balde ja oagoda ierit. 
Dån sijáv virujnat risjodi, 
duv báhkka luládagájn. 
9 Danen Jakoba mäddo máhttá såbaduvvat, 
dát la lånåstus mij suv suttov válldá ierit: 
álltárij giergijt smållen tsuovkki, 
asheratjuolda ja suovasálltára 
e das tsieggiduvá. 
10 Muvrridum stáda l ávtas, 
guodedum årromsadje, 
ávtas degu sáttojmiehttse. 
Gálbe danna guohtu, 
danna da livvadi. 
11 Gå oavse li gåjkkåm 
nissuna båhti ja dådji dajt 
ja dålåv dahki. 
Dát la álmmuk jierme dagi, 
danen sijá sjivnnjediddjen ij la ármmogisvuohta, 
sån guhti sijáv dagáj ij ármov vuoseda. 

 
12 Dan biejve Härrá galggá gårnijt gårnneåjvijs tjassket, 
Eufratas gitta Egypta rádjáednuj, 
avtaj avtaj dij galggabihtit tjoahkkiduvvat, 
dij gájka israelaga. 
13 Dan biejve stuorra basuvnna galggá sjkánjidit, 
ja gájka galggi boahtet, 

sij gudi Assyrian håhkkånin, 
sij gudi Egyptan hádjusin, 
sij galggi Härráj råhkådallat 
Jerusalema ájlis váren. 

28 

Samaria duobbmo 
1 Vuoj Efraima juhkkij mihás kråvnnå, 
herlugis herva gållnåm giedjega, 
ma kråvnniji vijnas vuoladuvvam åjvijt! 
2 Ge, Härrá l fámulasj ja alvvá, 
degu tjuormas, dåssjididdje virro, 
degu rássjoriebmo ja dulvve. 
Giedajnis ednamij tsábmes, 
3 juolgij duolmmu 
Efraima juhkkij mihás kråvnåv. 
4 Herlugis herva gållne giedjegij 
ma kråvnniji sjaddelis liege oajvev 
manná nåvti gåk gidágiessefijkunij: 
nåv ruvva gå soames dav vuojnná, 
de tjoaggas ja bårrås. 

 
5 Dan biejve Härrá Sebaot galggá sjaddat herlugis kråvnnån ja 
guddnekråvnnån sidjij gudi li ájmon suv álmmugis. 6 Galggá riektá 
vuojŋŋanisáv vaddet sidjij gudi riektáv ásadi ja fámov sidjij gudi 
vasjulattjajt uksarájge vuojedi ierit. 

Jerusalema oajválattjaj vuosstij 
7 Valla dánna aj darttjuli vijnas, 
gijvaldahtti vuollagis. 
Härrá ja profejta darttjuli vuollagis, 
vuoladuvvam li vijnas. 
Gijvaldahtti vuollagis, 
vuojnojs darttjuli, 

juorruli gå duobbmiji. 
8 Vuoksasa bievdijt gåbttji, 
ij gånnåk la rájnas sadje. 
9 »Gev sihtá åhpadit, 
gesi sihtá ságav tjielggit? 
Mánájda gudi li jur häjttám njammamis, 
jur njittjes váldedum? 
10 Abrakadabra abrakadabra, 
binná dánna, binná duonna!« 
11 Dádjadimahtes giellaj 
ja amás giellaj 
Härrá dán álmmugij hoallá, 
12 sån guhti sidjij hålaj: 
»Dánna l vuojŋastimsadje, dibde vájbas almatjav vuojŋastit! 
Dánna l väddjádis.« 
Valla ettjin sidá gulldalit. 
13 Sidjij Härrá báhko sjaddá 
abrakadabra, abrakadabra, 
binná dánna, binná duonna. 
De galggi snuvrágit ja jårådit, 
galggi murkkiduvvat, gieladuvvat ja giddidallat. 

 
14 Gulldalihtit Härrá bágov, 
dij gudi njálmev dievddebihtit, 
dij gudi dán álmmuga badjel Jerusaleman ráddijihpit. 
15 Javllabihtit: »Mij lip jábmemij såbadam, 
lihtudallam jábbmekájmujn: 
gå dulvve boahtá 
ij midjij åleda. 
Lep dahkam gällásav midjij suodjen, 
sválskudagáv midjij dårvvon.« 
16 Danen Härrá Jubmel hoallá: 
Ge, Sionij biejav vuodogiergev, 
giergev mij gähttjalimev gierddá, 

válljim tjiehkagiergev nanos vuodujn. 
Gänna l jáhkko sån ij råhtudalá. 
17 Galgav riektáv mihttimsnuorrin dahkat 
ja rievtesferdukvuodav vuodjomloadan. 
Tjuormas gällása suojev dåssjit, 
dulvve dijá suodjebájkev gádot. 
18 De dijá såbadus jábmemijn hiejteduvvá, 
dijá lihtto jábbmekájmujn ij la dasti fámon. 
Gå dulvve boahtá 
de dijáv ednamij tsábmes. 
19 Agev gå boahtá, 
de dijáv maŋen njámás. 
Juohkka ideda boahtá, 
ja idja biejvve. 
Sjaddá baludissan ságav dádjadit. 

 
20 Látjos la oadne gå juolgijt gálggi, 
gåbtjås ilá giedtse gå jåddnit. 

 
21 Härrá galggá tjuodtjánit nåv gåktu Perasima váren, 
moarev vuosedit nåv gåktu Givona liegen. 
Galggá bargov dahkat, oavdos bargov, 
ietjas dagov ållidit, imálasj dagov. 
22 Hiejttit njálmev dievddemis, 
vaj dijá riggasa e råtjosta. 
Gullam lav håhkkidime birra ålles väráldin, 
Härrá Jubmelis Sebaotas mierredum. 

Muodulvis bånndura viessomis 
23 Jårgijdihtit diehki ja gulldalihtit gå hålav, 
gulldalihtit, gullit muv bágojt! 
24 Gárvet gus båndor agev suv giettev, 
sállá ja hárvvi gus sån dav dåssjå? 
25 Ij gus sån sáddji gå l ednamav jalggim? 
Tjáhppisgárvenav sáddji, gárvenav båjggål, 

vejtav ja hirsav, gårnev ja speltav sáddji. 
26 Suv Jubmel njuolgga vuogev åhpat, 
suv lájddi. 
27 Ij aktak tjáhppisgárvenav gierrisijn tjuolde 
jalik gárvenav tjuolldemtjielkájn. 
Tjáhppisgárvenav tjasská såppijn, 
gárvenav svitjájn. 
28 Lájbbesájov, galggá gus dav jåråldit? 
Båndor ij dav gietjedibmáj tjuolde, 
ij dibde vávnnavierajt dan badjel jållerdit, 
ij luobbom sájov smålli. 
29 Dát aj Härrás Sebaotas boahtá. 
Oavdos la suv märrádus, 
suv vijsesvuohta stuorre. 

29 

Vuoj Ariel 
1 Ariel, Ariel, vuoj dunji, 
stáda mav David birástahtij! 
Joarke jagev jahkáj, 
dibde basseájgev basseájgev tjuovvot! 
2 Galgav Arielav ládat, 
tjierrom ja luodjom danna sjaddá. 
Ariel sjaddá muv álltárdållån. 
3 Galgav nåv gåktu David duv birástahttet, 
birástahttemtårnajt duv birra tsieggit 
ja ednambuodojt duv vuosstij dahkat. 
4 Dån galga måjven biehkemin de sárnnot, 
duv bágo li tsamkos sjáras. 
Skåjvvelágátjin duv jiedna ednamis gullu, 
sjáras bágojdat tsáhkkada. 
5 Duv stardigis fuovva måjvven sjaddá, 
tjuobmasa biekkan vahákålmmåj fuova. 

Ruvva ja hähkkat sjaddá: 
6 Härrá Sebaot iesj galggá stádav åtsådallat 
stumájn, dunájn ja jutsájn, 
virrobiekkajn ja bårre dålåjn. 
7 Degu niehko, bárudis iján, 
ålles fuovva álmmugijs sjaddá 
guhti lij Ariela vuosstij dårruj vuolggám, 
gájkka birástahttemtårna ja ednambuodo 
ja sij gudi li stádav ládam. 
8 Nåv gåktu nielgge almasj niegat sån bårrå 
valla gåhttså guoros tjåjvijn, 
nåv gåktu gåjkke almasj niegat sån juhká 
valla gåhttså fámoduvvam gåjkke tjåddågijn, 
nåvti sjaddá ålles álmmukfuovajn 
mij dårruj vuolgij Siona váre vuosstij. 

 
9 Gieladuvvit alvvás! 
tjalmeduvvit, 
vuollagin, valla ij vijnas, 
darttjula, valla ij vuollagis! 
10 Härrá l dijáv nagerduhttám. 
Dijá tjalmijt la tsábttsim 
– guosská profejtajda – 
ja dijá åjvijt la gåbttjåm 
– guosská vuojnnijda. 

11 Didjij la gájkka åvddålijsárnnom sjaddam degu bágo sinidahtedum 
girjjegoabren: jus vaddá dav låhkkåj ja gåhttju suv låhkåt, de sån vásstet: 
»Iv máhte, dat la sinidagájn gitta.« 12 Ja jus dav vaddá sunji guhti ij máhte 
låhkåt ja gåhttju suv låhkåt, de sån vásstet: »Iv máhte låhkåt.« 
 

13 Härrá hålaj: 
Dát álmmuk muv bágoj lahkanatjáj, 
sijá baksima muv guddnedahttin, 

valla sijá vájmo lidjin mujsta mälggadin, 
sijá jubmelballo lij oahppam almasjsáhka. 
14 Dajnas ájn akti galgav 
dáv álmmugav alvaduhttet 
oavdos dagoj. 
De vijssásij vijsesvuohta l nåhkåm, 
vijsugij vijsesvuohta gáhtum. 

 
15 Vuoj sidjij gudi tjiegos tjiegŋalisán 
sihti ájggomusájt Härrás tjiehkat 
ja dagojt sjievnnjedin dahki, 
da gudi javlli: 
»Ij aktak mijáv vuojne, ij aktak diede!« 
16 Dij jårggobihtit gájkka bajás vuolus! 
Le gus rájrre rájrrelihttedahkkijn buohtasasj? 
Galggá gus dahko tjiehpe birra javllat: 
»Ij la sån muv dahkam?« 
Galggá gus dat mij la rájres hábbmiduvvam 
suv birra javllat guhti dav hábbmij: 
»Sån ij majdik máhte?« 

Boahtte rievddadibme 
17 Ruvva, oanegis ájge duogen, 
Libanona sjattadahkan sjaddá 
ja sjattadagá vuobmen lågåduvvi. 
18 Dan biejve bieljedime 
girjjegoabre bágojt gulli, 
ja tjalmedimij tjalme vuojnni, 
tjoavddásam gärmmadis ja sjievnnjedis. 
19 Duolmoduvvama galggi agev Härráv ávvudallat, 
häjomusá Israela Ájllisis sjållerdit. 
20 Dalloj givsediddje ajbbáni, 
garramielaga li gáhtum, 

21 gudi vigedimijt duobbmoståvlåjda guoddalin, 
sijájt gieladin gudi rievtugisvuodav åvdåstin 
ja gällásij vigedimijt duobbmiji. 

 
22 Návti Härrá Jakoba álmmugij hoallá, 
sån guhti Abrahamav gájoj: 
Ij Jakob dasti galga hebastallat, 
ij dasti galga ruopsudit skámos. 
23 Gå sån – suv máná – vuojnni majt dagáv sijá siegen 
galggi muv namáv ájllisin adnet. 
Jakoba Ájllisav galggi ájlistuhttet, 
Israela Jubmelis doargestit. 
24 Tjáddjiduvvama oadtju dádjadusáv, 
gujddijiddje duosstu åhpadusáv. 

30 

Egypta ij máhte viehkedit 
1 Vuoj didjij, stardigis bárne, 
Härrá hoallá. 
Dij dahkabihtit ájggomusájt muv sidoda vuosstij, 
dij lihtojt dahkabihtit muv sávadusá vuosstij. 
Nåvti suttov sutto nali tjåbbmibihtit. 
2 Ehpit mujsta rádijt gatjáda, 
Egyptaj mannabihtit 
faraos suojev åttjutjit, 
Egyptas várjjalusáv. 
3 Mavas farao suodje didjij skábmon sjaddá, 
Egypta várjjalus delbas. 
4 Gå oajvemusá Soanij båhti 
ja sáttakålmmå Hanesij jåvsådi, 
5 de gájka danna bähtádalli 
álmmugij guhti ij máhte viehkedit, 

ij la sidjij ávkken ij ga viehkken, 
dåssjå skábmon ja biehttem! 

 
6 Juhtusa Negevin. Sáhka. 

Nieda ja balo rijka tjadá, 
sjärggo lädjánij siegen, 
gärmmahij ja hálediddje hárjakgärmmahij, 
ietjas dávverijt oasná tjavelga nanna doalvvu, 
sijá vattajt kamela tjågŋen, 
álmmugij guhti ij máhte viehkedit, 
7 Egyptaj, man viehkke l ilmme ja biegga. 
Danen dav gåhtjov 
»Rahav, vuoleduvvam«. 

Álmmuk vuornnu Härráv gulldalimes 
8 Maná tjále dav táblluj sijá åvdån, 
tjále girjjegoabrráj, 
vaj boahtte biejvijda la vuorkán 
ihkeven ájggáj vihtanussan. 
9 Dát la najágis álmmuk, 
jáhkodis máná, 
gudi vuornnu Härrá gåhttjomav jegadit. 
10 Vuojnnijda javlli: 
»Hiejttit ietjada bárudisáj!« 
ja profejtajda: 
»Hiejttit midjij riektáv sárnnedimes! 
Sárnnedihtit hávsskijt, 
åvddålijsárnnut tjáddjidusájt! 
11 Svahkkit gäjnos, 
guodit gäjnov! 
Bessup dal ierit Israela Ájllisis!« 

 
12 Dan diehti Israela Ájlis hoallá: 
Gå dáv bágov lihpit hilggum, 

vahágij ja sválskudahkaj dårvustam 
ja dakkirijda dårvustallam, 
13 de dijá suddo galggá 
sjaddat sválggon alla muvran: 
tjiegŋalappot manná ja stuorru, 
dasik ålles muvrra hähkkat slábmá. 
14 Sjaddá nåv gåktu rájrrelihtte smållån, 
tuvsán bähkkáj manná, 
vaj ij máhte biehkev gávnnat 
nuoges stuorre hilájt árranis rábastit 
jali sláttos tjátjev goajvvit. 

Jasskavuohta ja dårvustallam fámov vaddá 
15 Návti Härrá Jubmel hålaj, Israela Ájlis: 
Jårgijdihtit ja årrut jasska, 
de máhttebihtit gájoduvvat, 
jasskavuodajn ja dårvustallamijn 
fámov vuojttebihtit, 
– Valla dij ejda sidá. 
16 Javlajda: 
»Ep, hestaj galggap báhtarit.« 
Gáhtjos báhtarihpit. 
»Gilos hestaj galggap rijddit.« 
Háhppela galggi dijá doarrediddje årrot. 
17 Tuvsána galggi akta ájnna doarrotjuorvvasis doargestit, 
gå vidás doarrotjuorvvasav bajedassti galggabihtit báhtarit, 
dasik dat mij dijás la báhtsám 
slávggán várretjåhkån sjaddá, 
degu doarroslávggá alladisán. 

Härrá ietjas álmmugav buorissjivnnjet 
18 Härrá dal vuorddá didjij ármov vuosedit, sihtá ietjas allavuodav almodit 
dan baktu gå dijá badjel ármmálasstá. Härrá rievtugis Jubmel la, 
vuorbálattja gudi sunji dårvustalli! 19 Siona álmmuk, dån mij Jerusaleman 
åro, ale dasti tjiero. Sån ármmálasstá duv gå suv tjuorvo, dalága gå duv 

tjuorvvasav gullá de vásstet. 20 Härrá l dibddám duv nielggen viessot, valla 
i dasti galga dåssjåj tjaktjarásjov vuorddet. Ij, åhpadiddjijda galga gähttjat 
21 ja gulldalit majt duv oahpestiddje javlli: »Dála l gäjnno, tjuovo dav!« gå 
oalges jali gåro bälláj sihtabihtit svahkastit. 22 Silbav ja gållev, majna dån la 
duv vuoladum ja liejkkidum jubmelgåvåjt gåbttjåm, dajt galga giehtadallat 
degum bádduduvvam, galga dajt håjggådit degu báddum – ja dav bajkkan 
gåhttjot. – 23 Sån dunji rásjov vaddá gå áhkkarat sáddji, ja ednam valjes ja 
sjaddelis sjattov vaddá. Duv älo galggi dan biejve vijdes giettijn guohtot. 
24 Vuovsá ja oasná, duv barggoslihtura, oadtju suvrrabiebmov bårråt sájos 
rájnnidum tjuolldemrejdujn ja gåjvujn. 25 Gájkka várijn ja alladisájn gårtje 
galggi bårssjot stuorra njuovvambiejve, dan biejve gå tårna vierri. 26 Mánno 
galggá degu biejvve tjuovggat, ja biejve tjuovgga gietjav gierde gievrap 
sjaddá, degu gietjav biejve tjuovgga. Nåvti dan biejve sjaddá gå Härrá suv 
hávváduvvam álmmugav savvet ja doaro hávijt divut. 

Assyriaga boahttuji Härrá moarráj 
27 Ge, Härrá namma mälggadis boahtá, 
suv moarre buollá, suv duobbmo l låssåk. 
Suv baksimijs hármma gurgat, 
suv njuovtjav la degu bårre dållå. 
28 Suv vuojŋadahka l degu tjáhttjás ädno 
mij almatjij tjiebedijda ålet. 
Sån álmmugijt vuorbedisvuoda sillán risstit, 
njálmmeruovdev sijá njálmijda biedjá ja sijáv tjáddjit. 

29 Valla dij galggabihtit lávllot nåv gåktu dakkir ijá gå ietjas ájlistuhttá 
basijda, galggabihtit sjamudit nåv gåktu sjnjurgunav tjuojadattijn badján 
Härrá várráj, suv lusi guhti l Israela bákte. 30 Härrá gulát ietjas hieves jienav, 
vuoset ietjas giedav tsábbmemin buolle moares – dåssjididdje dållån, 
rássjoriebmon, sjoavádahkan ja tjuormmasin. 31 Härrá jiedna alvaduhttá 
assyriagijt, sån sijáv såppijnis tsábbmá. 32 Ja galggá návti vaj juohkka 
bagádiddje rejvadus majna Härrá sijáv däjvvá, galggá tamburijna ja hárpa 
tjuojadimijn ja gärssulimijn – suv tjasske giehta dårru sijájn. 33 Tofet la 
mälggat rájes gárveduvvam, dat gånågisáv vuorddá. Härrá l dahkam 
boalldemsajev tjiegŋalissan ja vijddásin ja dav dävddám muoraj. Degu 

rissjarávve suv vuojŋadahka galggá dålåv buollidit. 

31 

Härrá viehket, e de almatja 
1 Vuoj sidjij gudi Egyptaj manni viehkev åttjudit! 
Sijá dårvvo li hesta, 
sij dårvustalli doarrovávnaj låhkuj 
ja vávnnadoarroålmmåj stuorra slåhttåj. 
Israela Ájllisa lusi e jårgijda, 
Härrá viehkev e åtså. 
2 Le sån guhti l vijses. 
Dibddá vuorbedisvuodav boahtet, 
ij rievddada majt la hållam, 
sån tjuodtján bahájuonagij vuosstij 
ja sijá vuosstij gudi bahádahkkijt viehkedi. 
3 Egyptaga li almatja, älla jubmela, 
sijá hesta li bierggo, älla de vuojŋŋanis. 
Gå Härrá giedav bajet, 
de sån jårrål guhti galgaj viehkedit 
ja guhti viehkev åtsåj gahttjá. 
Goappátja daŋga bále soagguba. 

 
4 Návti Härrá munji hålaj: 
Nåv gåktu lädján ietjas sállahav sjärgo gáhtti 
ja ij tjuorvvasijs balá, 
ij rihtjusijs labbmida 
gå räjnnuhiddjij slåhttå boahtá, 
nåvti Härrá Sebaot galggá årrot 
gå låjdås dårutjit 
Siona váre vuosstij, Siona alladisá vuosstij. 

 
5 Degu girdde lådde 
Härrá Sebaot galggá Jerusalemav suoddjit, 

suoddjit ja viehkedit, 
árjjot ja gádjot. 

 
6 Jårgijdihtit sunji gev Israel bähttogisát guodij! 7 Dan biejve gájka galggi 
jubmelijt silbas ja gålles hilggot, majt lihpit allasihtte dahkam sutto sinna. 
 

8 Assyria galggá svärddáj gåddut, 
valla ij almatja svärddáj, 
sjaddá oadtjusin svärddáj 
mav ij almasj guotte. 
Galggi svierdes báhtarit, 
nuora ålmmå galggi oarjjebargguj bággiduvvat. 
9 Gesi åskeldin sån balos jábmá, 
sijá fursta doarroslávgás báhtari. 
Dát la Härrá báhko, 
sån gänna l dållå Sionin, 
vuobnne Jerusaleman. 

32 

Gå rievtesferdukvuohta ráddi 
1 Rievtugit gånågis akti galggá ráddit, 
fursta galggi rievtesferdukvuodajn ráddit. 
2 Gájka galggi årrot oagge viro vuosstij 
ja suodje sjoavádahkan. 
Galggi årrot degu jågå sáttojmiehtsen, 
degu bávte suojvvanis ednamin gånnå biejvve boalldá. 
3 De vuojnne tjalme e galga tsábttsot, 
gulle bielje galggi gulldalit. 
4 Durudáruga galggi jiermev oadtjot, 
mahkkuliddje galggi mahkkulik ja tjielggasit ságastit. 
5 Bierik ij dasti galga gudnálattjan gåhtjoduvvat, 
skälmma ij allamáttogin. 
6 Bieriga bágo li dåssjå bierikvuohta 
ja gájkka suv ájggomusá bahá. 

Sån jubmelahtesvuodajn dåmat 
ja Härrá birra nievret ságas. 
Nielgge almatjav dibddá nälggot, 
ja gåjkke almatjij tjátjev nádot. 
7 Bahá li skelma värjo, 
vastaga li suv ájggomusá 
gå suv gällása dármedimev njiejddi, 
suv bágo häjo riektáv. 
8 Valla gudnálattja ájggomusá li gudnálattja, 
sån doarjju gájkka mij la gudnálattjan. 

Jerusalema ja Israela duobbmo ja lånestibme 
9 Jaskugis nissuna, gullit muv bágojt, 
dij surodime, gulldalihtit muv. 
10 Avta biejve galggabihtit doargestit, dij surodime, 
gå tjuohppamájgge l vássám 
ja ij mige la tjuohpaduvvam. 
11 Ballit, dij jaskuga, 
doargestihtit, dij surodime, 
nuoladihtit rihttsot, 
tjadnit hårsåv ålema birra. 
12 Luodjut áhkkarijt, herlugis áhkkarijt, 
sjaddelis vijnnagárdijt, 
13 luodjut muv álmmuga ednamijt, 
gånnå tjiesskisbiesstaga ja tistela galggi oabllot, 
viesojt gånnå ávvo årru 
sjållerdiddje stádan. 
14 Laddne galggá guodeduvvat, 
jubbme stáda guorrunit. 
Ofeldievvá ja toarnna ihkát sjaddi ávtas giedden, 
ávvon miehttseoasnájda, 
guohtomednamin älojda – 
15 dasik vuojŋŋanis baddjet midjij gålgåduvvá. 

Dalloj sáttojmiehttse galggá sjaddat sjattadahkan 
ja sjattadagá aneduvvi vuovdden. 
16 Riektá galggá årrot sáttojmiehtsen, 
rievtesferdukvuohta sjattadagán. 
17 Rievtesferdukvuoda dahko l ráfe ja boanndudahka, 
dan boados la stuoves siettosvuohta ja dårvvo. 
18 Álmmugam galggá årrot oadtju ráfálasj rijkan, 
viesojn gånnå li jasska 
ja jaskugit bessi vuojŋastit. 
19 Mavas vuovdde vierdeduvvá 
ja stáda ednamij jalggiduvvá. 
20 Vuorbálattja dij gudi juohkka tjátje guoran máhttebihtit sáddjit 
ja viejtto luojttet vuovsájt ja oasnájt 

33 

Härrá allavuodanis låjdås 
1 Vuoj dunji guhti dåssjida 
valla iesj illa dåssjånam! 
Vuoj dunji guhti bähtá 
valla iesj illa bähtádallam! 
Gå dån nuohkásit la dåssjidam, de iesj galga dåssjånit, 
gå biehttemis la häjttám, de iesj galga bähtádallat. 

 
2 Härrá, ármmálaste mijáv, 
dunji dårvustallap. 
Doarjo mijáv juohkka ådå biejve, 
mijá viehkke niedan! 
3 Álmmuk báhtar tjervas jumás, 
duv allavuoda åvdån gájka hádjusi. 
4 Rievvára manni degu rássegahpana, 
degu rássegahpanmuojdde sij gájkka ládi. 
5 Aledum la Härrá guhti almen årru, 
sån Sionav dävddá riektájn ja rievtesferdukvuodajn. 

6 Sån galggá årrot duv ájge stajgugisvuohta. 
Vijsesvuohta ja dádjadus li dávverin gádjusibmáj, 
jubmelbalulasjvuohta l suv boanndudahka. 

 
7 Gullit, Ariela gahttunijn álmmuk luodju, 
ráfesáhkaguodde låssådit tjierru. 
8 Gäjno li ávttasa, 
daj milta ij aktak jåde. 
Lihto li doaddjum, 
vihtanijt e gatjáda, 
ja almasj ij manenik aneduvá. 
9 Ednam vádjat ja ássná, 
Libanon skábmát ja tjáhput. 
Sharon la sáttojmiehtse lágátjin, 
Bashan ja Karmel li buolljasa. 
10 Allavuodanim de tjuodtjánav, Härrá hoallá, 
de fámum vuosedav. 
11 Dij lihpit ájvijn iesselissan, hálmav riegádahttebihtit, 
muv vuojŋadahka galggá dijáv bårråt degu dållå. 
12 Álmmuga galggi gudnan buollet, 
nåv gåktu tjuoladum tjiesskisbiesstaga boaldeduvvat. 
13 Gudi li mälggadin gulli majt lav dahkam, 
gudi li lahka dåbddi muv fámov. 

 
14 Suddogisá Sionin doargesti, 
jubmelahttá garrasit balli: 
»Guhtis máhttá årrot bårre dålå guoran 
ihkát buolle sjnjibtjoj?« 
15 Guhti rievtesferdugit viessu 
ja sáddnáv sárnnu, 
guhti vastalussjá dav mav vierredagoj vuojttá, 
guhti duolgov hilggu, 
guhti ij sidá gåddema birra gullat 
ij ga sidá bahájt vuojnnet. 

16 Sån oadtju alladisájn årrot, 
bákte l suv dårvvo, 
sujna l galle lájbijs 
ja ij goassak tjátjev åhtsåla. 

Máhttsam Sionij 
17 Dån galga bessat vuojnnet gånågisáv gájkka suv härvvásvuodan, 
galga vuojnnet vijdes rijkav. 
18 De mujtá garra balo ájgev – 
gånnå l sån dálla guhti riekknij, 
gånnå l sån dálla guhti viehkkij? 
Gånnå l sån dálla guhti tårnajt riekknij? 
19 Bahás álmmugav dån i dasti vuojne, 
álmmugav mij nåv imálattjat ságastij, 
malsjadij amás giellaj. 
20 Ge, dála l Sion, mijá basseájgij stáda! 
Dån oattjo vuojnnet Jerusalemav, jasskis årromsajev, 
goadev mij ij goassak gajkoduvá, 
man sákke e goassak rådoduvá, 
man bátte e boarkkoda. 
21 Dåppe l Härrá, mijá viekses Jubmel. 

 

Dåppe jågå bårssju, gåbdes äno, 
valla suhkamhávsa e dåppe jåde, 
e ga hieves doarrohávsa. 

 
22 Härrá l mijá ráddijiddje, 
Härrá l mijá oajvemus, 
Härrá mijá gånågis, 
sån guhti mijáv gádju. 

 
23 Loattje li duv doage, 
sivllo ij la gitta, 
bårjås ij la tjavggiduvvam. 

De tjalmedibme máhttá buorre sállahav válldet 
ja skiermmá säbrrat rievvomij. 
24 Ij aktak stádan galga javllat: »Lev skibás«, 
álmmuga suddo l ándagis luojteduvvam. 

34 

Edoma duobbmo 
1 Båhtit gájkka álmmuga, gulldalihtit, 
gullit gájkka rijka! 
Gulldalis värált ja gájkka mij dasi gullu, 
ednam ja gájkka majt dat la dahkam. 
2 Härrá moarát gájkka álmmugijda, 
suv moarre buollá ålles slåhttåj. 
Sijáv dåssjånibmáj vaddá, 
sijáv njuovaduvátjit guodá. 
3 Sij gudi li gahttjam galggi báhtset dannága 
ja jámiguttjajs guohtsa galggá badjánit, 
váre galggi varás gålgijdit. 
4 Alme náste galggi jáddagoahtet, 
almme degu girjjegoabrre goabret, 
gájkka náste gållni ja gahttji 
degu gållnådam lasta vijnnamuoras, 
degu gåjkkåm fijkuna muoras. 

 
5 »Almen muv svierdde vuojnnu, 
Edoma badjel vuolus manná 
almatjijt stráffutjit gejt lav dåssjånibmáj vaddám.« 
6 Härrá svierdes varra goajkku, 
buojdde gålggå, 
varra lippajs ja hábrrájs, 
buojdde viertsaj månemijs. 
Danen gå Härrán la värroávvudallam Bosran, 
stuorra njuovvam Edoma rijkan. 

7 Miehttsevuovsá aj gahttji, 
nuorra vuovsá ja tjivra. 
Rijkka varájn galliduvvá 
ja ednam buojdijn buojddoduvvá. 
8 Hatto biejvve l Härráj, 
nuktalime jahke Siona bälostiddjijda. 
9 Edoma jågå darvven sjaddi 
ja mulldo rissjan, 
ålles ednam buolle darvven sjaddá. 
10 Idja biejvve galggá buollet, 
aktelasj suovva badjánit. 
Máttos mádduj ednam galggá ávttasin, 
ij aktak ihkeven ájggáj dåhku maná. 
11 Pelikána ja hájggára sajev válldi, 
idjalåtte ja gárránisá dasi årruji. 
12 Ij aktak gånågis danna válljiduvá 
fursta e dasti gávnnu. 
13 Ladnijn tjiesskisbiesstaga sjaddi, 
tistela ja rådo ladnijt dievddi. 
Danna sjakála gålgådi, 
danna li lidno biese. 
14 Årruhin sjaddá sáttojmiehtse juhtusijda ja hyenajda, 
sadjen gånnå skuojve äjvvali. 
Danna l aj Lilit, 
vuojŋadimsajev gávnná. 
15 Danna idjalåtte biesev dahki ja månniji, 
lálli ja jasska tjivgajdisá såjij vuolláj tjoahkkiji. 
Danna aj hábaga doahkken tjåhkani. 

 
16 Åtså Härrá girjen, lågå ja gehtja: 
ij aktak sijás la báhtsám, 
ij aktak la gáhtum, 
danen gå Härrá iesj la nåvti gåhttjum, 
suv vuojŋŋanis sijáv aktit. 

17 Sijá árbev juogat, 
mihttimbáttijn oasesa mihtti. 
Galggi ednamav ihkeven ájggáj äjggut, 
máttos mádduj danna årrot. 

35 

Gäjnno ruoptus Sionij 
1 Sáttojmiehttse ja åjdåmádja sjållerdi, 
jakkerednam ávvudallá ja giedjegahttá. 
Degu lilljágiedde 
2 sáttojmiehttse giedjegahttá, 
galggá sjållerdit ja ávvudit. 
Libanona herlukvuohta dasi vatteduvvá, 
Karmela ja Sharona härvvásvuohta, 
ja álmmuk galggá vuojnnet Härrá herlukvuodav, 
mijá Jubmela härvvásvuodav. 
3 Vaddit fámodis giedajda gievrrudagáv, 
doargestiddje buolvajda stajgukvuodav! 
4 Hållit sidjij gudi balli: 
»Bavredihtit, allit balá! 
Gähttjit, dijá Jubmel la dánna, 
haddo boahtá, 
Jubmela haddudibme. 
Sån iesj boahtá dijáv lånestittjat.« 
5 De tjalmedimij tjalme rahpasi 
ja bieljedimij bielje gullagåhti. 
6 Dalloj gállnam gahppá degu gådde 
ja gieladibme sjållerdahtjá. 
Sáttojmiehtsen tjáhtje gålgijt, 
åjdåmájan jågåtja. 
7 Guorbba jåbbålin sjaddá, 
gåjkke ednam duollde ádjagin. 

Gånnå sjakála dálla goarjodi, 
dasi tjáhtjehájko ja papyrusráse sjaddagåhti. 
8 Dasi gejnudahka sjaddá, 
ájlis gäjnnon gåhtjoduvvá. 
Bádásijda ij la loahpe dasi låjdåstit. 
[---] 
9 Danna älla lädjána, 
älla ga návde. 
Valla lånestuvve danna vádtsi, 
10 gejt Härrá l lånestam máhttsi. 
Sjållerdalá Sionij båhti, 
ihkálasj ávujn kråvnniduvvam. 
Sjålle ja ávvo sijáv tjuovvu, 
surggo ja sjuohkkanisá báhtari. 

36 

Assyria gånågis Sanherib ládá Judav ja Jerusalemav 
1 Hiskia lågenannälját ráddimjage assyriak gånågis Sanherib validij gájkka 
muvrridum stádajt Judan ja dajt váldij. 2 Lakishas sån rájaj suv doarrofuova 
oajvev njunnjusin stuorra fuovan Jerusalema gånågisá Hiskia vuosstij. 
Doarrofuova oajvve ganugij Bajep buodo kanála guorraj, Bassamsjalljuj 
mannamin. 3 Eljakim, Hilkia bárnne, gånågisá vuostasj ministar, manáj suv 
lusi aktan gånågisá tjállijn Shevna ja rijkkatjállijn Joach, Asafa bárnne. 4 De 
assyriak doarrofuova oajvve gåhtjoj sijáv åvddåjbuktet dáv ságav Hiskiaj: 
»Návti stuorra gånågis, Assyria gånågis javllá: Gåktu máhtá nåv visses 
årrot? 5 Jáhká gus gudnasáhka l sämmi árvvogis doaron gå vijsesvuohta ja 
gievrrudahka? Gesi dårvustalá gå muv vuostelda? 6 Åskelda diedon 
doarjjagav Egyptas, dat doajedum soappes mij giehtaj tsiekkat ja dav rájggá 
gå dajna doarjot. Dakkir la farao, Egypta gånågis, gájkajda gudi sunji 
dårvustalli. 7 Ihkap dån munji vássteda: Mij dårvustallap Härráj, mijá 
Jubmelij! – Ällim gus suv bassebájke ja álltára majt Hiskia hiejtedij gå Judav 
ja Jerusalemav gåhtjoj dán álltára guoran råhkådallat? – 8 Veduda dal 
båndijnam gånågisájn: dunji vaddá 2 000 hesta jus dajda buvtá rijddijiddjijt 

gávnnat. 9 Gåktus dån lulu máhttet duosstot avtak båndim uhtsemus 
dievnárav? Ja dån dårvustalá vávnajda ja hestajda Egyptas! 10 Iv la ga 
boahtám dáv rijkav ládatjit ja dåssjidit Härrá sidoda vuosstij: Härrá iesj 
gåhtjoj muv dáv rijkav ládat ja dav dåssjidit. 

11 Eljakim, Shevna ja Joach assyriak doarrofuova oajvváj vásstedin: »Sárno 
midjij arameagagiellaj – dádjadip dav gielav – ale hebreagielav midjij sárno 
gå álmmuk mij la muvra nanna gullá.« 12 Doarrofuova oajvve vásstedij: 
»Jáhká gus boanndisit ja dunji boanndim la dájna ságajn muv rádjam? Ij, 
sidjij gudi dánna muvran tjåhkkåhi ja ihkap vierttiji ietjas bajkav bårråt ja 
ietjas gåttjåv juhkat – sij nåv gåktu dij.« 13 Doarrofuova oajvve tjuottjoj ájn 
danna ja hebreagiellaj tjavgga tjuorvoj: »Gullit dáv ságav stuorra gånågisás, 
Assyria gånågis. 14 De gånågis javllá: Allit dibde Hiskiav dijáv biehttet, sån 
ij máhte dijáv gádjot. 15 Allit dibde Hiskiav dijáv hoalájdahttet dårvustalátjit 
Härráj ja jáhkedahttet Härrá dijáv gádju ja dát stáda ij assyriak gånågissaj 
sláma. 16 Allit Hiskiav gulldala! Návti gånågis javllá: Dahkit mujna ráfev ja 
vuollánihtit, de juohkkahasj oadtju muorjemav ietjas vijnnamuoras bårråt ja 
ietjas tjijlas tjátjev juhkat. 17 Dan maŋŋela de boadáv dijáv viettjatjit rijkkaj 
mij la ietjada rijka muodugin, rijkkaj sájoj ja vijnajn, rijkkaj lájbijn ja 
vijnnagárdij. 18 Allit dibde Hiskiav dijáv biehttet suv ’Härrá galggá mijáv 
gádjot!’ Le gus ietjá álmmugij jubmela ietjasa rijkajt gádjum assyriak 
gånågisá vahágis? 19 Gånnå li dálla Hamata ja Arpada jubmela ja gånnå li 
Sefarvajima jubmela? Gávnnujin gus jubmela gudi Samariav muv vieldes 
gádjun? 20 Guhtimuttja dáj rijka gájkka jubmelijs li rijkas gádjum muv 
vieldes gå jáhkkebihtit Härrá galggá Jerusalemav gádjot?« 21 Valla sij lidjin 
sjávot ja ettjin vássteda. Gånågis lij vuojn sijáv buorggum suv vásstedimes. 

22 De Eljakim, Hiskia bárnne, gånågisá vuostasj ministar, tjálle Shevna ja 
rijkkatjálle Joach, Asafa bárnne, båhtin gånågisá lusi gajkodum biktasij. 
Giehttun majt assyriak doarrofuova oajvve lij javllam. 

37 
1 Gå gånågis Hiskia dav guláj, de sån aj gajkoj ietjas biktasijt, hårssåj tjáŋaj ja 
Härrá viessuj manáj. 2 Ja de rájaj suv vuostasj minisstarav Eljakim, tjállev 
Shevna ja härráj boarrásijt, hårssåj tjáŋadum, profäjtta Jesaja lusi, Amosa 
bárnne, 3 dájna varrudagájn: »Návti Hiskia javllá: Dát la biejvve bijnos, 

stráffas ja skámos. Laboda li riegáduvátjit, valla älla fámo riegádahttet. 
4 Ihkap la Härrá, Jubmelat, gullam majt assyriak doarrofuova oajvve javlaj, 
gå suv boanndi, Assyria gånågis, suv rájaj ielle Jubmelav álbedittjat. Ihkap 
Härrá, Jubmelat, suv stráffu dassta majt la gullam. Råhkådalá bátsidisá 
åvdås mij la báhtsám. 

5 Gå gånågis Hiskia ålmmå båhtin Jesaja lusi, 6 de oadtjun dáv vásstádusáv 
ruoptus válldet: »Návti Härrá hoallá: Ale balá álbedimijs muv vuosstij majt 
assyriak gånågisá ålmmåjs gulli. 7 Muv tsuojggomis sån ságajt gullagoahtá 
ma suv máhtsadahtti ietjas rijkkaj. Danna suv jámedav svärddáj.« 

8 Assyriak doarrofuova oajvve máhtsaj ruoptus. Gullam lij Assyria gånågis 
lij Lakishas vuolggám ja gávnaj suv Livnav birástahttemin. 9 Sanherib ságajt 
guláj Tirhaka, Kusha gånågis, lij vuolggám suv vuosstij dårutjit. 

Ájn akti assyriak gånågis sáhkaguoddijt rájaj Hiskia lusi ja gåhtjoj sijáv: 
10 »Návti galggabihtit Hiskiaj javllat, Juda gånågissaj: Ale dibde Jubmelat, 
gesi dårvustalá, biehttet duv jáhkátjit Jerusalem ij assyriak gånågisá 
giedajda gahtja. 11 Dån la iesj gullam gåktu assyriak gånågisá gájkka rijkajt 
la dåssjidam. Manen de dån lulu gádjusit? 12 Álmmugijt majt muv ájttega 
dåssjidin, Gosanav, Harranav, Resefav, Edena álmmugav Telassarin – 
gádjusin gus sij ietjasa jubmelijs? 13 Gånnå libá Hamata gånågis ja Arpada 
gånågis? Gånnå li Laira, Sefarvajima, Hena ja Avva gånågisá?« 

14 Hiskia váldij tjállagav sáhkaguoddijs ja lågåj dav. De Härrá viessuj 
manáj ja luobbij dav Härrá åvddåj 15 ja råhkålij: 16 »Härrá Sebaot, Israela 
Jubmel, dån guhti ieŋŋgilij nanna tjåhkkåha, dån aktu la Jubmel ja ráddi 
gájkka rijkaj badjel ednamin. Dån la dahkam almev ja ednamav. 17 Gulá 
muv, Härrá, gulldala muv råhkålvisáv, rabá tjalmijt ja gehtja. Gulá gåk 
Sanherib ielle Jubmelav álbet tjállusin mav la rádjam. 18 Sádnes la, Härrá: 
Assyria gånågisá li spedjam gájkka rijkajt 19 ja bálkestam sijá jubmelijt dållåj. 
Valla ällim jubmela, dåssjå almatja dahkusa muoras ja gierges. Danen 
máhttin biejsteduvvat. 20 Gájo mijáv dal, Härrá, Jubmelimme, suv vahágis, 
vaj gájkka rijka ednamin oadtju diehtet dån aktu la Härrá.« 

Jesaja åvddålijsárnnom Sanheriba vuosstij 
21 De Jesaja, Amosa bárnne, dáv ságav rájaj Hiskiaj: »Návti hoallá Härrá, 
Israela Jubmel, gesi la råhkådallam Sanheriba, Assyria gånågisá diehti. 22 Dá 

li bágo majt Härrá suv vuosstij hoallá: 
Niejdda Sion badjelgähttjá ja duv bilkket. 
Jerusalem, nuorra niejdda, oajvev dunji rissti. 
23 Gev la dån álbedam ja bilkkedam, 
gen vuosstij la jienav bajedam 
ja mihát gehtjastam? 
Israela Ájllisa vuosstij! 
24 Duv dievnárij baktu la Härráv álbedam: 
Javlli: ’Muv moadda vávnaj 
lav stuorra bargojt dahkam. 
Manniv várretjåhkåjt, 
mälggadin Libanona alladisájn. 
Vierddiv alemus cedermuorajt, 
buoremus cypressajt. 
Jåvsådiv mälggadamos alladisájda, 
gånnå vuovdde l suohkat. 
25 Bálliv tjátjev 
ja juhkiv amás tjátjádagájs. 
Gájkka Egypta äno gåjkkin 
gånnå juolggám lij duolmmun.’ 
26 Illa gus dån gullam 
mån lav ådnå dáv ájggum, 
álggoájges dav dahkam? 
Dálla lav dav ållidahttám: 
duv barggo sjattaj 
muvrridum stádajt gierggebátsidissan dahkat. 
27 Viesajdiddje tjuodtjun dármeduvvam, 
oajtádallam ja sávredime. 
Ledjin nåv gåktu sjatto ednamin, 
nåv gåktu båhtsidam ruonudahka, 
nåv gåktu rásse táhtjan 
buolle luládahka. 
28 Tjuottjotja jali tjåhkkåhittja, 
manátja jali båditja 

– diedáv majt dån dagá. 
29 Dån åssju muv vuosstij, 
vuojnáv duv goarssástallamav. 
Danen galgav vaŋáv njunnjásit biedjat 
ja ruovdev njálmmásit 
ja lájddit duv ruoptus daŋga gäjnov gåggu la boahtám. 

30 Dát la märkka mav oattjo: Dán jage galggabihtit virnnahijt bårråt ja 
boahtte jage dajt ma rabás ilmen sjaddi. Valla goalmát jage galggabihtit 
sáddjit ja sájov tjuohppat, vijnnagárdijt sjaddadit ja daj muorjemijt bårråt. 
31 Juda bátsidis mij gájoduvvá galggá vas ruohttsot ja sjattojt sjaddadit. 
32 Bátsidis galggá Jerusalemas boahtet, árjodum slåhttå Siona váres. Härrá 
Sebaota buosjesvuohta galggá dáv dahkat. 

33 Danen Härrá návti hoallá Assyria gånågisá birra: »Sån ij galga dán 
stádaj bessat, ij avtak njuolav vuohtjet dan vuosstij, ij galbav låggŋit dan 
vuosstij ij ga birástahttemdiermev dahkat. 34 Gåggu bådij, daggu máhttsis. 
Dán stádaj ij besa, Härrá hoallá. 35 Mån galgav dáv stádav suoddjit ja gádjot 
muv ja dievnáram Davida diehti. 

Jerusalem gádjus ja Sanherib oadtju stráffas 
36 Härrá ieŋŋgil manáj ja dåssjidij 185 000 ålmmå assyriak luojttalimsajen. 
Maŋep ideda gájka vällahin, jábbmot. 

37 Gånågis Sanherib Assyrias vuolgij dassta ja Ninevej máhtsaj ja dasi 
ganugij. 38 Akti gå suv jubmela Nisroka tiemmpelin råhkådaláj de suv bárne 
Adrammelek ja Sareser suv gåttijga svierdijn, maŋŋela Ararata ednamij 
báhtarijga. Sanheriba bárnne, Assarhaddon, suv maŋŋel gånågissan sjattaj. 

38 

Hiskia skihpudahka 
1 Dan ájge Hiskia alvvát skihppáj ja profäjtta Jesaja, Amosa bárnne, suv lusi 
bådij javla: Návti Härrá hoallá: Huvsa goadát. Dån la jábmema lahka, i 
dasti viesotja. 2 De Hiskia muodos siejne guovlluj jårggålij ja råhkålij: 
3 Härrá, mujte mån lav agev jáhkkogisát ja ålles vájmostam duv miela milta 
viessum. Dahkam lav dav mij la buorre duv tjalmij åvdån.« Ja tjieroj 
harmmadit. 

4 Härrá báhko Jesajaj bådij: 5 »Maná Hiskiaj javlatjit: Návti Härrá, áhtját 
Davida Jubmel, hoallá: Gullam lav duv råhkålvisájt ja vuojnnám duv 
gadnjalijt. Duoddiv ájn lågenanvihtta jage duv viessomájggáj, 6 ja galgav 
duv ja dáv stádav Assyria gånågisá giedajs gádjot, galgav várjjalit dáv 
stádav.« 21 De Jesaja gáhkov fijkunis váldij hávváj biejatjit, vaj Hiskia 
varrásmuváj. 22 Hiskia gatjádij: »Gånnå l de märkka mij vuoset mån oattjov 
Härrá viessuj mannat?« 7 Jesaja javlaj: »Dát la märkka mav Härrá dunji 
vaddá vaj sån dahká majt la loabedam: 8 Dibdáv suojvvanisáv lávkkidagá 
nanna moaddot lågev lávke majt biejvve l juo dav dibddám Achasa 
lávkkidagá milta mannat.« Ja biejvve moattoj lågev lávke majt lij juo 
lávkkidagá nanna mannam. 

Hiskia sálmma 
9 Tsoabme Juda gånågisás Hiskias gå lij skihpam ja väddjám skihpudagás. 

10 Javlliv: 
Iellema gassko jámáv, 
jábbmekájmo uvsa duogen sjattav 
jagijt ma báhtsi. 
11 Javlliv: 
Iv oattjo dasti Härráv vuojnnet 
viessogij rijkan, 
iv goassak almatjijt vuojnnet 
gudi väráldin viessu. 
12 Muv viesso jådeduvvá, 
guotteduvvá ierit degu räjnnuhiddje goahte. 
Dån giessala iellemam degu gådusav 
ja várpas muv jalá. 
Åvddål gå biejvve l idjan dån muv dåssjida. 
13 åvddål gå idet sjaddá mån lav dåssjiduvvam. 
Nåv gåktu lädján dån murkki gájkka muv dávtijt. 
14 Nåv gåktu fálfo basstelis rihtjom jiednam gullu, 
nåv gåktu luoddjo duvvo jiedna. 
Tjiero alladissaj gehtjadav: 

Härrá, vájvástuváv, 
viehkeda muv! 
15 Majt galgav sunji javllat? 
Sån la ham dáv dahkam. 
Nahkára e boade 
muv surggis bijnon. 
16 [---] 
Härrá, dálkuda muv, dibde muv viessot! 

 
17 Muv surggis bijnno sjattaj munji buorissjivnnjádussan. 
Dån árjju muv hekkav 
ja muv dåssjånime tjiegŋalisás gádju, 
gájkka muv suttojt ietjat duohkáj bálkesti. 
18 Jábbmekájmmo ij duv hieveda, 
jábbmega e duv hievedusáv lávlo, 
gudi li hávddáduvvam 
e duv jáhkkogisvuohtaj dårvustalá. 
19 Viessoga duv hievedi, viessoga 
nåv gåktu mån uddni dagáv. 
Áhtje bárnijt åhpadi 
duv jáhkkogisvuoda birra. 
20 Härrá boahtá muv gádjusibmáj, 
streŋgajt tjuojadip 
ja Härrá vieson tjuojadip 
gájkka mijá viessombiejvijt. 

39 

Sáttakålmmå Babylonias 
1 Gå Babylona gånågis, Merodak-Baladan, Baladana bárnne, guláj Hiskia lij 
skihpam valla varrásmuváj, de rájaj sunji girjev ja vattáldagáv. 2 Hiskia 
ávvusij sáttakålmmåj boahtemis ja sidjij vuosedij ájtev gållij ja silbaj, ruttaj 
ja njálga oaljoj ja ålles värjjokámmárav ja gájkka ma sjiehttin suv 
dávverkámmárijn. Ittjij gávnnu mige ladnen jalik ålles rijkan mav ittjij sidjij 

vuoseda. 3 De profäjtta Jesaja bådij gånågis Hiskia lusi ja sujsta gatjádij majt 
ålmmå lidjin javllam ja gåsstå sij båhtin. »Boahtám li muv lusi amás rijkas«, 
Hiskia vásstedij, »Babylonas.« 4 »Majt oadtjun vuojnnet duv ladnen?« »Ij 
gávnnu mige muv dávverkámmárijn mav ittjiv vuoseda.« 5 De Jesaja javlaj: 
»Gullit Härrá Sebaota bágojt: 6 Boahtá biejvve gå gájkka mij duv ladnen 
gávnnu doalvoduvvá Babylonaj, gájkka mav duv ájttega li tjoaggám dán 
rádjáj. Ij mige bátse, Härrá hoallá. 7 Bárnijs gudi dunji riegádi, ietjat oadtje ja 
varra, vierttiji muhtema dievnastussaj babylona gånågisá ladnen.« 8 Hiskia 
vásstedij: »Härrás la buorre bágoj boahtám.« Ájádaláj nåv guhkev gå iesj 
viessu de l ráfe ja dårvvo. 

40 

Jaskadahkes sárne Jubmela álmmugij 
1 Jasskadihtit, jasskadihtit álmmugam, 
Härráda hoallá. 
2 Vaddit Jerusalemaj ådå dårvov, 
diededihtit suv oarjjevuohta l nåhkåm, 
suv vielgge l lånestuvvam, 
Härrá guovtegärddásattjat suv haddudij 
gájkka suv suttoj åvdås. 

 
3 Jiedna tjuorvvu: 
Gárvedihtit Härráj bálggáv sáttojmiehtsen, 
dahkit Härráj åjdåmájan jalgga gäjnov! 
4 Gájkka vákke bajeduvvi, 
gájkka váre ja alladisá vuoleduvvi. 
Sjmilltjaednam jalggiduvvá 
ja rádudaga jalggan sjaddi. 
5 Härrá herlukvuohta bigoduvvá, 
ja gájkka almatja dav vuojnni. 
Härrá l hållam. 

 
6 Jiedna javlaj: Sárnneda! 
Gatjádiv: »Mav sárnnedit?« 

Almasj la degu rásse, 
dåssjåniddje degu giette giedjek. 
7 Rásse buollná, giedjek gållnå, 
gå Härrá biegga båssu. 
Álmmuk ham la rásse. 
8 Rásse buollná, giedjek gållnå, 
valla mijá Jubmela báhko ihkát bissu. 

 
9 Goarrida alla várráj 
ávvoságajnat, Sion, 
tjuorvo ávvoságat 
jieddnát, Jerusalem. 
Tjuorvo, ale balá, 
håla Juda stádajda: 
Dijá Jubmel boahtá! 
10 Härrá Jubmel ålles fámujnis boahtá, 
fábmogis giedajn ráddi. 
Vuojttobálkás sån buktá 
åvddålin vádtsi gejt vuojttám la. 
11 Räjnnuhiddje láhkáj älos räjnnut. 
Låggŋi lippajt fármmásis, 
fármenis guoddá, 
njinnjelisájt várrogit vuodjel. 

Jubmela stuorravuohta 
12 Guhtis tjårmmåvuodujn merav mihtti 
ja alme vijddudagáv vuoppsás tjuvdij? 
Guhtis ednama muldov mihttolihttáj gurggal, 
várijt ja alladisájt vejanijn viehkki? 
13 Guhtis Härrá ájádusájt máhttá stivrrit, 
guhtis sunji rádev ja máhttudagáv vaddá? 
14 Gejna sån rádudallá, guhtis sunji máhttá vijsesvuodav vaddet 
ja sunji rievtes gäjnov åhpadit, 
máhttudagáv sunji vaddet 

ja dádjadibmáj suv lájddit? 
15 Álmmuga li degu gåjkudisá äbbáris, 
degu dume vejanin. 
16 Libanona vuobme ij la dållåmuorraj nuoges, 
dan juhtusa älla nuohkása boalldemverruj. 
17 Gájkka álmmugijt ij manenik ane, 
ij manenik sijáv lågå. 

 
18 Gejna dij Jubmelav buohtastallabihtit, 
man muodugin suv sihtabihtit? 
19 Jubmelgåvåjn gus mav dájddár liejkki, 
mav gållesmirjár gållij gåbttjå 
ja silbbavirjojt dasi biedjá? 
20 [---] 
Muorav válljiji mij ij mieska 
ja tjiehpes dájddárav bálkkiji, 
guhti máhttá jubmelgåvåv stuovagit biedjat. 
21 Ehpit gus dádjada, ehpit gus gulá? 
Ij la så didjij álggoájges javladuvvam, 
ehpit la gus dav dádjadam dat rájes gå ednam vuododuváj? 
22 Ednama goage badjelin sån tjåhkkåj, 
sij li degu gårkåtja ma danna årru. 
Almev luobbot degu loavddagav, 
goade láhkáj dav tsaggá. 
23 Furstajt dåssjit, 
värálda ráddijiddjijt håhkkit. 
24 Jurra li sáddjiduvvam, jurra li sjaddagoahtám, jurra li ruohttsum, 
de sån sidjij båssi ja sij buollni, 
biegga sijáv degu muojsev doalvvu. 
25 Gejna dij muv buohtastallabihtit, 
guhtis la muv muodugasj? Ájlis hoallá. 
26 Bajeda gehtjastagáv almmáj ja gehtja: 
Guhtis la gájkka dáv sjivnnjedam? 
Sån guhti nástij fuovajt gehtjat 



87 

ja dajt gurgat, 
guhti gájkajt namás gåhttju. 
Suv fábmo ja gievrrudahka ájmodis la 
vaj aktak sujsta ij bátse. 

 
27 Jakob, gåktus dale nåv håla, 
Israel, gåktus máhtá javllat: 
»Härrás vuojnek vájaldav, 
Jubmel ij mujsta lágeda.« 
28 Illa gus dádjadam, illa gus gullam? 
Härrá l ihkát Jubmel, 
åbbå ednamav la sjivnnjedam. 
Ij vájba, ij gievda. 
Ij aktak suv vijsesvuoda tjiegŋalisáv åtsåda. 
29 Sån fámojt vájbbasij vaddá, 
fámodibme ådå fámojt oadtju. 
30 Nuora vájbatji ja gievdatji, 
nuorra almatja snågurmassti ja jårådi, 
31 valla gudi Jubmelij åssku ådå fámojt oadtju, 
goasskema såjijt oadtju. 
Váni vájbak viehki, 
váni gievdak vájaldi. 

41 

Härrá l Kyrosav gåhttjum 
1 Sjávvunihtit muv åvdån, mälggatrijka, 
biedjit giedav njálme åvddåj, gájkka álmmuga! 
Båhtusa sárnutjit. 
Tjåhkanup riektá åvddåj. 
2 Guhtis la lullet ålmmåv bádtjim, 
ålmmåv guhti vuojttemis vuojttuj manná? 
Guhtis suv dibddá álmmugijt duolmmot 
ja gånågisájt gåmedit? 

Suv svierdde dahká sijáv måjvven, 
suv juoksa sijáv muojssen biekkan. 
3 Sån sijáv doarret ja vaháguvák manná, 
suv juolge jurra de ednamav duohtadi. 
4 Gen dahko l dát, guhtis la dáv dahkam? 
Sån guhti álggorájes máttojt gåhtjoj, 
mån, Härrá, guhti lidjiv vuostasj 
ja ájn maŋemusájda dáhtak lav. 

 
5 Mälggatrijka dav vuojnni ja balli, 
ålles värált doarges. 

 

Aktan li sjaddam. 
6 Gájka viehkedi nubbe nuppev 
ja rádnajt alodi. 
7 Liejkkijiddje gållesmirjárav alot, 
smirjjobargge sujsta guhti tjoalkot. 
Loaddimav rámmpu 
ja návlli jubmelgåvåv, 
vaj stajggat bissu. 

Jaskadus ja jáhto Israelaj 
8 Israel, dån dievnáram, 
Jakob, gev lav válljim, 
Abrahama máttos, ráddnam, 
9 duv gev värálda gietjes viedtjiv, 
mälggadamos rabdas gåhttjuv – 
dunji hålliv: Dån la muv dievnár, 
lev duv válljim, iv duv hilgoda. 
10 Ale balá, mån lav dujna. 
Ale hujá, mån lav Jubmelat. 
Fámov dunji vattáv ja duv viehkedav, 
gievrrodav ja duv gájov giedajnam. 
11 Gájka gudi dunji li moaren 
oadtju hehpanit ja skábmádit. 

Ålmmå gudi li duv vuosstij 
dåssjåni ja gáhtu. 
12 Ålmmåjt gudi dujna dårrun 
galga åhtsåt mavas i gávnnat. 
Ålmmå gudi duv vuosstij dårrun 
dåssjåni ja gáhtu. 
13 Mån lav ham Härrá, Jubmelat, 
giedas duv váldáv 
ja dunji hålav: 
Ale balá, viehkedav duv. 

 
14 Ale balá, Jakob, unna råmåsj, 
Israel, vájván mádusj. 
Viehkedav duv, Härrá hoallá, 
Israela Ájlis la duv lånestiddje. 
15 Dagáv duv basstelis tjuolldemtjielkkán, 
ådå basstelis sárgij. 
Galga bávtijt jáffon smållit, 
ja alladisájt tjuobmasin. 
16 Galga dajt rájnnit, biegga dajt doalvvot, 
bieggavirro dajt hádjet. 
Valla galga Härrás ávvudit, 
Israela Ájllisis oattjo sjållerdit. 

 
17 Häjo ja gänodime åhtsi tjátjev – dåssjåj. 
Njuovtjav gåjkos gåjkkå. 
Mån, Härrá, sijá råhkusav guláv, 
Israela Jubmel ij sijáv biehte. 
18 Äno buolljis alladisájn galggi gålgijdit, 
ádjaga jalgajn galggi ihtet. 
Dagáv sáttojmiehtsev valljen tjátjes, 
jakkeris ednamav jåbbålin. 
19 Cedermuorajt sáddjiv sáttojmiehtsen, 
akaciav, myrtenav ja miehttseolijvav, 

cypressajt åjdåmájan sjaddadav 
aktan álmaj ja pinjemuoraj. 
20 De gájka galggi vuojnnet ja diehtet, 
ájádallagoahtet ja dádjadit, 
Härrá giehta l dav dahkam, 
Israela Ájlis la dav dahkam. 

Härrá l gievrap boajtojubmelijs 
21 Åvddånbuktit ietjada ássjev, Härrá hoallá, 
buktit ietjada duodastusájt, Jakoba gånågis javllá. 
22 Låjdåstisá ja tjielggijisá midjij 
gájkka dáhpádusájt. 
Tjielggijihtit åvdep ájgev 
vaj mij máhttep dav árvvaladdat 
ja dádjadit dáhpádusájt. 
Jali giehttut midjij mij la sjattatjit, 
23 giehttut mij lagámus ájge l dáhpáduvátjit, 
vaj mij dádjadip dij jubmela lihpit. 
Dahkit juojddá, buorev jali baháv, 
vaj mij gájka máhttep vuojnnet ja gehtjadit. 
24 Dij ehpit la mahkka, 
majt dahkabihtit ij la mige. 
Vastak la sån guhti dijáv vállji. 
25 Ålmmåv nuortas bádtjijiv, 
lullet suv gåhttjuv. 
Sån furstajt duolmmu degu ednamav, 
nåv gåktu rájrrelihttedahkke rájrev duolmmu. 
26 Guhtis giehtoj dav åvddåla, vaj mij diedijma, 
åvddålijsárnoj dav, vaj mij vuojnijma duohtan sjattaj? 
Ittjij aktak åvddålijsárno, ittjij aktak giehto, 
ittjij báhko dijájs gullu. 
27 Mån lav vuostasj guhti dav Sionij hålav, 
rájav ávvosáhkaguoddev Jerusalemaj. 
 



91 

28 Gehtjadaláv, mavas ij aktak la danna, 
sárnov, mavas ij aktak rádev diede, 
ij aktak máhte muv gatjálvisájt vásstedit. 
29 Sij älla mahkka, e dagá majdik. 
Dá boajtojubmelgåvå li ilmme ja guorosvuohta. 

42 

Härrá dievnár ja suv dagos 
1 Dát la muv dievnár gesi fámojt vattáv, 
muv válljiduvvam gieres. 
Luojttádahtáv muv vuojŋŋanisáv suv nali, 
sån álmmugijda riektáv gulát. 
2 Ij tjuorvo, ij jienav tjavggi, 
jiednas ij gahttunijn gullu. 
3 Sjmiessjka hájkov ij doaje, 
jádde sjnjibtjov ij jáddada. 
Jáhkkogisát riektáv gulát. 
4 Ij fámoduvá jalik vuojtádalá, 
åvddål gå ednamij la riektáv ássam. 
Mälggatrijka vuorddi suv åhpadimev. 

 
5 Návti Jubmel, Härrá, hoallá, 
guhti almev sjivnnjedij ja dav låvdij, 
guhti ednamav luobbij ja gájkka mij dassta boahtá, 
guhti dan almatjijda hekkav vattij, 
iellemvuojŋŋanisáv sidjij gudi ednamin vájaldi: 
6 Mån, Härrá, jáhkkogisvuodan duv gåhtjov, 
giedas duv anedav ja várjjalav. 
Dagáv duv baktu lihtov álmmugijnám 
ietjá álmmugijda tjuovggan. 
7 Dån tjalmedimij tjalmijt rabá 
ja fáŋgajt giddagisás luojtá, 
fáŋŋgasluokkos sijáv gudi sjävnnjadin li. 

8 Mån lav Härrá, dát la nammam. 
Iv avtajnik muv gudnev juoge, 
iv boajtojubmelgåvåj muv mihtosvuodav. 
9 Mij akti lij, vássám la, 
dálla ådåsav guládav. 
Åvddål gå ájn lasta li luorkijdam 
didjij dav guládav. 

Härrá oajbbu ja vuojttá 
10 Lávllut Härráj guddnáj, lávllut ådå lávllagav, 
lávllut sunji hievedusáv ålles väráldin. 
Bårssjus merra ja gájkka mav sjiehtat, 
sjållerdisá mälggatrijka viesáda. 
11 Tjuorvvusa sáttojmiehttse ja dan stáda, 
sijda gånnå Kedar årru. 
Ávvudallisa Sela álmmuga, 
bajedisá sjållejienajt várretjåhkåjs. 
12 Guddnedihtit Härráv, 
hievedihtit suv mälggatrijkajn! 

 
13 Härrá doarrogievra láhkáj manná, 
nåv gåktu doarroålmåj, buolle doarroártajn, 
doarrotjuorvvasijt tjuorvvu 
ja vasjulattjajda fámos vuoset. 
14 Mälggadav lav sjávot årrum, 
sjávot ja mássjelin årrum. 
Degu riegádahtte nissun dálla giljov, 
sádav, háhpaskuváv. 
15 Várijt ja alladisájt ávttadav, 
gájkka mij danna sjaddá galggá buollnat. 
Änojt gåjkes njirramin dagáv, 
jávrijt dibdáv sadjanit. 
16 Tjalmedimijt gäjnon dålvudav, 
amás bálggájt doalvov. 

Sjävnjádagáv sijá åvdån tjuovggan dagáv, 
sjmilltjaednamav jalggadin. 
Mav lav dálla hållam, dav galgav dahkat, 
iv dav miedáldahte. 
17 Tjiegŋalis skámujn báhtari, 
sij gudi jubmelgåvåjda dårvustalli 
ja boajtojubmelgåvåjda javlli: »Dij lihpit mijá jubmela.« 

Härrá tjalmedis ja bieljedis dievnár 
18 Dij bieljedime, gulldalihtit! 
Dij tjalmedime, gähttjit! 
19 Guhti l tjalmedibme jus ij dievnáram, 
guhti l nåv bieljedibme nåv gåktu sáhkaguodde gev rájav? 
Guhti l nåv tjalmedibme nåv gåktu muv rájadusålmåj, 
nåv bieljedibme nåv gåktu Härrá dievnár? 
20 Sån vuojnná ednagav, mavas ij dassta berusta, 
bielje li rahppot, mavas ij gulldala. 

 
21 Härrá l rievtesferduk, danen sihtá vuosedit 
suv láhka l herlugis ja stuorre. 
22 Valla dát la rievvodum ja spejadum álmmuk. 
Gájka lidjin sluokkojn fáŋŋgiduvvam, 
ledjin fáŋŋgagådijn tjiehkusin. 
Spejaduvvin ja ittjij aktak sijáv viehkeda, 
rievuduvvin ja ittjij aktak javla: »Vatte ruoptus!« 
23 Guhti dijás dáv gullá, 
váraj biedjá ja dássta maŋŋela gulldal? 
24 Guhti Jakobav spädjárij guodij, 
Israelav rievvárijda? 
Härrá dav dagáj, gen vuosstij mij lip suddodam. 
Nádodin suv lágav tjuovvot, 
ettjin suv lágav gulldala. 
25 De rájaj buolle moarev sijá badjel, 
doaro ja vahágahttema sijáv däjvvin. 

Birástahteduvvin dålås mavas ettjin dádjada, 
boaldeduvvin sjnjibtjojs mavas ettjin váraj nanna åro. 

43 

Härrá lånes Israelav 
1 De Härrá hoallá: 
guhti duv, Jakobav, sjivnnjedij, 
guhti duv, Israelav, hábbmij: 
ale balá, mån lav duv lånestam, 
dunji lav namát vaddám, dån la muv. 
2 Gå tjátjijt gálá, de duv lunna lav, 
tjátje duv e hávkkada. 
Gå dålåj tjadá váttsá, de i guosmo, 
dållåsjnjibtjo duv e boalde. 
3 Mån lav Härrá, Jubmelat, 
Israela Ájlis duv gádju. 
Guodáv Egyptav lånåstussan duv åvdås, 
Kushav ja Sebav lånudissaj vattáv. 
4 Dån la munji divras, 
duv guddnedav ja ähtsáv. 
Danen vattáv almatjijt duv sadjáj, 
ietjá álmmugijt mákson duv hekkas. 
5 Ale balá, mån lav dujna. 
lullde buvtáv duv mánájt, 
allet tjoahkkiv dijájt gájkajt. 
6 Nuorttaj hålav: Vatte sijáv munji! 
ja oarjjáj: Luojte sijáv! 
Buktit muv bárnijt mälggadis 
ja muv niejdajt värálda gietjes, 
7 gájkajt gejn la muv namma 
ja gejt lav sjivnnjedam, 
ja hábbmim iehtjam guddnen. 

Dåssjå Härrá máhttá lånestit 
8 Buktit almatjijt gudi li tjalmedime vájku siján li tjalme, 
bieljedimijt vájku siján li bielje. 
9 Gájkka álmmuga li tjåhkanam, álmmuktjerda båhti tjoahkkáj. 
Guhtimusj sijás máhtij dáv vuojnnet 
jali giehttot mij åvdebut la dáhpáduvvam. 
Gåhttjusa sijá vihtanijt, vaj riektáv oadtju 
ja vaj sij gudi gulldali håladahteduvvi. 
10 Valla dij lihpit muv vihtana, Härrá hoallá, 
ja muv dievnár gev lav válljim, 
vaj diehtebihtit ja munji jáhkkebihtit 
ja dádjadihpit mån lav Jubmel. 
Muv åvddål ij la aktak jubmel gávnnum, 
muv maŋŋela ij aktak boade. 
11 Månnå, månnå aktugin lav Härrá, 
ij aktak ietjá buvte gádjot. 
12 Månnå åvddålijsárnnuv ja guládiv, 
ij de aktak amás jubmel dijá siegen. 
Lehpit muv vihtana, Härrá hoallá. 
Månnå lav Jubmel, 
13 boahtteájge aj dahtak. 
Ij aktak buvte muv giedas mavga ribádit, 
mav dagáv ij aktak buvte dåssjidit. 

Härrá ådå oavddodago 
14 Návti Härrá hoallá, 
dijá lånestiddje, Israela Ájlis: 
Dijá diehti lav ságav rádjam Babylonaj. 
Uksalásajt galgav smållit, 
kaldeagij luodjomtjuorvvasa hávsajs gulluji. 
15 Mån lav Härrá, dijá Ájlis, 
Israela sjivnnjediddje, dijá gånågis. 

16 Návti Härrá hoallá, 
sån guhti gäjnov mera tjadá dagáj, 
bálggáv fábmogis tjátjij tjadá, 
17 guhti hestajt ja vávnajt 
ja gievras doarrogievrajt rájaj: 
danna dálla vällahi e ga ihkenis tjuodtjela, 
jáddam degu nåhkåm väjkka. 
18 Valla vajálduhte dav mij åvddål lij, 
ale ájádalá vássám ájgijt. 
19 Dálla de ådåsav dagáv. 
Juo urbbá, 
vuojnnebihtit gus? 
Gäjnov sáttojmähttsáj dagáv, 
bálggájt åjdåmájajda. 
20 Miehttsejuhtusa, sjakála ja lidno muv galggi hievedit, 
gå buvtáv tjátjev gåjkke sáttojmähttsáj, 
änojt åjdåmájajda, 
vaj álmmugam, muv válljiduvvam, juhkusav oadtju, 
21 dat álmmuk gev allasim lav sjivnnjedam. 
Sij hieveduslávludisájt munji lávludi. 

Israela rievtugis stráffa 
22 Dån ittji muv tjuorvo, Jakob, 
ittji ratjá muv diehti, Israel. 
23 Dån ittji munji sávtsav boalldemvärron vatte, 
ittji njuovvamväroj muv guddnedahte. 
Mån ittjiv biebbmoväroj duv vájveda, 
ittjiv suovasrávkalvisáj duv vájbbada. 
24 Ittji dån munji kalmusav oaste, 
ittji muv gallida duv njuovvamväroj buojdijn. 
Ienni duv suttoj muv vájvedi 
ja duv vierredagoj muv vájbbadi. 

25 Månnå, månnå lav guhti gádodav duv vierredagojt, 
iehtjam diehti, 
iv dasti duv suttojt mujte. 

 
26 Stiebnni muv! Lágastallup! 
Bajeda ietjat ássjev, vaj riektáv oattjo. 
27 Duv máttaráddjá suddodij, 
duv åvdåstiddje muv vuosteldin. 
28 Dan diehti ájlis furstajt vuolediv, 
Jakobav dibddiv dåssjånit, 
Israelav dibddiv álbeduvvat. 

44 

Israela buorissjivnnjádus 
1 Gulldala dal, Jakob, dievnáram, 
Israel, gev lav válljim. 
2 Návti Härrá, sjivnnjediddját hoallá, 
guhti duv iednehekkan hábbmij, 
guhti duv viehket: 
Ale balá, dievnáram Jakob, 
Jeshurun, gev lav válljim. 
3 Gålgådav tjátjev gåjkke ednamijda, 
änojt jagŋa sjaljojda, 
ja gålgådav muv vuojŋŋanisáv dijá mánájda, 
muv buorissjivnnjádusáv duv gierragijda. 
4 Sij galggi ihtet degu ruoddnis poppela, 
degu pijllamuora jåhkågáttijda. 
5 Soames javllá sån Härráj gullu, 
soabmásin la Jakoba namma, 
soames ietjas tjállá Härrá åbmudahkan, 
ja Israela namájn guddneduvvá. 

Härrá l ájnna Jubmel 
6 Návti Härrá hoallá, Israela gånågis, 

guhti sijáv lånes, Härrá Sebaot: 
Mån lav åvdemus, mån lav maŋemus. 
Ij gávnnu Jubmel ietján gå mån. 
7 Guhtis la muv lágásj? Båhtis bihkusij, 
tjielggijis ja dahkis dav duohtan munji. 
Guhtis la juo åvddåla guládam mij la sjattatjit? 
Giehttusa midjij mij sjaddá. 
8 Allit suorggana, allit balá! 
Ittjiv gus mån juo åvddåla didjij dav guláda ja giehto? 
Muv vihtana dij lihpit. 
Gávnnu gus ietjá Jubmel gå mån, 
bákte mav iv diede? 

Boajtojubmeldahkkij dåssjedis dago 
9 Boajtojubmeldahkke älla mahkka, 
sijá gieres gåvå e viehkev vatte. 
Sijá vihtana e vuojne e ga dádjada, 
ja danna oadtju skábmádit. 
10 Guhtis sihtá jubmelav dahkat, 
jubmelgåvåv liejkkit, 
massta ij la viehkke? 
11 Gájkka suv tjuovvo skábmádi, 
giehtabargge li dåssjå almatja. 
Tjåhkanisá ja båhtusa muv åvddåj, 
skámos ja balos galggi dievvat. 
12 Smirjár ietjas dagov ássjo guoran dahká, 
miehtjerijn dav hábbmi, 
gievras giedaj barggá. 
Ij bårå ja de vájbbá, 
ij jugá ja de fámoduvvá. 
13 Muorrabargge mihttimbáttev gálggi, 
krijtajn gåvåv mierkki 
ja låkkunijn tjuollá. 

Mihtojt gävlánijn mierkki 
almatja hámev gåvvåj vaddá, 
tjáppa sjivnnjádus mij tiemmpelin galggá årrot. 

 
14 Cedermuorav tjuollá, 
cypressav jali ájkav válldá, 
vuovde muoraj siegen sjaddadahttá, 
jali lagermuorav sáddji, 
mav rássjo sjaddat. 
15 Muora li almatjijda boalldemuhán, 
biktalime diehti 
ja dålån gáhkkitjit. 
Jubmelgåvåv aj dahki råhkådalátjit 
ja dan åvdån buolvvedi. 
16 Lahkes muorajs dålåv dahká, 
gånnå biergov goarddá, 
ja bårrå bassusav ja gallán, 
biktal ja javllá: 
»Man buorre dållå!« 
17 Bátsidisás dahká jubmelav, gåvåv, 
man åvdån buolvvet guddneda, 
ja gesi råhkådallá: 
»Lånesta muv, dån guhti la muv jubmel!« 
18 Siján ij la jiermme, ij ga dádjadus, 
sijá tjalme li tsápptsot vaj e majdik vuojne, 
sijá vájmo dahppot vaj e majdik dádjada. 
19 Ij aktak ájádalá, 
ij la jiermme ja dádjadus javllat: 
»Lahkes dålåv dagáv, 
ja hiláj nanna gáhkkiv 
biergov goardáv ja båråv – 
galgav gus de bátsidusájs vastes boajtojubmelav dahkat 
ja tjiesskasa åvddåj buolvvedit?« 

20 Guhti åhtså muldov ja gunáv ietjas bähttá. 
Ij máhte ietjas hekkav gádjot, 
ij ga javllat: »Gällásij åskeldiv.« 

Härrá l sjivnnjediddje 
21 Mujte dáv, Jakob, 
Israel, dån la muv dievnár. 
Lev duv hábbmim, dån la muv dievnastittjat. 
Israel, iv goassak vajálduhte duv. 
22 Gádodav duv suttojt degu balvav, 
duv bahádagojt degu suvvulav. 
Jårgijda muv lusi, 
lev duv lånestam. 

 
23 Sjållerda, dån almme, 
dassta mav Härrá l dahkam! 
Tjuorvo ávos, ednama tjiegŋalis! 
Sjållerdihtit dij váre, 
dån vuobme gájkka duv muoraj! 
Härrá l Jakobav lånestam, 
Israela baktu ietjas herlukvuodav vuoset. 

 
24 Návti Härrá hoallá, duv lånestiddje, 
guhti duv iednehekkan hábbmij: 
Mån lav Härrá, gájkaj sjivnnjediddje. 
Mån aktu almev loavddiv, 
ednamav luobbidiv váni viehke dagi. 
25 Vierreprofejtaj merkajt dåssjidav 
ja tsoavtsodiddjijt jallan dagáv, 
vijssása e vuorbástuvá, 
sijá vijssudagáv gájvesvuohtan dagáv. 
26 Muv dievnárij bágojt nanodav 
ållidav majt muv sáhkaguodde li giehttum. 
Hålav: Jerusalem årrombájkken sjaddá 
ja Juda stáda tsieggiduvvi, 

stádav gierggebátsidisájs bajedav. 
27 Merratjiegŋalissaj hålav: Gåjkijda! 
Duv gålgådagájt gåjkkådav. 
28 Hålav: Kyros la muv räjnnuhiddje, 
gájkka mav sidáv sån galggá ållidit. 
Galggá sárnnot: Jerusalem galggá vas tsieggiduvvat, 
tiempel oadtju nanos vuodov. 

45 

Kyros, Härrá válljidum nävvo 
1 Návti Härrá hoallá suv vuojdaduvvamij, 
Kyrosij, gen oalges giedav la doahppim 
vaj álmmugijt suv åvddåj vuoledit 
ja gånågisájs svierdijt válldet, 
vaj uvsa sunji rahpasi 
ja ij aktak uksa dahppasin biso: 
2 Duv åvdån váttsáv ja várijt jalggiv, 
guohpáruvsajt murkkiv, 
ruovddehålgåjt smålliv. 
3 Dunji vattáv dávverijt, sjävnnjadin tjiehkusin, 
tjiegos boanndudagá, 
vaj dån dádjada mån lav Härrá, 
guhti namát vattij la Israela Jubmel. 
4 Dievnáram Jakoba diehti, 
Israelaj, muv válljiduvvam, 
dunji lav namát vaddám, duv guddnenamáv, 
vájku dån i muv dåbdå. 
5 Mån lav Härrá, ij aktak ietjá gávnnu, 
ij aktak la Jubmel gå mån. 
Duv hásadav dårruj, 
vájku dån i muv dåbdå, 
6 vaj gájka lullen ja allen galggi buojkkát 
ij aktak ietjá gávnnu gå mån. 

Mån lav Härrá, ij aktak ietjá gávnnu. 
7 Tjuovgav vattáv ja sjävnjádagáv sjivnnjedav, 
vuorbev buvtáv ja vuorbedisvuodav sjivnnjedav. 
Månnå, Härrá, gájkka dáv divna dagáv. 
8 Gålggis badjelin almes, 
gålggis rievtesferdukvuohta balvajs. 
Rahpasis ednam, 
sjaddagåhtis gádjusibme, 
luorkijdis rievtesferdukvuohta. 
Månnå, Härrá, lav dajt sjivnnjedam. 

 
9 Vuoj sunji guhti sjivnnjediddjijn rijddal 
– smålle smålijs ednamin. 
Javllá gus rájrre lihttedahkkáj: 
»Majt dagá? Illa dån giehtatjiehppe.« 
10 Vuoj sunji guhti áhttjáj javllá: »Majt la dån sahkkidam?« 
ja nissunij: »Majt la dån riegádahttám?« 
11 Návti Härrá hoallá, Israela Ájlis, 
sån guhti boahtteájgev hábbmi: 
Gatjádihpit gus mujsta muv mánáj birra, 
vaddebihtit gus gåhttjomav muv giedaj dagoj birra? 
12 Lev mån guhti väráldav sjivnnjediv 
ja almatjijt danna. 
Almev lav iehtjam giedaj loavddám 
ja ålles fuovvaj gåhttjomav vaddám. 
13 Åskåldisvuodajn lav ålmmåv gåhttjum, 
gåsi sån manná suv gäjnov jalggiv. 
Sån galggá muv stádav tsieggit 
ja muv doalvodum álmmugav luojttet 
mávso ja bálká dagi, 
Härrá Sebaot hoallá. 

Härrá gájkka álmmugijt ráddi 
14 Návti Härrá hoallá: 
Boandás Egypta, 
addnes Kush, 
ja Seba várddás álmmuk 
galggi dunji gullut ja duv oabmen sjaddat. 
Duv maŋen váttsatji, fáŋŋgariggasij båhti. 
Duv åvddåj luojttádi 
ja råhkådalli bágoj: 
»Dåssjå dujna l Jubmel, 
ij aktak ietjá gávnnu, 
ij aktak ietjá la Jubmel.« 

 
15 Duohtan dån la tjiegos jubmel, 
Israela Jubmel, guhti lånåstusáv vattá. 
16 Gájka oadtju hehpanit ja skábmádit, 
gudnedisvuohta sjaddá boajtojubmeldahkkijda. 
17 Valla Israel ihkát gádjus Härrás. 
Ehpit goassak hehpana ja skábmáda, 
ehpit goassak. 

 
18 Návti Härrá hoallá, 
sån guhti l almev sjivnnjedam 
– sån la Jubmel – 
sån guhti l hábbmim ja väráldav sjivnnjedam 
– nanos vuodov vattij – 
ittjij dav ávttasin dagá 
årrombájkken dav dagáj: 
Mån lav Härrá, ij la aktak ietjá. 
19 Iv la goassak tjiehkusin sárnnum, 
gånnåk sjievnnjis rijkan, 
iv goassak Jakoba gierragijt gåhttjum 
muv åhtsåt guorosvuodan. 

Mån lav Härrá, muv bágo li sáddná, 
åskeldihtit mav sárnov. 

 
20 Båhtit diehki, tjåhkanihtit, 
båhtit åvddåj, dij gudi lihpit árjoduvvam álmmugij gaskan! 
Jierme dagi li sij gudi jubmelgåvåjt guoddi 
ja råhkådalli jubmelij guhti ij la viehkken. 
21 Giehttut, buktit dijá vásstádusáv, 
rádádallit aktan! 
Guhtis dáv åvddålijsárnoj, 
dáv åvdebut giehtoj? 
Mån dav dahkiv, Härrá. 
Ij la ietjá Jubmel gå mån, 
ij la aktak åskåldis Jubmel guhti viehket ietján gå mån. 
22 Jårgijdihtit munji, åbbå ednama álmmuga, 
de viehkev oadtjobihtit. 
Mån lav Jubmel, ij aktak ietjá gávnnu. 
23 Allasim vuornnáv dagáv, 
mav sárnov la sádnes, 
muv báhko l nanos: 
Muv åvdån gájka galggi buolvvedit, 
gájka galggi munji jáhkkogisvuoda vuornnáv dahkat. 
24 Dåssjå Härrá lunna, javladuvvá, 
le vuojtto ja fábmo. 
Gájka gudi li mårijn suv vasjodam 
suv lusi skábmon båhti. 
25 Härrá baktu gájkka Israela gierraga 
vuojtov ja gudnev oadtju. 

46 

Härrá viehket, e de boajtojubmela 
1 Bel lággá, Nebo vierrá. 
Jubmelgåvåjt bårddi 

gäsánijda ja slihturijda, 
majt dij lihpit guottadam, dajt låggŋiji 
ja vájbas vuovsá dajt guoddi. 
2 Vierraba ja lággaba. 
Äbá majdik máhte guoddet jali gádjot, 
ietja såj fáŋŋgavuohtaj doalvoduvvaba. 
3 Gulldala muv, Jakoba máddo, 
dij gudi Israelas lihpit báhtsám, 
gejt lav låggŋim dat rájes gå riegádijda, 
álggorájes dijáv guottadam. 
4 Gå ájn vuorrasa lihpit mån dahtak lav, 
ja gå vuobda li tjuorgudam de galgav dijáv guoddet. 
Sjivnnjedam lav dijáv, 
galgav låggŋit, guoddet ja gádjot dijáv. 

 
5 Gejna sihtabihtit muv buohtastahttet 
ja muv lágátjin dahkat? 
Gev sihtabihtit muv guorraj biedjat 
guhti l muv jäbddásasj? 
6 Gållev biednikbursas gurggali 
ja silbajt vejanin viehkkiji, 
gållesmirjárav bálkkiji jubmelav dagátjit, 
buolvvedi ja råhkådalli. 
7 Oalge nali låggŋiji, 
vuolgadi sadjásis biejatjit. 
Danna l ja ij besa sajestis. 
Gåktu ájn tjuorvvu dat ij vássteda 
ij ga niedan gájo. 

 
8 Ájádallit dáv surgalusjá, 
ájádallit, suddogisá! 
9 Ájádallit åvdep ájgev, dålen. 
Mån lav Jubmel, ij la aktak ietjá. 
Jubmel lav, ij aktak la muv lágásj. 

10 Sárnov åvddåla mij dáhpáduvvá, 
åvddålijsárnov dav mij ij la ájn sjaddam. 
Hålav: Muv ájggomusá bissu, 
gájkka mav sidáv, dagáv. 
11 Gåhtjov árnnasav lullet, 
mälggatrijkas ålmmåv guhti muv ájggomusáv dåmat. 
Mav lav hållam, sjaddus dat, 
mav lav mierredam, dagáv. 
12 Gulldalihtit muv, dij dármedime, 
gudi lihpit mälggadin gádjomis! 
13 Dibdáv gádjomav lagábuj boahtet, 
ij la mälggadin, 
muv viehkke ij ádjána. 
Sionin galgav viehkedit, 
iehtjam herlukvuodav Israelaj galgav vaddet. 

47 

Babylona boahtte vuorbedisvuohta 
1 Luojttáda ja tjåhkkida måjve sisi, 
vájván niejdda Babylon! 
Vuolus tråvnås, tjåhkkida ednamij, 
vájván Kaldea! 
E goassak duv des gåhtjo 
vuonnagin ja tjábben. 
2 Viettja gårnav ja jårålda jáfov, 
nuolada sjádnjasav. 
Getsasta vuolpov ja vuoseda juolgijt, 
gále tjátje tjadá. 
3 Buottsosta vuollevájmut, 
skábmo vuojnnu. 
Sidáv haddudit, 
ij aktak muv hiereda. 

4 Guhti mijáv lånes, 
suv namma l Härrá Sebaot, 
Israela Ájlis. 
5 Tjåhkkåha sjávot, gájda sjävnnjadij, 
vájván Kaldea! 
E de dasti duv gåhtjo 
rijkaj drådnigin. 

 
6 Moarádiv muv álmmugij, 
åbmudagám vuornádiv 
ja fábmusit dajt dibddiv. 
Ittji ármov vuoseda, 
duv oalggemuorra aj vuorrasijt vájvedij. 
7 Dån javlli: »Lev drådnik ihkeven ájggáj.« 
Dån ittji hujá, 
ittji ga ájádalá gåktu så lik manásj. 
8 Gulldala dal, dån guhti tjävllán vieso, 
guhti tråvnån nannusit tjåhkkåha ájádalá: 
»Ij aktak la muv lágásj! 
Iv goassak árbbátjin sjatta 
jalik mánájdam masse.« 
9 Oattjo goappátjijt gierddat. 
Daŋga biejve, daŋga bále 
mánádibmen ja árbbátjin sjattatja. 
Däjvvá duv ålles fámujn, 
vájku dujna l giejddemmáhttudahka 
ja garra runosfámo. 
10 Ietjat dåbddi nannusin duv illudagán, 
ájádalli: »Ij aktak muv vuojne.« 
Ietjat vijssudahka ja máhttudahka duv tjáddjidahtij, 
ja dån ájádalli: 
»Ij aktak la muv lágásj!« 
11 Valla vuorbedisvuohta duv galggá däjvvat 
mav i máhte rudnusij låhkåt, 

bahá duv däjvvá 
mav i máhte duosstot. 
Hähkkat håhkkånibmáj dejvadalá 
mav ittji goassak vuorde. 
12 Joarke ban ietjat runoslåhkåmij 
ja gájkka daj giejddemij, 
masi dån la nuorravuoda rájes dähppum. 
Ihkap littji ávkken, 
ihkap vuorbedisvuodav máhtitja balldet. 
13 Vájbas la gájkka rádádallamijs. 
Båhtusa almmeåtsådiddje dunji viehkken, 
násstedåbdde gudi juohkka máno guládi 
mij dunji sjaddá. 
14 Sij li muojsij lágátja, 
dållå sijáv dåssjit. 
E máhte ietjasa sjnjibtjojs gádjot. 
Ij sjatta bikte hilla, 
ij dållå man birra tjåhkkåhit. 
15 Nåvti manná duv skäddárij, 
gejda la nuorravuoda rájes dähppum. 
Sij juohkka guovlluj tjádjuli. 
Ij aktak duv gájo. 

48 

Israela åvdep jáhkodisvuohta 
1 Gulá dáv, Jakoba máddo, 
gejn la Israela namma 
ja gudi boahtebihtit Judas, 
gudi vuornádihpit Härrá namán 
ja hievedihpit Israela Jubmelav, 
mavas váni rievtugisvuodajn ja åskåldisvuodajn. 
2 Ájlis stáda namájn ietjasa nammadi 
ja Israela Jubmelij doarjjali, 

gen namma l Härrá Sebaot. 
3 Åvdep dáhpádusájt mån åvddålijsárnnuv, 
guládiv ja dåbddusin dahkiv. 
Hähkkat dåjmadiv, ja da sjaddin. 
4 Diedáv dån la garras, 
duv nisske l ruovdes, 
duv gállo l brånsås. 
5 Danen dav åvddålijsárnnuv, 
guládiv åvddål gå sjattaj, 
vaj dån ittji galga javllat: 
»Muv jubmelgåvvå dav dagáj, 
muv liejkkim boajtojubmelgåvvå dav gåhtjoj.« 
6 De vuojná gájkka majt la gullam. 
Sárno dal dan birra! 
Dunji juojddá ådåsav guládav, 
juojddá tjiehkusin mav dån i diede. 
7 Sjivnnjeduváj jur dálla, ij la nåv mälggat dat rájes, 
illa gullam dan birra åvddål uddni, 
vaj dån ittji galga javllat: 
»Dav mån diehtiv.« 
8 Ittji besa gullat, ittji majdik diehtet, 
ittjij mige dunji ivteduvá åvddåla. 
Diedáv ham dån la jáhkodibmen, 
duv namma l biehtte riegádime rájes. 
9 Muv namá diehti moarenam másjav, 
muv gudne diehti mujna l gierddisvuohta dujna 
iv dåssjida duv. 
10 Suddadam lav duv, valla iv de silbav åttjudittjat, 
gähttjalam lav duv gierddama vuobnen. 
11 Iehtjam diehti, iehtjam diehti dåjmadav – 
nammam ij galga álbeduvvat. 
Iehtjam gudnev iv avtajnik juoge. 
 
 



110 

Härrá l Kyrosav ietjas dievnnuj válldám 
12 Gulldala muv, Jakob, 
Israel, gev lav gåhttjum! 
Mån lav Jubmel, 
mån lav vuostasj ja mån lav maŋemus. 
13 Giehtam ednama vuodov dagáj, 
oalges giehta almev tsakkaj. 
Gå sijájt gåhttjuv, de danna lidjin. 
14 Tjåhkanihtit dij gájka ja gulldalihtit! 
Guhtis dåjs nuppijs dáv guládij, 
gev Jubmel ähttsá 
galggá dahkat mav sihtá 
Babylona ja Kaldea álmmugij vuosstij? 
15 Månnå, månnå dav hålliv, 
suv gåhttjuv, suv rádjiv 
ja sunji miehtemannamav vaddiv. 
16 Båhtit muv lusi ja gulldalihtit dáv: 
Juo álggorájes lav bihkusin sárnnum, 
gå juoga gevaj de lidjiv danna. 

 

De l Härrá muv rádjam, 
ja suv vuojŋŋanisáv … 

Israela gullogisvuohta ja ávvo 
17 Návti Härrá hoallá, duv lånestiddje, 
Israela Ájlis: 
Mån lav Härrá, Jubmelat, 
guhti dunji ávkkás åhpadusáv vaddá 
ja guhti duv lájddi dav gäjnov mav galga mannat. 
18 Jus dån lik lulu muv budájt jegadit! 
De duv vuorbbe luluj sjaddat nåv gåktu ädno, 
duv miehtemannam nåv gåktu mera báro. 
19 Duv máddo luluj sjaddat nåv gåktu sáddu, 
duv gierraga nåv gåktu sáttojtjalme. 

Nammat ij lulu dåssjiduvvat 
ájnat agev muv åvdån bissot. 

Ruoptus Babylonas 
20 Vuolggit Babylonas, 
báhtarihtit Kaldeas! 
Giehttut dav sjållerda, guládihtit dav 
ja dibddit ålles väráldin bihkusin sjaddat 
Härrá l suv dievnárav Jakobav lånestam. 
21 Ettjin dárbaha gåjkkåt 
gå sijáv sáttojmiehtse tjadá doalvoj. 
Gålgådij tjátjev bávtes, 
luoddij bávtev, vaj tjáhtje gålggågådij. 

 
22 Jubmelahttá e goassak vuorbev oattjo, 
Härrá hoallá. 

49 

Härrá dievnára dahko 
1 Gullit muv, dij mälggatrijka, 
gulldalihtit, dij álmmuga mälggadin! 
Härrá muv gåhtjoj 
juo iednehekkan, 
muv nammadij 
juo ädnám skoadon. 
2 Sån dagáj muv njuoktjamav basstelis svierdden 
ja muv tjiegaj suv várjjaliddje gieda vuolláj, 
basstelis njuollan muv dagáj, 
ájmon njuollaskuvdonis. 
3 Sån munji hålaj: 
Dån la muv dievnár, Israel, 
duv baktu vuosedav iehtjam herlukvuodav. 
4 Mån ussjoliv: 
Dåssjev lav rahtjam, 

ávke dagi ja dåssjet iehtjam fámojt gålådam. 
Daŋgas diehti Härrá munji rievtesvuodam vaddá, 
bálkkám la Jubmelam lunna. 
5 Härrá l de hållam, 
guhti muv suv dievnárin sjivnnjedij 
juo iednehekkan, 
vaj mån galggiv Jakobav ruoptus doalvvot 
ja Israelav suv lusi tjoahkkit. 
Nåvti galggiv gudnev Härrá åvdån oadtjot, 
ja Jubmelam galgaj munji gievrrudahkan. 
6 Sån hoallá: 
Ij la dunji nuoges muv dievnárin liehket, 
guhti tjuottjelda Jakoba máttojt 
ja ruoptus vuolgada Israela báhttsijt, 
dagáv duv tjuovggan ietjá álmmugijda, 
vaj muv gádjom ålles ednamij ålet. 

Härrá álmmugis gádju 
7 Návti Härrá hoallá, 
Israela tjoavdden, Israela Ájlis, 
gev gájka álbedi ja vasjodi, 
ráddijiddjij dievnárij: 
Gånågisá galggi dav vuojnnet ja tjuodtjelit, 
fursta galggi dav vuojnnet ja buolvvedit, 
dan diehti gå Härrá l jáhkkogis, 
Israela Ájlis guhti duv válljij. 
8 Návti Härrá hoallá: 
Guláv duv råhkålvisájt gå ármo ájgge l ållånam, 
gádjusime biejve duv viehkedav. 
Duv várjjalav, 
ja duv baktu lihtov dagáv álmmugijnám. 
Rijkka tjuottjeldahteduvvá, 
ja guodedum ednamoase juogaduvvi. 

9 Fáŋgajda hålav: »Mannit ålgus!« 
ja sidjij sjävnnjadin tjåhkkåhime: »Båhtit vuojnnusij!« 
Sij gávnni guohtomav gäjnnobällájn, 
gájkka buovda guohtomednamin sjaddi. 
10 E galga nälggot jali gåjkkåt, 
sáttojmiehtse biegga ja biejvve sijáv e galga boalldet. 
Guhti sijáv ármmálasstá galggá sijáv lájddit 
ja doalvvot gålgge ádjagijda. 
11 Gájkka várijt jådådahkan dagáv, 
gäjnojt allagin dagáv. 
12 Ge, sij mälggadis båhti, 
nuorttat ja allet 
ja Assuana rijkas. 
13 Sjållerda, almme, ja ávvudalá, ednam, 
sjållerdihtit, gájkka váre! 
Härrá álmmugis jaskat, 
vájvástuvvamijt ármmálasstá. 

Siona boahtte tjuottjeldahttem 
14 Sion hålaj: 
»Härrá l muv guodám, 
Jubmel la muv hälbbadam.« 
15 Vajálduhttá gus nissun mánátjav, 
ij gus berusta sujsta gev iesj riegádahtij? 
Ja vájku sån luluj vajálduhttet, 
de ihkenis mån iv duv vajálduhte. 
16 Iv, duv namma l muv giedajda tjáleduvvam, 
duv muvrajt agev ájádaláv. 
17 Gudi duv li tsieggitjit ruvva båhti, 
gudi gajkudin ja biejsstin vuolggi. 
18 Bajeda tjalmijt ja gehtjasta birra! 
Gájka tjåhkani ja duv lusi båhti. 
Nåv duohta gå mån viesov, Härrá hoallá, 
härvvan galga sijáv guoddet, 

moarsseavven sijáv ietjat birra tjadnat. 
19 Gierggebátsidissan dån la, ávttadam 
ednam la dåssjånam. 
Valla dálla dån sjatta ilá nákkes årruhin, 
rievvára li gáhtum. 
20 Mánájs duv mánádis ájges 
galga oadtjot gullat: 
»Dánna l munji ilá nákkes. 
Duobbána, vaj mån tjárgav.« 
21 De galga allasit javllat: 
»Guhtis la sijáv munji riegádahttám? 
Ledjiv ham mánádibmen ja sahkodibmen. 
Ledjiv hilgoduvvam ja tjuoldeduvvam, 
guhtis sijáv bajedij? 
Ledjiv báhtsám aktu, 
gånnå sij de dalloj lidjin?« 

 
22 Návti Härrá hoallá: 
Álmmugijda merkav vattáv, 
slávgáv rijkajda bajedav 
duv bárnij galggi boahtet fármen, 
duv niejdajt galggi hárddon guoddet. 
23 Gånågisá galggi sijáv huksat 
ja drådniga sijáv njamádit. 
Duv åvdån galggi luojttádit muohto ednamij 
ja dumev duv juolgijs tjulestit. 
De galga dádjadit mån lav Härrá. 
Gudi munji dårvustalli e bähtádalá. 

 
24 Máhttá gus oadtjusav ribádit gievras, 
máhttá gus fáŋŋga gádjusit ármodimes? 
25 Návti Härrá hoallá: 
De galla, fáŋŋga galggá ribáduvvat gievras, 
oattjos gádjusit ármodimes. 

Galgav doarrot suv vuosstij guhti duv vuosstij dårru, 
duv mánájt galgav gádjot. 
26 Duv duolmodiddje galggi ietjasa oattjev ja varáv bårråt, 
gáriduvvat nåv gåktu vijnajn. 
De gájkka viessoga galggi dádjadit 
månnå, Härrá, duv gájov, 
Jakoba Viekses duv lånes. 

 

50 
1 Návti Härrá hoallá: 
Gånnå l sirádimgirjje 
man baktu mån ädnáda hilgodiv? 
Gesi lidjiv vielggen, 
vaj dijáv vierttijiv vuobddet? 
Ij de, suttojihtte diehti vuobdeduvájda, 
vierredagojihtte diehti äddnáda hilgoduváj. 
2 Manen ittjiv avtak gávna gå båhtiv, 
manen ittjij aktak vássteda gå tjuorvvuv? 
Le gus giehtam ilá fámodibmen dijáv lånestittjat, 
ij la så mujna fábmo gájutjit? 
Merraj giljádav ja dat gåjkkå, 
äno sáttojmiehttsen sjaddi. 
Guole miesski gå tjáhtje gáhtu, 
gájka gåjkkåmis jábmi. 

 
3 Gárvodav almev tjáhppadin, 
surggobiktasijn gåbtjåv. 

Härrá dievnára gierddam ja tjuottjeldahttem 
4 Härrá Jubmel munji vattij åhpadisålmmå njuoktjamav, 
vaj máhtáv vájbbev härddudahttet. 
Juohkka ideda muv bieljev gisjugin dahká 
åhpadisålmmåj láhkáj gulldalittjat. 

5 Gå Härrá Jubmel bieljijdam rabáj 
de ittjiv vuostelda, 
ittjiv gässáda. 
6 Dibddiv sijáv muv tjavelgav ruosskit 
ja muv sjkávtjájt riesstet, 
ittjiv muodov tjiega 
gå muv bilkkedin ja munji tjålggin. 
7 Härrá Jubmel muv viehket, 
dan diehti iv bilkkedimes gulá, 
danen dagáv muodum didno garrasin, 
diedáv iv bähtádalá. 
8 Guhti munji riektáv ássá, sån la lahka. 
Guhtis mujna sihtá digguhit? 
Gávnadup de dikken. 
Guhtis duosstá munji vuossteguojmmen? 
Båhtis de! 
9 Härrá Jubmel muv viehket, 
guhtis de muv vigálattjan dahká? 
Sjaddi häjtádisbiktasij lágátjin, 
muotsijda bårråmussan. 

 
10 Guhtis dijás Jubmelis ballá 
ja dievnáris gulldal, 
guhti sjievnnjedin vájalt 
tjuovggalábtje dagi 
valla Härrá nammaj åssku 
ja Jubmelij dårvvu? 
11 Gájka dij gudi dålåv dahkabihtit 
ja buollidihpit buolle njuolajt, 
mannit sjnjibttjodålå tjadá 
ja dijá buolle njuolaj gaskan! 
Lev månnå guhti dibdáv dáv didjij däjvvat, 
bijnoj sinna vällahihpit. 

51 

Härrá jáhtto Israelaj 
1 Gullit muv, gudi rievtesferdukvuodav viggabihtit, 
dij gudi Härráv åhtsåbihtit. 
Mujttit bávtev gåsstå dijáv tjuollin, 
báktenjielov gåsstå dijáv viedtjin. 
2 Mujttit Abrahamav, áhtjáda, 
ja Sarav, guhti dijáv riegádahtij. 
Lej ájnna ålmåj gå mån suv gåhttjuv, 
valla muv buorissjivnnjádusá baktu sån sjattaj ållusin. 
3 Härrá Sionav jaskat, 
jaskadusáv vaddá suv gierggebátsidisájda . 
Suv dahká sáttojmiehtsev Edena lágátjin, 
suv åjdåmájav Härrá sjattadagá lágátjin. 
Ávvo ja sjålle l danna, 
hieveduslávlloma jiena tjuodji. 

 
4 Gulldalihtit muv, gájkka álmmuga, 
dij álmmuktjerda, gulldalihtit váttugit! 
Mujsta láhka vuolggá, 
muv riektá sjaddá álmmugijda tjuovggan. 
5 Muv rievtesferdukvuohta ruvva lahkan, 
viehkke l mujsta boahtemin, 
fábmogis giedajn riektáv ásadav álmmugij gaskan. 
Mälggatrijka muv vuorddi, 
dårvusti muv fábmuj. 
6 Bajeda tjalmijt almmáj, 
gehtjasta ednamij vuollelin. 
Almme suovvan luorkkan, 
ednam degu bivtas nåhkå 
ja dan viesáda degu tjiruga jábmi. 
Valla muv viehkke ihkevij bissu, 
muv rievtesferdukvuohta ij ihkenis dåssjåna. 

7 Gulldalihtit muv, gudi dåbddåbihtit rievtesferdukvuodav, 
dån álmmuk muv lágav vájmon guoddemin. 
Allit almatjij bilkkedimijs balá, 
allit sijá álbedimijs balá. 
8 Muotse bårri sijáv gárvoj láhkáj, 
mádo hullo láhkáj. 
Valla muv rievtesferdukvuohta ihkevij viessu, 
muv viehkke vierregis vierregij. 

Härrá fábmo sjivnnjediddjen ja lånestiddjen 
9 Gåhttså, gåhttså, 
gárvoda fábmuj ja gievrrudahkaj, Härrá! 
Gåhttså degu dålusj biejvij, 
degu dålusj ájgen. 
Dån ham Rahavav tjuolli, 
dån guhti rájggi hárjakgärmmahav. 
10 Dån ham gåjkkådi merav, 
tjátjev stuorra tjiegŋalisán, 
dån guhti dahki merrabådnev jådådahkan, 
man milta lånestuvve bessin vádtset. 
11 Gejt Härrá l lånestam máhttsi. 
Sij båhti Sionij sjålijn, 
kråvnniduvvam ihkeva ávujn. 
Sjålle ja ávvo sijáv tjuovvu, 
surggo ja sjuohkkem báhtari. 

 
12 Månnå, mån lav dijá jaskadiddje. 
Man diehti almatjijs balá, 
jábbmelattjajs, rásij lágátja? 
13 Man diehti vajálduhtá Härráv, sjivnnjediddját, 
guhti almev la loavddám 
ja ednamav vuododam? 
Dån vieso aktelis balujn 
duolmodiddje moares. 

Sån l gárves duv dåssjidittjat, 
valla mij duolmodiddje moares boahtá? 
14 Fáŋŋgiduvve ruvva luojteduvvá, 
sån ij galga hávddáduvvat, 
ij ga goassak lájbev åhtsålit. 
15 Månnå lav Härrá, Jubmelat, 
guhti mera bárojt márajdahtáv, 
sån gen namma l Härrá Sebaot. 
16 Bágojdam njálmmásit biedjiv 
ja duv tjiehkiv muv gieda suodjáj, 
almev loavddiv 
ja ednamav vuododiv, 
Sionij hålliv: »Dån la muv álmmuk.« 

Israel bässá Härrá moare gávtjas 
17 Gåhttså, gåhttså! 
Tjuodtjána, Jerusalem, 
dån guhti Härrá giedas 
la oadtjum suv moare gávtjav jugátjit, 
guhti viertti duobbmit gávtjav båddnåj, 
gávtjav mij dahká duv darttjulit. 
18 Gájkka bárnijs gejt sån la riegádahttám 
ij aktak suv lájddi, 
gájkka bárnijs gejt sån la bajedam 
ij aktak suv giedas válde. 
19 Guovtegärddásattjat dån viertti gierddat 
– guhtis duv ármot? 
Bahádago ja håhkkånibme, nielgge ja svierdde 
– guhtis duv jaskadahttá? 
20 Duv bárne vällahi fámodibmen gahttunnuskijn, 
degu antilåvpå bivddemviermen, 
Härrá moares gáriduvvam, 
Jubmelat moares. 

21 Dan diehti, gulá dáv, dån bijneduvvam, 
dån guhti la vuoladuvvam, valla i de vijnas. 
22 Návti duv ráddijiddje hoallá, 
Härrá, Jubmelat, guhti álmmugis åvdås rahtjá: 
Gávttja mij duv dahká darttjulit 
dal duv giedas váldáv, 
guvses, muv moare gávtjas, 
dån i dasti galga juhkat. 
23 Gálggiv dav sidjij gudi li duv bijnedam, 
gudi dunji javllin: 
»Viellida, mij galggap danna vádtset!« 
ja duv bággijin ietjat hárddov ednamin dahkat, 
gahttunin man milta vádtset. 

52 

Siona boahtte vuorbbe ja Härrá boahtem 
1 Gåhttså, gåhttså, 
gárvoda ietjat gievrrudahkaj, Sion, 
gárvoda ietjat gilldegárvojda, 
Jerusalem, ájlis stáda. 
Ij aktak birratjuohpadahtek ja báddum 
duv sisi des båditja. 
2 Sjavnjesta dumev ietjastat, 
tjuodtjela, dån fáŋŋgidum Jerusalem, 
luovvi tjadnasijt tjiebedis, 
dån fáŋŋgidum niejdda Sion. 

 
3 Návti Härrá hoallá: 
Ejda masstak vuobdeduvá, 
ja mávsok lånestuvvabihtit. 

4 Návti Härrá hoallá: Álmmugam ådnå vuolgij Egyptaj danna ájgev årutjit. 
De Assyrias givseduvvin rievtugahtes láhkáj. 5 Valla mij dánna 
dáhpáduvvá? Härrá hoallá. Álmmugam la dåssje diehti doalvoduvvam, 

gudi sijáv ráddiji sjållerdi, Härrá hoallá. Nammam álbeduvvá ålles ájgev. 
6 Valla álmmugam oahpástuvátji muv nammaj, dan biejve dádjadahtji mån 
dat sárnov. Dánna lav. 
 

7 Le ávvo gullat sáhkaguodde lávkijt 
gå várrek la boahtemin, 
sån guhti vuojto ságajt buktá, 
guhti buorre ådå ságajt gulát, 
guhti gádjusime ságajt buktá, 
ja Sionij javllá: 
»Jubmelat la gånågis!« 
8 Gullit, duv gáhttára tjuorvadi ja sjållerdi. 
Tjalmijisá vuojnni 
gåktu Härrá Sionij máhttsá. 
9 Sjållerdahtjit, Jerusalema gierggebátsidisá, 
Härrá álmmugis jaskat 
ja Jerusalemav lånes. 
10 Härrá fámos ja ájlisvuodas vuoset 
gájkka álmmugij åvdån, 
vuojnnis ålles värált 
gåktu Jubmelimme mijájt gádju. 

 
11 Vuolggit, vuolggit! Mannit dássta, 
allit ietjada bádeda! 
Årrut rájnnasa gå vuolggebihtit, 
dij gudi Härrá gávtjav guoddebihtit. 
12 Dij ham ehpit råhtot vuolge, 
dij ehpit la báhtarime, 
danen gå Härrá dijá åvdån vádtsá, 
Israela Jubmel la maŋemusán rájdonihtte. 

Härrá gierdde dievnár 
13 Muv dievnár galggá åvddånit, 
allagin ja fábmogissan sjaddat ja guddneduvvat. 

14 Ållusa sujsta suorgganin 
vastes negujnis, 
jurra de almatja muodugin lij. 
15 Valla dálla ålov álmmugav alvaduhttá 
ja gånågisá gieladibmen suv åvdån sjaddi, 
dajna gå vuojnni dav man birra älla goassak gullam, 
dádjadi dav mav älla goassak árvvedam. 

53 
1 Guhtis mijás jáhkij dasi majt gulájma, 
gesis lij Härrá fábmo bihkusin? 

 
2 Degu ládnje sån sjattaj mijá åvdån, 
degu ruohttsasasj gåjkke ednamis. 
Sån ij lim várddás almasj, 
suv nähko ij lim tjalmijda vuogas, 
sujna ij lim muohto mav tjábbahijma. 
3 Sån lij álbeduvvam ja gájkajs hilgoduvvam, 
vájvástuvvam, skihpudagájda oahpes, 
ålmåj gässta jårgijdin. 
Badjelgehtjaduváj, midjij árvodibmen. 
4 Valla mijá skihpudagájt guottij, 
mijá vájvijt gierdaj, 
gå jáhkijma stráffudaláj, 
Jubmelis tsábmeduvvam, vuoleduvvam. 
5 Bijneduváj mijá bahádagojs 
sárjjiduváj mijá suttojs, 
nuktaluváj mijá buorránibmáj, 
suv hávij baktu varrásmuvájma. 
6 Mij gájka tjádjánijma sávtsaj láhkáj, 
vuolgijma guhtik guovlluj, 
valla Härrá mijá suddovielgev allasis váldij. 
7 Bijneduváj ja vájveduváj, 
njálmes ittjij rabá. 

Sån lij lippa lágásj mij njuovvamsadjáj lájddiduváj 
jali njinnjelissávtsa lágásj mij jasska biesskediddje åvdån la, 
njálmes ittjij rabá. 
8 Fáŋŋgidaláj, duobbmidaláj ja suv vuolgadin, 
valla guhtis suv oasev ájádaláj? 
Suv tjuolldin viessoj ednamis, 
álmmuga bahádagojs stráffudaláj. 
9 Oattjoj hávdev surodimij siegen 
vuojŋadittjat bahádahkkij gaskan, 
vájku ij lim goassak vierev dahkam, 
ij lim ihkenis gielestam. 
10 Valla Härrá huvsaj suv gev lij sárjjim, 
buoredij suv guhti ietjas lij vielggevärron dahkam. 
Sån gierragijt ja guhka viessomav oadtju, 
ja Härrá sidot suv baktu ålliduvvá. 
11 Gå suv vájve li vássám, de tjuovgav vuojnná 
ja dádjadusás dievvá. 
Muv dievnár, rievtesferduk, 
ållusijda rievtesferdukvuodav vaddá 
ja sijá vielgijt guoddá. 
12 Sunji oasev stuoragij siegen vattáv, 
suv dibdáv fábmogisáj bivdov juohket, 
dan diehti gå lij gárves jámátjit 
ja suddárin lågåduváj, 
gå guottij ållusij vielgijt 
ja suddárij åvdås råhkålij. 

54 

Siona tjuottjeldahttem 
1 Sjållerda, sahkodibme, 
guhti illa goassak mánáv oadtjum, 
bajeda sjållejienav, 
dån guhti illa goassak riegádahttám! 

Hilgodum nissun oadtju ienep mánájt 
gå válldum nissun, 
Härrá hoallá. 
2 Dagá ienep sajev ietjat goahtáj, 
luobbi loavddagijt, 
ale hánástalá, 
guhkeda báttijt, 
tjaske sákkijt nannusit. 
3 Oarjás ja nuortas dån galga oabllánit, 
duv gierraga galggi amás álmmugijt vuodjelit 
ja guodem stádajn årrut. 
4 Ale balá, i dárbaha skábmádit, 
ale hebastalá, i álbeduvá. 
Galga nuorravuoda skámov vajálduhttet, 
i dasti árbbásjájge skámov mujttet. 
5 Duv ålmåj la sån guhti duv la sjivnnjedam, 
sån gen namma l Härrá Sebaot, 
duv tjoavddaliddje l Israela Ájlis, 
sån guhti ålles värálda Jubmelin gåhtjoduvvá. 
6 Härrá duv gåhttju, 
guodedum ja vuorbedis nissun. 
Nuorravuoda áhkátjav ij hilgoda, 
Jubmelat hoallá. 
7 Oanegattjav mån duv guodiv, 
valla stuorra gieresvuodajn duv vaden ruoptus váldáv. 
8 Muodum dujsta tjiehkiv 
oanegav buolle moare sinna, 
valla ihkát jáhkkogisát gieresvuodav dálla dunji vuosedav, 
duv lånestiddje, Härrá, hoallá. 
9 Nåvti l gåktu Noa ájge 
gå vuornnáv dahkiv Noa ädno 
ij des bieja ednamav tjátje vuolláj. 
De vuornnáv dálla dagáv iv goassak dunji suhttat, 
iv dunji das mårrulit. 

10 Juska vil váre láblli 
ja tjåhkå sillni, 
muv jáhkko dunji bissu 
ja muv ráfelihtto l nanos, 
Härrá, guhti duv ähttsá, hoallá. 

Ådå Jerusalema herlukvuohta 
11 Dån bijneduvvam, fámoduvvam, 
dån gev aktak ij jaskadahte, 
biejav duv giergijt härvvagiergij nali, 
vuododav safijraj, 
12 dagáv duv tårnatjijt granáhtajs, 
duv uvsajt beryllajs 
ja ålles stádav tjáppa giergijs. 
13 Härrá bajet gájkka duv mánájt, 
ráfen ja buorremannamin duv máná viesotji. 
14 Rievtesferdukvuohta l duv vuodo. 
Mälggadis duolmmusijs dån galga 
– i dárbaha masstak ballat – 
dån la mälggadis dåssjidimes 
– ij dunji åleda. 
15 Jus soames ládá 
de ij la muv dahko, 
ja guhti dal ájn duv ládá 
duv diehti gahttjá. 
16 Månnå smirjárav sjivnnjedav, 
suv guhti hilladålåv båssu 
ja doarrovärjojt sijá vidnojda hábbmi, 
mån sjivnnjedav dåssjididdjev guhti dåssjit. 
17 Valla ij aktak doarrovärjjo mij duv vuosstij smirjjiduvvá 
vuorbástuvá, 
gájka gudi duv ássjájduhtti, 
galggi duobbmidallat. 

Dát la Härrá dievnára oasse, 
sidjij vuojttemav vattáv, 
Härrá hoallá. 

55 

Härrá lihtto bissu 
1 Båhtit dij gájka gudi lihpit gåjkkåmin, 
båhtit diehki tjátjev åttjutjit, 
båhtit, vájku lihpit biednigahtá! 
Ássit allasihtte sájov, vaj bessabihtit bårråt! 
Båhtit sájov biednigahtá åttjutjit, 
vijnav ja mielkev váni mávsek! 
2 Manen biednigijt skidárdihpit dasi mij ij la lájbbe, 
dijá bálkáv dasi mij ij gallida? 
Gulldalihtit muv, de njálga biebmojt bårråbihtit, 
ja buojdes mállásijt niektibihtit. 
3 Båhtit muv lusi gullit váttugit, 
gulldalihtit, de hekkav oadtjobihtit. 
Dijájn ihkálasj lihtov dagáv, 
ármov mav Davidij vuosediv bissu. 
4 Mån suv dahkiv almatjijda vihtanin, 
sidjij fursstan ja ráddijiddjen. 
5 Dån gåhtjo álmmuktjerdajt gejt i dåbdå, 
álmmuktjerda ma duv e dåbdå gáhtjada båhti 
Härrá, Jubmelat, diehti, 
Israela Ájlis, guhti dunji herlukvuodav vattij. 

Gåhttjom Härrá báhkuj åsskot 
6 Åtså Härráv gå ájn la gávnadahtte, 
råhkåla sunji gå sån la lahka. 
7 Guodus jubmelahtes gäjnos, 
bahájuonak ájggomusájdis. 
Jårgijdis Härráj, 
de suv ármmálasstá, 

jårgijdis mijá Jubmelij, 
guhti agev sihtá ándagis luojttet. 
8 Muv ájggoma älla dijá ájggoma, 
dijá gäjno älla muv gäjno, 
Härrá hoallá. 
9 Nåv gåktu almme l ednamis alebun, 
nåvti muv gäjno li dijá gäjnojs alebun 
ja muv ájggoma dijá ájggomijs alebun. 
10 Nåv gåktu rássjo jali muohta almes gahttjá 
ja ij ruoptus máhtsa 
ájnat ednamav tjáhttji, 
dav ruonudahttá ja sjattojt sjaddadahttá, 
sájojt vaddá sáddjitjit ja lájbev bårrusin, 
11 nåvti l aj báhko 
mij njálmestam vuolggá: 
guorrusin ij máhtsa 
ájnat muv sidodav dahká 
ja muv gåhttjomav ållit. 

 
12 Ávujn dij ålgus vádtsebihtit 
ja dårvujn ruoptus doalvoduvvabihtit. 
Gå boahtebihtit 
de váre ja alladisá sjållerdahtji, 
gájkka ednama muora sjpädtju giedajt. 
13 Tjiesskislánjátjij sadjáj sjaddi cypressa, 
bastasjrásij sadjáj myrtena. 
Lehkus Härráj rámmpomujtton, 
ihkálasj, dåssjånik märkkan. 

56 

Härrá tiempel la rabás gájkajda 
1 Návti Härrá hoallá: 
Dahkit dav mij la riekta 

dåmadihtit ja rievtesferdugit, 
muv viehkke ruvva boahtá, 
muv rievtesferdukvuohta vuojttá. 
2 Vuorbálasj sån guhti dáv dahká, 
almasj guhti dáv anot: 
sábbádav ájllisin ja ij dav álbedit, 
gájkka bahájs garvvet. 
3 Amuk guhti Härrá lusi boahtá 
ij galga javllat: 
»Härrá l muv tjuolldám suv álmmugis«, 
ij ga gáldak galga javllat: 
»Mån lav ássnam muorra.« 
4 Návti Härrá hoallá: 
Gáldaga gudi ájlisti muv sábbádijt, 
gudi ávos muv sidodav dahki 
ja muv lihtov anodi, 
5 galggi muv vieson, muv muvraj sinna, 
oadtjot namáv, guddnenamáv, 
mij la buorep bárnijs ja niejdajs. 
Ihkálasj, dåssjånik namáv sidjij vattáv. 
6 Amuga gudi Härráj säbrri 
ja sihti suv lunna dievnnut, 
suv namáv iehttset ja dievnárin liehket, 
gájka gudi sábbádav ájlisti ja e dav álbeda 
ja muv lihtov anodi, 
7 sij bessi muv ájlis várráj 
ávvudalátjit muv biednadåben, 
ja sijá boalldemvärojt ja njuovvamvärojt 
galgav muv álltárij duosstot. 
Gåhtjoduvvis muv viesso 
gájkaj álmmugij bienaj dåhpen. 
8 Dát la Härrá Jubmela báhko, 
sån guhti tjoahkki hádjasam Israelav: 

Vil ienebujt tjoahkkiv, 
sijá sähkáj gudi juo li tjoahken. 

Álmmuga dierbigis lájddistiddje 
9 Båhtit gájkka luohtoga båråtjit, 
båhtit, gájkka juhtusa miehtsen! 
10 Gáhttára li gájka tjalmedime, 
e majdik vuojne. 
Gieladis bednaga li, 
ma e máhte tsiellat, 
goarjju ja addjisti, 
oadet lijkkuji. 
11 Valla rundos bednaga li, 
e goassak gallána. 
Le gus sij räjnnuhiddje, 
ma e majdik dádjada? 
Gájka ietjasa gäjnojt manni, 
gájka sihti allasisá rievvot. 
12 »Båhtit, ásav vijnav, 
jugestip! 
Ja idet la nåv gåktu uddni l, 
de galla, ájn vil buorep.« 

 

57 
1 Rievtesferduk håhkkån, 
ja ij aktak berusta, 
jáhkulattja jábmi, 
ja ij aktak dav vuojne. 
Bahás vájvástuvvamin rievtesferduk jábmá, 
2 valla ráfev sån oadtju. 
Sij gudi li rievtugit viessum 
vuojŋastibmáj bessi. 

Várrodusbágo boajtojubmeldievnastiddjijda 
3 Båhtit diehki, dij dijddanissuna máná, 
skiegesvuodan ja huorrudagán sahkkidam! 
4 Gev dielbestihpit? 
Manen snirvvibihtit 
ja njuoktjamav gálgodihpit? 
Dij lihpit ietja bahádago máná, 
gällása sahkko, 
5 gudi terebintaj gaskan himos buollebihtit 
gájkka ruoddnis muoraj vuolen, 
dij gudi mánájt bákteskurtjojn njuovadihpit, 
tjiegŋalisán bávtij gursjon. 
6 Bákteskurtjo juovvalagán la duv häjmma, 
danna l duv sadje. 
Sidjij juhkamvärov gålgåda 
ja biebbmovärov buvtá. 
Galgav gus mån dáv dåhkkidit? 
7 Alla váren dån allasit látjov ásada 
ja maná dåhku bajás värrodittjat. 
8 Dån bieja ietjat merkav 
uvsa ja uksamuoraj sisbälláj. 
Gå la muv guodám, de buottsosta ietjat 
ja sajev látjon dagá, 
sijájn såbada, 
lijkku sijájn vällahit, 
sijá vuollevájmojt vájnogit gehtja. 
9 Oaljov Melekij gållåda, 
árvuk la duv vuojddasij. 
Sáhkaguoddijt mälggatrijkajda rája, 
gitta jábbmekájmmuj, 
10 Vájba gájkas mav dagá 
valla i goassak javla ij lijssi. 
Ådå fámojt oattjo ja i fámoduvá. 

11 Gässta dån balá, 
gässta suorggana, 
gå muv bähtá, 
muv vajálduhtá i ga munji ájádalá? 
Sjávot ja tjiehkusin lav ham årrum, 
mujsta i balá. 
12 Valla dálla hålav: 
Duv rievtesferduk dago 
e duv gájo. 
13 Gádjus ietjat boajtojubmelslåhttå duv 
gå viehkev tjuorvo! 
E, biegga gájkajt doalvvu, 
ruodjo dajt gádot. 
Valla guhti munji dårvvu, 
ednamav allasis oadtju 
ja muv ájlis várev åbmudahkan. 

Jaskadahkes bágo hessusijda 
14 Sån hoallá: 
Dahkit gäjnov, rahpit gäjnov, 
vuolgadihtit tsakkijt álmmugijám åvdås! 
15 Návti sån hoallá guhti l allak ja bajeduvvam, 
guhti tråvnånis la ihkát 
ja gen namma l ájlis: 
Allagin ja ájllisin tråvnniv 
valla hessusa ja hehpasa lunna lav. 
Vattáv hehpasijda jálosvuodav 
ja hessusijda fámov. 
16 Iv agev nuktala, 
iv ga ihkát moaren biso – 
de luluj hägga nåhkåt, 
mujsta sjivnnjeduvvam viessoga lulun gáhtot. 
17 Moarádiv sijá suddogis hánesvuodas, 
sijáv stráffujiv ja moaren tjiehkádiv, 

valla ájn vilá ietjasa gäjnov jáhkodisát tjuovvun. 
18 Vuojnnám lav majt li dahkam, 
valla galgav sijáv buoredit, 
sijáv lájddidit ja jaskadahttet. 
Surgulattjaj lunna lav 
19 hieveduslávllomav sjivnnjedam. 
Ráfe ja vuorbbe gájkajda, mälggadin ja láhka, 
Härrá hoallá, 
galgav sijáv buoredit. 
20 Valla jubmelahttá li degu márajdiddje merra, 
ij goassak loadtji, 
dan báro smájlliji ribágin ja smadjen. 
21 Jubmelahttá e goassak vuorbev oattjo, 
Härrám hoallá. 

58 

Rievtes fásstoájgge ja sábbát 
1 Tjuorvo nåv tjavgga gå máhtá 
dibde jienat sjkádnjat degu basuvnna, 
guláda álmmugisám sijá bahádagojt, 
Jakoba mádduj l sijá suttov. 
2 Biejves bäjvváj muv åhtsi 
ja sihti oahppat muv gäjnojt tjuovvot. 
Degu álmmuk mij rievtesferdugit dåmat 
ja ij la hilgodam Jubmela lágav, 
mujsta anodi njuolgadusájt riektá hárráj 
ja iehttsi Jubmelav lahkanit. 
3 I gus vuojne mij fásstudip? 
I gus vuojne mij iehtjama bijnedip?« 
Dij dåmadihpit ietjada bargojt fásstobiejven, 
hasodihpit ietjada svájnnasijt, 
4 stuojmij, bälkoj fásstudihpit, 
vastes rijddalimijn. 

Gåktu uddni fásstudihpit, 
dijá råhkålvisá e alladissaj åleda. 
5 Dákkir fástojt gus mån sidáv vuojnnet: 
biejvev goassa almasj ietjas bijnet, 
rásseruogo lágátjin åjvijn gahtsahime 
hårsån ja gunán vällahime? 
Gåhtjo gus dav fásston, 
biejvven mij Jubmelav ávvudahttá? 
6 Ij de, dá li fásto majt sidáv vuojnnet: 
dån rievtugahtes tjadnasijt luovvi, 
svagá báttev boarkki, 
duolmoduvvamijt tjoavdá, 
gájkka svagájt tsuovkki. 
7 Juoge lájbestat nielgge almatjij, 
vatte goadedis vájvánijda årromsajev, 
jus rihtsogav vuojná, de gárvoda suv 
ale ietjat vegas jårgijda! 
8 De idedisguovsoj dunji tjuovgut, 
duv háve dalága savvi. 
Rievtesferdukvuohtat manná åvddåhin, 
ja Härrá herlukvuohta maŋŋihin. 
9 Dalloj Härrá vásstet, 
gå suv gåhtjo, de hoallá: »Dála lav.« 

 

Jus hiejteda gájkka duolmmomijt duv lunna, 
nihtov, bilkkedimev ja boavtjohålav, 
10 jus lájbát nielgge almatjij gálggi 
ja niedalattjav gallida, 
de dunji tjuovgga sjievnnjedin ihtá, 
idjat tjuovggis biejvven sjaddá. 
11 Härrá duv agev lájddi, 
åjdåmájan duv gállit 
ja dávtijda duv rubmahin fámojt vaddá. 
Sjatta degu tjáhttjás sjattadahka, 

ája gånnå tjáhtje ij goassak någå. 
12 Duv álggodålusj gierggebátsidisá tsieggiduvvi, 
åvdep máttoj vuodojt ådåstuhtá. 
Duv gåhttjogåhti 
»sån guhti muvrajt lávggit«, 
»sån guhti årodahtten dahká dav mav li gajkudam«. 

 
13 Jus i sábbádav álbeda, 
i dåmada bargut muv bassebiejven, 
jus sábbádav ávvon gåhtjo, 
Härráj ájlistuvvam ja árvvogissan guddnedittjat, 
jus guddneda dav ja i barga majt ábaj dagá, 
i dåmada bargut ja dåssjijt gurggala, 
14 de oattjo ávvusit Härrás, 
galgav duv doalvvot rijka alladisáj badjel 
ja dibddet duv viessot Jakoba áhtját åbmudagás. 
Härrá l hållam. 

59 

Álmmuga sutto 
1 Härrá giehta ij la ilá fámodibmen gájutjit, 
bielljes ij la ilá bieljedibmen gulátjit. 
2 Le dijá sutto ma dijáv Jubmelis tjuolldi, 
vierredagojihtte diehti dijás jårgijt 
ja ij gulldala. 
3 Dijá gieda li varás bádása, 
dijá tjuvde suttos, 
dijá baksima gällásijt luojtti, 
dijá njuoktjamijn la bähttogisvuohta. 
4 Ij aktak nuppev rievtugit guoddala, 
ij aktak váges duobmov vatte. 
Sij åssku guorosvuohtaj, 
sijá bágo li sválsskása, 

sij li iesselissan vierrevuodajn 
ja riegádahtti vuorbedisvuodav. 
5 Sij månniji gärmmaha månijt 
ja gådi hievnneviermijt. 
Sij gudi bårri dajt månijt jábmi, 
sälggagermaj riegát jus da murkkiduvvi. 
6 Sijá gådos ij biktasijda dåhkki, 
dagojda e máhte gárvvunit. 
Sijá dago vuorbedisvuodav bukti 
vierredagojt dahki. 
7 Sij gájkka bahájda gáhtjadi 
ja ruvva vigedis varáv gålgådahtti. 
Sijá ájggomusá vuorbedisvuodav bukti, 
vahágahttem ja dåssjidibme sijá gäjnov tjuovvu. 
8 Sij e gäjnov vuorbbáj diede, 
gånnå vádtsi ij la riektá. 
Boasto gäjnojt manni, 
guhti danna vádtsá ij vuorbev gávna. 

Luodjom ja suttojdåbdåstibme 
9 Danen la riektá mijás mälggadin, 
rievtesferdukvuohta ij midjij åleda. 
Tjuovgav vuorddep valla sjävnnjat la, 
biejve guojttemav hálijdip valla gebmusin vádtsep. 
10 Degu tjalmedime mij gábjjop siejnij milta, 
gábjjop degu sij gejn älla tjalme, 
biejvveguovddela snuvrágip nåv gåktu guolmudagán, 
iellema gassko lip degu jábbmega. 
11 Mij gájka degu bierna råhkop, 
fuojkadip degu duvvo. 
Mijá riektáv vuordatjip, valla dåssjåj, 
gádjomav, valla mijás la mälggadin. 
12 Moadda li mijá vierredago, de ham dav diedá, 
mijá sutto vihtanassti mijá vuosstij. 

Ájádallap suttojdimme 
ja diehtep boasstot lip dahkam. 
13 Härráv lip guodám ja dåssjen dahkam, 
jårgijdam Jubmelis. 
14 Riektá gárttjeduvvá, 
rievtesferdukvuohta l mälggadin, 
sádnesvuohta guovdon snågurmasstá, 
rievtesrádukvuohta ij besa boahtet. 
15 Vágesvuohta l láhppum, 
guhti baháv vuosstálasstá, rievudallá. 

Härrá viehkke buorrániddjijda 

Härrá asjmen vuojnij 
ij lim riektá. 
16 Vuojnij ittjij aktak tjuodtjela 
ja oavdduhij gå ittjij aktak vuostelda. 
De gievrrudahka sunji vuojtov vattij, 
rievtesferdukvuohtas lij doarjjan. 
17 Sån tjáŋaj rievtesferdukvuoda ruovddegárvojda 
ja oajvváj tsieggij vuojtto oajvvesuojalmav, 
gárvvunij hatto gárvojda 
ja tjáŋaj moare ålgoldisgárvvuj. 
18 Mårijn vasjulattjajt mávset 
dassta mav sij li dahkam, 
vasjulattjajt haddut, 
mälggatrijkajt haddut. 
19 Lullet alás galggi ballat 
Härrá namás ja suv herlukvuodas, 
gå boahtá bårssjo äno láhkáj 
mav Härrá biegga doalvvu. 
20 Boahtá Sionij tjoavddaliddjen, 
sijá lusi Jakoba máttos gudi hiejtti vierredagoj, 
Härrá hoallá. 

21 Dát la muv lihtto sijáj, Härrá hoallá: Muv vuojŋŋanis mij duv dävddá ja 
muv bágo majt lav duv njálmmáj biedjam galggi agev bissot dujna ja duv 
mánájn ja mánáj mánájn, Härrá hoallá, dálla ja ihkát. 

Jerusalema boahtte herlukvuohta 
1 Tjuodtjela, bájte sjerradit! 
Duv tjuovgga l dánna, 
Härrá herlukvuohta dunji badján. 
2 Sjievnnjet ednamav gåbttjå, 
álmmuga li gebmadin, 
valla dunji Härrá bájttá, 
dunji herlukvuohtas badján. 
3 Álmmuga vájaldi duv tjuovga guovlluj, 
ja gånågisá duv guojtte biejvvemåråldagá guovlluj. 
4 Bajeda tjalmijt gehtja! 
Gájka tjåhkani, duv lusi båhti. 
Duv bárne mälggadis båhti, 
duv niejda fármen guotteduvvi. 
5 Gå dav vuojná, de ávos bájtá, 
duv tsåhke doarges ja svargat, 
gå mera dávvera duv hállduj båhti 
ja álmmugij boanndudagá sjaddi duv. 
6 Ållo kamela rijkat dievddi, 
dromedára Midjanis ja Efas. 
Sabas gájka båhti, 
gållijt ja suovvasijt buktemin, 
ja Jubmelij rámpov guládime. 
7 Kedara sávttsaälo duv lunna tjåhkani, 
viertsa Nevajotas li duv. 
Váldáv dajt värron muv álltárin 
ja stuoredav muv tiemmpela herlukvuodav. 

8 Mij háleda boahtá degu balva, 
degu duvvo biesijda? 
9 Le merragáttij hávsa ma tjåhkani, 
Tarshish-hávsa li njunnjusin, 
duv bárnijt mälggatrijkas viettjatjit, 
gájkka sijá silbaj ja gållij, 
Härráj guddnen, guhti dunji herlukvuodav vaddá. 
10 Vierruha galggi duv muvrajt tsieggit 
ja sijá gånågisá duv dievnon årrot. 
Moarenam duv haddudiv 
valla vuosedav dunji ármmogisvuodav gieresvuodanam. 
11 Duv uvsa e goassak dahppasa, 
ijá biejve li rahppot, 
vaj álmmugij boanndudagájt dunji doalvvu, 
ja sijá gånågisá lájddiduvvi dåhku. 

12 Álmmuk ja rijkka ma e duv dievnnu håhkkåni – álmmuga dåssjåni. 
13 Libanona härvvásvuohta dunji buvteduvvá, 
cyprässa, álmma ja pinjemuorra, 
buvtátjit herlukvuodav muv tiemmpelij. 
Guddnedav sajev gånnå muv juolge vuojŋadi. 
14 Gåbmerda duolmmo båhti duv lusi, 
gudi duv álbedin buolvvedi duv juolgij åvddåj. 
Sij duv gåhttju »Härrá stáda«, 
»Sion guhti Israela Ájllisij gullu.« 
15 Dån lidji guodeduvvam ja álbeduvvam, 
ittjij aktak duv guossida, 
valla bájav duv ihkát sjaddat mihásvuohtan, 
gájka máttojda ávvon. 
16 Galga njammat álmmugij mielkev, 
gånågisáj njittjijs njammat. 
De galga dádjadit 
månnå, Härrá, duv gájov, 
Jakoba Gájkviekses duv lånes. 
17 Vattáv dunji gållev ienni gå guohpárav, 

silbav ienni gå ruovdev, 
guohpárav ienni gå muorav, 
ruovdev ienni gå giergev. 
Ráfe l dunji ráddididdjen, 
rievtesferdukvuohta dunji oarjjevuojediddjen. 
18 E dasti bahádagojt rijkanat vuojne, 
duolmmomijt ja håhkkidimijt duv rájáj gaskan. 
Galga gåhttjot duv muvrajt »gádjom«, 
duv uvsajt »hieveduslávllom«. 
19 Biejvve ij la dasti duv tjuovgga biejven 
ij ga mánno dasti dunji bájte. 
Ájnat, Härrá l duv ihkálasj tjuovgga, 
Jubmel duv herlukvuohta. 
20 Duv biejvve ij goassak luojttáda 
ij ga goassak duv mánno guosna, 
dajna gå Jubmel la duv ihkálasj tjuovgga, 
duv surggoájgge l vássám. 
21 Gájka duv álmmugis li rievtesferduga, 
ja galggi ihkevij ednamav äjggut. 
Sij li sjatto majt mån lav sáddjim, 
sijájt lav sjivnnjedam iehtjam herlukvuodav vuosedittjat. 
22 Unnemusás sjaddá tuvsánlåhko almatjijs, 
uhtsemusás fábmogis álmmuk. 
Mån, Härrá, dav ruvva dagáv, 
gå ájgge l ållånam. 

Ármo jahke 
1 Härrá Jubmela vuojŋŋanis muv dävddá, 
dajna gå Härrá l muv vuojddam. 
Sån la muv rádjam 
ávvoságajt noadoduvvamijda buvtátjit, 
ja såbadusáv tsuovkkiduvvamijda, 

sárnnedittjat fáŋgajda friddjavuodav, 
tjanáduvvamijda tjoavdádallamav, 
2 Härrá ármo jagev sárnnedittjat, 
mijá Jubmela hatto biejvev, 
surgulattjajt jaskadittjat, 
3 Siona surgulattjajda vattátjit 
oajvvehervav guná sadjáj, 
ávo oaljov surggogárvoj sadjáj 
hieveduslávludisáv häsodisvuoda sadjáj. 
Galggi gåhtjoduvvat »rievtesferdukvuoda muora«, 
majt Härrá l sáddjim herlukvuodas vuosedittjat. 
4 Dålusj gierggebátsidisá tsieggiduvvi, 
mij ådnå juo lij slábmam dav ådåstuhttá, 
biejstedum stádajt vaden tsieggiji, 
ma li årrum ávttasin buolvas buolvvaj. 
5 Vierruha didjij räjnnuhi, 
dijá áhkkarijt ja vijnnagárdijt ålggorijkaga sujttiji. 
6 Ietja gåhtjoduvvabihtit Härrá härrán, 
Jubmelimme dievnára l dijá namma. 
Álmmuga boanndudagájs viessobihtit, 
sijá dávverijt oadtjobihtit. 

 
7 Guovtegärddásattjat li skámos oadtjum, 
tjajmon li sjaddam, 
dan diehti sij oadtju guovtegärddásasj oasev rijkastisá, 
ihkálasj ávov oadtju. 
8 Dajna gå mån lav Härrá, guhti ähtsáv rievtesvuodav, 
ja vasjodav rievvomav ja vierredagov. 
Lev åskåldis ja sijáv mávsáv, 
ihkálasj lihtov sijájn dagáv. 
9 Álmmuga adni sijá mánájt árvvon, 
sijá gierragijt gájka álmmuktjerdaj siegen. 
Gájka gudi sijáv vuojnni 
ielvvi máttov mav Härrá l buorissjivnnjedam. 

10 Härrán la muv ávvo, 
Jubmela diehti sjållerdav, 
sån la muv tjáŋadam vuojto gárvojda 
ja muv bivtastam rievtesferdukvuoda gárvoj, 
nåv gåktu irgge gurpasgahperav oajvváj tsieggi 
ja nåv gåktu moarsse hervaj ietjas hiervvi. 
11 Gåktu ednam sjattojdis vaddá 
ja sjattadahka sájojt vuohtjá, 
nåvti Härrá Jubmel rievtesferdukvuodav sjaddat 
ja hievedusáv almatjij åvdån stuoret. 

Jerusalema tjuottjeldahttem 
1 Siona diehti iv sjávvuna, 
Jerusalema diehti iv sjávot åro, 
åvddål gå tjuottjeldahttema idet sjuolut 
ja suv gádjom degu biesseloavggá tjuovggá. 
2 Álmmuga vuojnni duv tjuottjeldahttemav, 
gájkka gånågisá duv herlukvuodav. 
Oattjo ådå namáv, 
mav Härrá iesj gulát, 
3 sjatta härvvás kråvnnån Jubmelat giedan, 
gånågisák geragin Jubmelat giedajn. 
4 E dasti duv gåhtjo »guodeduvvam«, 
duv rijkka ij des gåhtjoduvá »hilgoduvvam«, 
ájnat duv namma galggá årrot »sån guhti l munji gieres« 
ja rijkat »gállasjguojmme«. 
Härrá vuojn duv ähttsá 
ja rijkat sujsta fiesstiduvvá. 
5 Nåv gåktu nuorra ålmåj válldu niejdajn, 
de sån guhti duv nanni galggá dujna gállasjvuohtaj låjdåstit, 

ja nåv gåktu irgge moarssásis ávvus, 
de Jubmelat dujsta ávvus. 

 
6 Duv muvrajda, Jerusalem, gáhttárijt biejav. 
E goassak sjávvuna, e biejven jalik iján. 
Dij gudi Härráj tjuorvvobihtit, allit ráfev allasihtte sálli! 
7 Allit sunji ráfev sálli, 
åvddål gå Jerusalemav tjuodtjelahttá 
ja ålles värált suv hievet. 
8 Härrá vuornnu oalges giedabaktu, 
gievras gieda baktu: 
Iv goassak sájojt vatte 
biebbmon duv vasjulattjajda, 
vierruha e duv vijnav jugá 
majna dån la barggam. 
9 Ájnat sij gudi sájov tjuohppi galggi dav bårråt, 
ja Härráv hievedit, 
sij gudi vijnav tjuohppi galggi dav juhkat 
muv ájlis åvddåsjaljojn. 

 
10 Mannit, mannit uksarájgijt! 
Dahkit sajev álmmugij! 
Dahkit gäjnov, dahkit gäjnov, 
gádodihtit gájkka giergijt! 
Bajedihtit álmmugijda slávgáv! 
11 Härrá ålles väráldin gulát: 
Javllit Siona niejddaj: 
Gehtja, duv lånestiddje boahtá. 
Vuojttobálkájn boahtá, 
gejt la vuojttám manni suv åvdån. 
12 Galggi gåhtjoduvvat »ájlis álmmuk«, 
»gejt Härrá l lånestam«, 
ja duv namma l »gev åhtsål«, 
»stáda mij ij goassak guodeduvá«. 

Härrá haddut amás álmmugijt 
1 »Guhti l sån guhti boahtá Edomis, 
Bosras ruoppsis biktasij, 
guhti härvvás gárvujn 
tjervas fámujn manná?« 
Lev mån guhti rievtesferdukvuodav guládav, 
gänna l fábmo gádjot. 
2 »Manen la duv gárvvo ruoppsat, 
duv biktasa nåv gåktu vijnnaduolmmo biktasa?« 
3 Aktu lav vijnnaduolmudagáv duolmmum, 
ij aktak álmmugijs muv viehkeda. 
Moares sijáv duolmmuv, 
asjmes sijáv murkkijiv. 
Sáffta muv biktasijda risjodij, 
ålles gárvov mujsta girjadij. 
4 Ledjiv hatto biejvev mierredam, 
tjoavddadallama jahke lij boahtám. 
5 Gähttjiv birra, mavas ittjij aktak boade munji viehkken, 
alvaduvviv gå ittjij aktak åro munji doarjjan. 
De muv fábmo munji vuojtov vattij, 
muv moarre sjattaj munji doarjjan. 
6 Moares álmmugijt duolmmuv, 
muv assjme sijáv murkkij. 
Dibddiv sijá varáv ednamij gålggåt. 

Härrá buorrevuohta Israelaj dålusj ájgen 
7 Sidáv Härrá gieresvuodav guládit, 
Härráv hievedit gájkas mav la midjij dahkam, 
gájkka buores mav la Israela álmmugij dahkam, 
suv ármmogisvuodan ja suv stuorra gieresvuodan. 
8 Sån hålaj: sij ham li muv álmmuk, 
máná gudi e goassak biehte. 

Dan diehti sån sjattaj sijá lånestiddjen 9 gájkka niedan. 
Ij lim sáhkaguodde, ij ieŋŋgil, 
valla sån iesj guhti sijáv gájoj, 
gieresvuodas ja ármesvuodas. 
Agev dålusj ájgen 
sijáv låggŋij ja guottij. 
10 Mavas sij suv vuosteldin 
ja suv ájlis vuojŋŋanisáv hådjodin. 
Sijá vasjulattjan sån sjattaj, 
ja sijá vuosstij doaroj. 
11 Suv álmmuk dålusj ájgev mujtij: 
Gånnå l sån guhti tjátjes giesij 
räjnárav ietjas elluj? 
Gånnå l sån guhti vattij 
ájlis vuojŋŋanisáv raddásis, 
12 sån guhti ietjas herlugis fámov dibdij 
Mosesa oalges bielen mannat, 
guhti sijá åvdån merav luoddij 
ja allasis ihkálasj namáv dagáj, 
13 guhti tjiegŋalisáj tjadá sijáv doalvoj? 
Nåv gåktu hässta vadán 
sij vádtsin váni snuvrágik. 
14 Nåv gåktu slihtura lähkáj mannamin 
sij Härrá vuojŋŋanisás doalvoduvvin. 
Nåvti dån ietjat álmmugav doalvvu 
ja herlugis namáv allasit dahki. 

Israela luodjom 
15 Gehtja almes, 
ietjat ájlis ja herlugis viesos. 
Gånnå l duv buosjesvuohta ja duv fábmo? 
Dån libbogisvuodat ja ármmogisvuodat munji vuorno. 
16 Dån la ham mijá áhttje, 
Abraham ij mijás berusta, 

Israel ij mijáv dåhkkida. 
Dån, Härrá, la mijá áhttje, 
agev la mijá lånestiddjen gåhtjoduvvam. 
17 Manen dån mijáv tjáddjidahtá 
duv gäjnojt guodátjit, Härrá, 
manen mijá vájmojt garrastuhtá, 
vaj dujsta ep balá? 
Jårgijda duv dievnárij diehti, 
mátto gudi li duv oame. 
18 Manen surodime duv tiemmpelij bessi, 
mijá vasjulattja duv tiemmpelin duolmmu? 
19 Le vargga gåktu illa goassak årrum mijá ráddijiddje, 
degu nammat ij la mijá badjel nammaduvvam. 

Råhkålvis ja suttojdåbdåstibme 
1 Vuoj gå dån almev gajkku ja luojttádi, 
vaj váre duv åvdån doargestin, 
2 nåv gåktu dållå rissijt boalldá, 
nåv gåktu dållå tjátjev duolldát! 
Vasjulasj luluj duv nammaj dåbdijdit 
ja álmmuk duv åvdån doargestit 
3 gå dahki oavdojt 
majt ejma lim vuorddám 
4 ja maj birra ejma lim goassak gullam. 
Ij aktak biellje l gullam, ij aktak tjalmme l vuojnnám 
avtak ietjá Jubmelav gå dån viehkedime 
sijáv sunji dårvustallamin. 
5 Dån suodjala sijáv gudi ávos riektáv dahki, 
sijáv gudi duv tjuovvu ja duv mujtti. 

 

Vájku moarádi mij mäddalijma. 
[---] 



146 

6 Sjaddam lip degu juoga báddum, 
duolvva bivtas la gájkka mijá rievtesferdukvuohta. 
Gájka gåktu lasta gållnåp, 
biekka láhkáj mijá sutto vuolgadi mijáv ierit. 
7 Ij aktak namát tjuorvo, 
ij aktak gåhttså ja dunji åskelda. 
Dån la árudiját mijás tjiehkam 
ja mijáv guodám suttojdisema. 
8 Valla dån, Härrá, la mijá áhttje. 
Lep rájrre ja dån mijáv hábbmiji, 
mij lip gájka giedat dago. 
9 Allis duv moarre oasjo, Härrá, 
ale mijá suttojt ihkálasj ájggáj mujte. 
Gehtja midjij, mij lip gájka duv álmmuk. 
10 Duv ájlis stáda sáttojmiehttsen sjaddin, 
Sion sáttojmiehttsen sjattaj, 
Jerusalem la ávtas. 
11 Mijá ájlis ja herlugis tiempel, 
gånnå mijá ájttega duv rámmpun, 
boaldeduváj, 
mijá gärrásamos bäjsstuj. 
12 Máhtá gus lijká de ájdá årrot, Härrá, 
ja sjávot mijáv nåv bijnedit? 

Boajtojubmeldievnastusáj stráffa 
1 Mujna lidjin vásstádusá sidjij gudi ettjin mujsta gatjáda, 
gávnadahttiv sijás gudi ettjin muv åtså. 
»Dánna lav, dánna lav!« hålliv 
álmmugij mij ittjij namám tjuorvo. 
2 Agev lav giedajt gálggistam 
najágis álmmugij 
vájaldime vierre gäjnov 

ietjasa ájggomusájt tjuovudime, 
3 álmmugij mij agev muv bihkusit álbet. 
Sjattadagájn värrodi ja 
digálálltárij värrodålåjt buollidi. 
4 Hávdijn årudi, 
idjadi tjiegos sajijn, 
svijnebiergov bårri ja bádes biergojs jubttsiji. 
5 Javlli: »Gájda ierit, ale boade lahka, 
muv ájlisvuohta soajttá soahpot!« 
Dakkira li nåv gåktu suovva muv njunjen, 
nåv gåktu agev buolle dållå. 
6 Le muv åvdån tjáleduvvam, 
iv sjávvuna åvddål gå haddudav sijáv 
7 sijá suttojs ja sijá ájttegij suttojs, Härrá hoallá. 
Värrodålåjt várijn buollidin 
dievájn muv álbedin. 
Dálla vierttiji mákset dagojisá åvdås, 
stráffa sijáv däjvvá. 

Jáhkkogisáj bálkká ja jáhkodimij stráffa 
8 Návti Härrá hoallá: 
Nåv guhkev gå sáffta vijnnamuorjijn gávnnu de javlli: 
»Ale bálkesta dajt, hálmes ájn gávnnu!« 
Sämmiláhkáj muv dievnárij dagáv, 
iv gájkajt hilgoda. 
9 Jakob gierragijt oadtju 
ja Juda árbulaháv oadtju muv várijda. 
Muv válljidum rijkav äjgguji, 
muv dievnára bessi danna årrot. 
10 Muv álmmugij mij muv åhtså 
Sharon galggá sjaddat sávtsajda guohtomednamin 
ja Akora liehke slihturijda livvadimbájkken. 
11 Valla dij gudi Jubmelav guodebihtit 
ja muv ájlis várev vajálduhttebihtit, 

dij gudi Gadaj bievdev bårddobihtit 
ja Menij vijnav sägodihpit, 
12 dijáv galgav svärddáj guodet, 
vierttibihtit gájka njuovvamij buolvvedit. 
Dijáv vuojn gåhttjuv mavas ejda vássteda, 
hålliv mavas ejda gulldala, 
dagájda dav mij lij bahán muv tjalmijda, 
válljijda dav mij lij muv sidoda vuosstij. 
13 Návti ham Härrá Jubmel hoallá: 
Muv dievnára galggi bårråt, dij nälggobihtit, 
muv dievnára galggi juhkat, dij gåjkkåbihtit, 
muv dievnára galggi ávvusit, dij skábmádihpit, 
14 muv dievnára ávos sjållerdi, 
valla dij surgos tjierrobihtit 
ja håjesvuodas hudjabihtit. 
15 Namáv mav guodebihtit 
la muv válljidum almatjijda garrodibmen, 
gå sihti Jubmel galggá soabmásav gåddet. 
Valla muv dievnára oadtju ådå namáv, 
16 ja guhti buorissjivnnjádusáv rijkan sávvá 
buorissjivnnjádusáv oadtju. 
Guhti rijkan vuornnáv dahká 
sån vuornnáv dahká Jubmelij, jáhkkogissaj. 

Jáhtto ándagisás ja boahtteájge vuorbes 

Åvdep bijno li vajálduvvam, 
iv dajt dasti vuojne. 
17 Dálla sjivnnjedav ådå almev ja ådå ednamav. 
Mij la årrum ij dasti mujton gávnnu, 
ij ga ájádusán. 
18 Ávvudallit ja ihkát sjållerdihtit 
dassta mav sjivnnjedav. 
Vaden Jerusalemav sjållåj sjivnnjedav 
ja dan álmmugav ávvuj. 

19 Sjållerdav Jerusalemas 
ja álmmugistám ávvon. 
Danna ij dasti tjierromav jalik hudjamav gulá, 
20 danna ij goassak njuorakmánná jáme 
jali vuorrasa e besa ájgijdisá viessot. 
Nuorran jábmá guhti tjuodejagágin jábmá, 
guhti ij tjuode jahkáj ålli javlli garroduvvam la. 
21 Viesojt tsieggiji dajn årutjit, 
vijnnagárdijt sáddjiji daj muorjemijt båråtjit. 
22 Mav li tsieggim dasi e nuppe galga årudit, 
mav li sáddjim dav e nuppe galga bårråt. 
Gájka álmmugistám sjaddi vuorrasa degu muora, 
muv válljidum oadtju sjattojs niektit. 
23 E galga dåssjev barggat 
ja mánájt ruvva jábmemij riegádahttet, 
sij li vuojn máddo mav Jubmel la buorissjivnnjedam, 
sijáv ja sijá gierragijt. 
24 De dát dáhpáduvvá: 
Åvddål gå tjuorvvu sijáv vásstedav, 
gå li ájn sárnnomin de sijáv guláv. 
25 Stálppe ja libba aktan guohtoba, 
lädján suojnev bårrå degu vuoksá. 
Ja mulldo l gärmmaha biebbmo. 
Ij gånnåk muv ájlis váren 
bahá jali vierre dáhpáduvá, 
Härrá hoallá. 

66 

Sádnes ja sválskes jubmeldievnno 
1 Návti Härrá hoallá: 
Almme l muv tråvnnå, 
ednam muv juolggevuolle. 
Makkir viesov munji tsieggibihtit, 

makkir vuojŋadimsajev? 
2 Gájkka dáv li muv gieda dahkam, 
gájkka dát la muv, Härrá hoallá. 
Vuollegisáv ja häsoduvvev várjjalav, 
suv guhti muv bágoj diehti doarges. 
3 Vuovsájt njuovvi ja almatjijt gåddi, 
sávtsajt värrodi ja bednagijs niskev dådji, 
biebbmovärojt vaddi ja svijnijt bukti, 
suovvasijt värrodi, ja boajtojubmelijt guddnedi. 
Ietjasa gäjnojt li válljim mannat 
ja ietjasa vastesvuodajt niektiji. 
4 Dan diehti lav válljim garras årrot 
ja sij dejvadalli dasi massta balli. 
Mån tjuorvvuv mavas ittjij aktak vássteda, 
hålliv mavas ettjin gulldala, 
sij dahkin dav mij lij bahán muv tjalmijda, 
válljijin dav mij lij muv sidoda vuosstij. 

Härrá gádjom ja haddo 
5 Gullit Härrá bágov: 
dij gudi doargestihpit suv bágoj diehti. 
Vieljada gudi dijáv vasjodi 
ja namám diehti dijáv tjuolldi, 
sij javlli: 
»Vuosedis Härrá fámov, 
vaj bessap vuojnnet dijá ávov.« 
Mavas sij sjaddi skábmádittjat. 

 
6 Gullit jutsáv stádas, 
dunáv tiemmpelis, 
dunáv gå Härrá haddut 
suv vasjulattjajt dat åvdås mav li dahkam. 
7 Åvddål gå luodjogoahtá sån riegádahttá, 
åvddål gå báktjigoahtá bárnev riegádahttá. 

8 Guhtis la dákkirijt gullam, 
guhtis la dákkirijt vuojnnám! 
Máhttá gus rijkka avtan biejven riegádit, 
máhttá gus álmmuk dalága sjaddat? 
De máhttá, Sion ietjas mánájt riegádahttá 
nåv ruvva gå báktjigoahtá. 
9 Luluv gus mån labodav dibddet nårråt 
ja de riegádimev duosstot? Härrá hoallá. 
Luluv gus mån guhti riegádimev dibdáv 
iednehekkav dahppat? Härrát hoallá. 
10 Ávvudihtit aktan Jerusalemajn, 
sjållerdihtit suv diehti, 
gájka gudi suv iehttsi. 
Oassálasstit suv ávvuj, 
gájka gudi suv surggin. 
11 De máhttebihtit gallánibmáj njammat 
ja jaskadusáv askenis gávnnat, 
njammat ja niektit 
låsså njittjijdis. 
12 Návti Härrá hoallá: 
Äno láhkáj buvtáv sunji vuorbev, 
álmmuga dávverijt bårssjo guojka láhkáj. 
Suv máná fármen guotteduvvi 
ja asken vuohtoduvvi. 
13 Nåv gåktu ieddne mánás jaskat, 
nåvti dijáv jaskadav. 
Jerusaleman jaskadusáv gávnnabihtit. 
14 Gå dav vuojnnebihtit, de dijá vájmo ávvudalli, 
dijá rubmaha ådå hekkav oadtju nåv gåktu varás ráse. 
Härrá dievnára fábmuj dåbdijdi, 
vasjulattja moarráj. 
15 Ge, Härrá dålån boahtá, 
suv vávna li degu virrobiegga. 

Buolle moares luovas luojttá, 
sjnjibtjoj stráffu. 
16 Dålåjn ja svierdijn 
Härrá gájkka almatjijt stráffu, 
moaddása Härrás gådduji. 

 
17 Gudi basodi ja ietjas rájnniji 
sjattadagájda manátjit. 
[---] 
gudi svijnebiergov, guokkardiddjijt ja sjnjierájt bårri, 
sij gájka håhkkåni, Härrá hoallá. 

Gájkka álmmuga Jerusalemaj tjåhkani 
18 Mån boadáv gájkka álmmugijt ja gielajt tjoahkkitjit. Sij båhti 
herlukvuodam gehtjatjit. 19 Mån galgav dahkat merkav sijá gaskan ja sijájt 
gudi viesson li báhtsám galgav rádjat ietjá álmmugijda, Tarshishij, Putaj ja 
Ludaj, Meshekij, Tuvalij, Javanij ja merragádderijkajda mälggadin, gudi älla 
muv birra gullam ja älla herlukvuodam vuojnnám. Sij galggi 
herlukvuodam sárnnedit ietjá álmmugij siegen. 20 Ja sij galggi doalvvot 
gájkka vieljajdihtte álmmugijs Härráj värron, hestaj ja vávnaj, gálvvovávnaj, 
muvlaj ja kamelaj, muv ájlis várráj, Jerusalemaj, Härrá hoallá, nåv gåktu 
Israela álmmuk doalvvu värojt rájnna lihtij sinna Härrá tiemmpelij. 
21 Galgav aj sijás válljit muhtemijt härrán ja levijtagin, Härrá hoallá. 
 

22 Nåv gåktu ådå almme ja ådå ednam 
majt sjivnnjedav galggi bissot muv åvdån, 
Härrá hoallá, 
de dijá máddo ja namma galggi bissot. 
23 Ådåmánnobiejves ådåmánnobäjvváj, 
sábbádis sábbádij 
gájkka almatja galggi boahtet muv råhkådalátjit, 
Härrá hoallá. 

 
24 Galggi ålgus mannat gehtjadittjat sijá jábma rubmahijt 
gudi muv vuosstij mieddin: 

mádo sijá sinna e galga goassak jábmet 
ja dållå ij goassak jáddat. 
Dáv gehtjadijn gájka galggi goavgedit. 


